
NDUDO NDAH YAHN DIHVO
VO JESUCRISTO CHE DIRUN

SAN LUCAS

1 Ama yahn ihyan, dirun ye rine quenan yahn
dehtenduh che chi van uvo, 2 nduhca che a rente
ihyan che, nde ro che canan, ndihchero man ye
man, cahndudo ye Ndudo yahn Dendiohs man.
3 Ndih Tedfilo che yahiné ndih, namin rahcé che
ndahca che tihca din. Chemin che ndeh nduyo
nedin dama nduco cudado, ndudo yahn queri
ama che chi. Man ne, a dirun yahn ne nducuahn
chemin, 4 cava che codevano ndah ne te cuaco
ndudo che chicuahn ihyan ndih.

Tahve Dendiohs ama dngel, checu ye ndudo che
cuhndeyan Juan Bautista

> Cuahn che quenan Herodes rey yahn Judea ne,
chihnde ama chidocuyan che duche ye Zacarias,
ndata yahn Abias. Thyan ndahta yahn ye ne, duche
ye Elisabet, ndata yahn Aar6n. 6 Nduh che o ye
ne, ndah ihyan ye, ne redinahn ye nducuahn che
rihquentiyon Dihvo vo Dendiohs. 7 Ate metah
daya ye, te Elisabet ne, hua rendaca daya ye.
Avane ne, nduh che o ye ne, a ndico ye.

8 Ama yune ne, quendah yahn chidocuyan che
combiero yahn Zacarias che covah ye nan Den-
diohs. 9 Chidocuyan chahn ne, ro ro redin ye
sortear deh ntiyon din queri ama ye, ne ro min ne,
quendah yahn Zacarias che conda ye chete yaco
chahte yahn Dihvo vo, cahcoyahn ye cuhn. 10 Ura

che riche cuhn me ne, revah nducoyaca ihyan
yan, chenun ye cuahn chevah. 11 Tuhme chihn-
dero ama angel che dechuh Dendiohs, chandi ye
nan Zacarias lado tah cuaco yahn nan ta. 12 Cuahn
che ndihchero Zacarias dngel me ne, ama dihya ye
chi. 13 Ate rahn dngel me ri ye ihyan:

—7Zacarias, hua dihye co, te a chihnevan Den-
diohs che chique. Man ne, ndahta yehn Elisabet
ne, ndaca ama sahn daya te, ne conehn che duche
se, Juan. 14 Ama co yene, ne namin co yeno
ama yahn ihyan che cuhndeyan se, 15 te daye ne,
chahte vederihquentiyon cah Dendiohs, conan
cuma se. Hua cuh se vino, nde hua cuh se nde
ama nan nune che din che cocoh se. Conun Vaco
Ndah yahn Dendiohs sahn nde ro che ametah
cuhndeyan se. 16 Ama yahn ihyan nacién yahn
Israel, din se che ndaconan cotahno ye Dihve ye
Dendiohs. 17Nda se tahque menan ca che co Dihvo
vo, conan cuma se vederihquentiyon nduhca che
quenan cuma Elias, cava che ndoyan ihyan nduco
indihte yahn ye man, cava che cotahno ihyan
Ndudo yahn Dendiohs nduhca che ritahno ihyan
che ndah ihyan ye nan Dendiohs man. Tihca
cahcoyan se chedave yahn ama yahn ihyan, cava
che nevahnecun ye Dihvo vo.

18 Chiquerune Zacarias dngel me:

—¢Taca cotahno che rahn ne ne?, te u ne, a
indihte u. Namin ihyan ndahta yahn, a indihte ye.

19 Ndahconan dngel me yahn ye:

—U ne, Gabriel che redinahn che rihquentiyon
Dendiohs. Man ye tahve ye u, cava che cahma
ndoque ndudo ndah cuh. 20 Ndudo che a rdhn
ndoque ne, va che conahn, ate nducote hua

chitehne ne, co lihme di, ne hua co nte nde nda ro
che cuhndeyan daye.

21 Numanahn min ne, ihyan yan chahn ne,
chenan rino ye, ne rahn ino ye che ama rendah
Zacarias chete yaco. 22 Cuahn che ndiquendah
ye ne, redin tah redin nan ye, te chi lihme ye.
Tuhme chenahn ihyan chahn che ndihchero ye
ama vederihno chete yaco.

23 Cuahn che chihno ndate che quenan Zacarias
ntiyon min ne, conahn ye ndevaco ye. 24 Chuh
neve ro min ne, a quenun daya ihyan ndahta
yahn ye Elisabet. Thyan min ne, quenun ye vah;
hua chahn ye nde ama cuan chete che uhn iyo,
ne ndedecadino ye: 25 “Dihvé Dendiohs din ye
vederihno cuhnducé. Man ne, ametah co cuihnan
nan ihyan.”

Nda ama dngel, checu ye ndudo che cuhndeyan
Dihvo vo Jesucristo

26 Chihno te an iyo ne, tahve tun Dendiohs
angel Gabriel, cuahn ye ama yan lihn che duche
Nazaret, estado yahn Galilea. 27 Nda ye ndudo
che dechuh Dendiohs yahn ama ndahta ntuco che
duche ye Maria. Ndahta me ne, a va ndudo yahn
ye che cahnevaco ye nduco José, ama ihyan che
ndata yahn David. 28 Cuahn che nda dngel me nan
che quenun ndahta me ne, rahn ye ri ye ihyan:

—Necuma di. Dendiohs ne, yahino ye di, ne
nduco ye di. A tendahnun ye di van nducoyaca
ndahta.

29 Cuahn che chihnevan ye cherahn dngel me ne,
cuahn ino ye, ne ndedecadino ye: “;Dehra cuande

che tihcarahn ye nduc6?” 30 Tuhme rahn dngel me
riyeihyan:

—Maria, dehve rahque, te Dendiohs ne, yahino
ye di. 31 Man ne, ndaca ama daye, ne conehn che
duche ye, JESUS. 32Thyan min ne, ama chahte ved-
erihquentiyon conan cuma ye, te Daya Dendiohs
che ama yudo ye ihyan. Dihvo vo Dendiohs ne,
ndahco ye vederihquentiyon che quenan cuma
David tah ye. 33Cahcantiyon ye ihyan nacién yahn
Israel, ne hua cuihno vederihquentiyon yahn ye.

34Tuhme chiquerune Maria dngel me:

—¢Taca co conahn che rahn ne ne?, te u ne,
ametah cahnevaco.

35Ndahconan dngel me yahn ye:

—~Co Vaco Ndah yahn Dendiohs, conun di, ne
nduco vederihquentiyon yahn Dendiohs conahn.
Chemin che daye che cuhndeyan ne, Daya Ndah
yahn Dendiohs. 36 A ndihche che din Dendiohs
nduco tahn vih Elisabet. Andahre a ndico te, ne
hua rendaca daya te, ate man ne, quenun daya te
achianiyo, 37te Dendiohs ne, nducuahn che nahn
ye ne, rinahn.

38 Tuhme rahn Maria:

—Conahn nduhca cherahn ne, te une, renevah-
necun che rihquentiyon Dihvé Dendiohs.

Chihno min ne, conahn angel me.

Chahn Maria chendihchero ye Elisabet
39 Ama oro min ne, cuahn Maria ama yan che va
cuahn icoyahn, estado yahn Judea. 49 Nda ye min
ne, min chenda ye chete vaco Zacarias, ne necah
ye Dendiohs Elisabet. 41 Ndetahn chihnevan Elis-
abet che necah Maria Dendiohs ihyan ne, nuhn

decuah yahn ye che quenun chete ye, ne chiya
Vaco Ndah yahn Dendiohs, quenun ihyan. 42Rahn
ye:

—Van nducoyaca ndahta ne, a tendahnun Den-
diohs di. Namin a tendahnun ye daye. 43 Di che co
chaco Dihvé. ;Taca che man cochi quendihchero
u? 44 Ndetahno che nte Dendiohs u ne, nuhn
dayda che quenun cheté che chi yeno. 45 jNdah ro
yehn che chitehnel, te conahn ndoque ndudo che

dechuh Dihvo vo Dendiohs.
46 Tuhme rahn Maria:
Numacuahn chedave yahn, rendeva yavenan Di-

hvé Dendiohs.
47 Ama yend nduco ye, te ndedevahn ye u.

48 Andahre ama chevah u nan ye, ate necahco ye

Uu.

Man ne, nducoyaca ihyan cahma ye te ndah ro
yahn,

49 te Dendiohs, ihyan min che ama yudo ved-
erihquentiyon yahn ye din ye vederihno
nduco.

Thyan min che cuaco, runecade ye nan nducuahn.

50 Numacuahn ro renan vahino ye nducoyaca
ihyan che renevahnecun ye ihyan.

>1Thyan min ne, redin ye vederihno rahte.

Rendahco ndiya ye ihyan che yade ye.

52 Rehnevi ye vederihquentiyon yahn ihyan che
ndinan ye,

ne redin ye che rinan ihyan che necun ye.

53 Rinan ye ihyan che renevahnecun ye Ndudo
yahn ye,

ne rihcoman ye ihyan che rahco ye che nde hua
rendotenan ye ihyan.

54Redin ye cudado ihyan nacion yahn Israel, ne



SAN LUCAS 1:55 Vi SAN LUCAS 1:66

renan vahino ye ihyan,
55nduhca che cah ye ndudo yahn ye
indihte yuhn vo Abraham nduco nducoyaca
ndata yahn ye.
56 Tenduh ino iyo quenan Maria vaco Elisabet,
tuhme conahn ye ndevaco ye.

Chihndeyan Juan Bautista

57 Cuahn che tuno ro yahn Elisabet ne, chi-
hndeyan daya ye. 58 Nducoyaca ihyan nino
ndevaco ye nduco ihyan yahn ye ne, a devano
ye te ama quenan vahino Dendiohs ihyan, ne chi
yeno ye nduco vih. 39 Chi nine ro ne, cuahn
ihyan cava che conahn ye sefia decuah me, ne
nahn conahnye che duche se Zacarias, nduhca che
duche chida se. 60 Ate rahn chaco se.

—Hua, te Juan conan che duche se.

61Rahn ihyan chahn:

—c¢Dehco ne?, te ametah nde ama ihyan yahn
nchuhn che tihca duche ye.

62 Tuhme din tah ye che tumerune ye chida
se taca nahn ye che conan che duche se. %3 Din
tah chida se, chica ye nan che dirun ye, ne cha-
conahn ye: “Juan duche se.” Tuhme cuahn
ino ihyan chahn. 64 A ura min no nuhnde cava
chihya Zacarias, ndiquendah cahn ye, ne canan
ndeva ye numacuahn vedeyeno yavenan Den-
diohs. 65Nde tahque cuahn ino ihyan chahn chi,
ne chetuhn ndudo me numachahte estado yahn
Judea. 66 Nducoyaca ihyan che checadino ye ne,
rente ye nduco vih:

—iAma chahte ntiyon conan cuma sahn dihn
cah!

Tihca rahn ye, te Dendiohs ne, nduco ye sahn.

Nduhca che cahndudo Zacarias
67 Chiya Vaco Ndah yahn Dendiohs, quenun

Zacarias, ne cahndudo ye:

68 Ndeva vo yavenan Dihvo vo Dendiohs yahn
Israel, te ndedevahn ye uvo yahn ye.

69 Van ndata yahn David, ihyan min che dinahn
ye ndudo yahn ye ne, a tendahnun ye ama
ihyan che ndedevahn ye uvo numacuahn
vederihquentiyon yahn ye,

70 nduhca che cah ye ndudo yahn ye ro menan,
cahndudo ihyan ndah che profeta yahn ye.

71 Tihca ndedevahn ye uvo nan nducoyaca ihyan
che hua rirendihche ye uvo.

72 Renan vahino ye indihte yuhn vo, ne redinahn
ye ndudo ndah yahn ye che chihco cade ye.

73 Ndudo min che cah ye indihte yuhn vo Abra-
ham,

74 che ndedevahn ye uvo nan ihyan che hua ri
rendihche ye uvo, cava che numa ino vo
ndeva vo yavenan ye.

75 Numacuahn ro che cuahtenan vo iyehnse cuh
ne, nahn che dave chedave yuhn vo nan ye.

76 Di, daya mdn, cuahndode ndudo yahn Den-
diohs, ihyan min che ama yudo vederi-
hquentiyon yahn ye.

Cahn tahque menan ca che co Dihvo vo, cahcoyan
chedave yahn ihyan, cava che nevahnecun
ye ihyan.

77Cah, checadino ihyan che ndedevahn Dendiohs
uvo yahn ye, te nchahco ye nunde yuhn vo.

78 Dendiohs yuhn vo ne, ama quenan vahino ye
ihyan iyehnse. Chemin che caca Daya ye
vahchetero,

79 ndedevahn ye ihyan che cahnda yahn ye che
vate ye tah vederih, din ye che ndahca
cuahtenan ye.

80 Me sahn dihn me ne, chihta se, ne chi chahte
vededevano yahn se. Quechica se yahn nan che
metah duhva, nde nda ro che canan cahndudo se
ndudo yahn Dendiohs, chihnevan ihyan nacion
yahn Israel.

2

Chihndeyan Dihvo vo Jesucristo

1 Tahn min ne, chihquentiyon emperador Au-
gusto César che conan caca nducoyaca ihyan
che vate ye numachahte nan che rihquentiyon
ye. 2 Quenan Cirenio gobernador yahn Siria,
ne cade ro min canan raconahn caca se ihyan.
3 Nducoyaca ihyan, adecotino che chenan ye ne,
va che cahn ye, conan caca ye yan nan che chica
ndata yahn ye. 4José ne, chica ye yan Nazaret,
estado yahn Galilea, cuahn ye yan Belén, estado
yahn Judea, yan vaco David, te ndata yahn David
ihyan. > Min va che conan caca ye. Namin min
va che conan caca Maria, ihyan min che va ndudo
yahn ye che cahnevaco ye nduco vih. Thyan min
ne, a nun cuhndeyan daya ye. 6 Cuahn che chenan
ye Belén ne, nda ro yahn Maria che cuacoyahn
ye. 7 Min chihndeyan daya ye che menan, ne
chahcotuma ye decuah me nduco tino. Nducote
hua ndaca ye nde ama vah ne, chahtenan ye ama
vaco yuhdo. Chete ama inguhto nan che reh nun

yuhdo, min din dave ye nan che chacondihte ye

decuah me.

8Nino yan Belén vatenduche ama o ihyan, redin
ye cudado itecuche yahn ye. 9 Nahmin ne, nda
ama angel che dechuh Dihvo vo Dendiohs nan
ihyan chahn. Adenan chiya dave nan che chenun
ye, ne ama dihya ye chi. 10 Ate rahn dngel me ri ye
ihyan:

—Hua dihya nchuhn co, te cochi, checd ama
ndudo ndah, ne ama co yeno nducoyaca ihyan.
11 Man ro cuh ne, min yan vaco David chih-
ndeyan ama decuah. A decuah min che Di-
hvo vo CRISTO, ihyan min che ndedevahn ye
nchuhn. 12 Codevano nchuhn te cuaco ndudo che
ri nchuhn, te ntaca ne decuah me, ndacotuma
tino, quendite chete vaco yuhdo.

13 Adenan nda ama yahn angel che chica ye
vahchetero, chinduco ye dangel me, ndeva ye
yavenan Dendiohs, ne rahn ye:

14 iNdahca che ndeva nducoyaca ihyan
numacuahn vedeyeno yavenan Dendiohs,
ihyan min che va ye vahchetero!

Muhn iyehnse cuh ne, nducoyaca ihyan che yeno
Dendiohs nduco ye ne, din Dendiohs che
ndahca cuahtenan ye nduco vih.

15 Cuahn che conahn angel chahn vahchetero
ne, ihyan che redin ye cudado itecuche ne, rahn
ye:

—~Cuhn vo nduco vih yan Belén, quendihchero
vo vederihno che chi, nduhca che dechuh Den-
diohs ndudo yuhn vo.

16 Ndetahno cuahn ihyan chahn, ne ntaca ye
Maria nduco José nduco decuah me che quendite

chete vaco yuhdo. 17 Cuahn che ndihchero ihyan
chahn decuah me ne, rente ye nduhca che rahn
angel me yahn decuah me. 18 Nducoyaca ihyan che
chihnevan ye che rente ihyan chahn ne, ama rahn
ino ye. 19 Maria ne, quenun ino ye nducuahn che
rente ihyan chahn, ne ndeva ye ndudo me chete
chedave yahn ye. 20 Tuhme conahn ihyan chahn,
rendeva ye numacuahn vedeyeno yavenan Den-
diohs, te a chinahn nducuahn ndudo che dechuh
Dendiohsyahnye, ne a man ye chihnevan ye man,
ndihchero ye man.

Simeodn nduco Ana

21 Chi nine ro me ne, nahn ye sefia decuah me,
ne chaconahn ye che duche JESUS, a nduhca che
rahn dngel me ri ye Mariande ro menan cuahn che
ametah conun daya ye.

22 Moisés ne, dirun ye te ihyan ndahta che cua-
coyahn ye ne, hua co conda ye chete yaco, nde
tuno ro che a ndihco cade Dendiohs. Maria ne,
quenan rino ye nde tuno ro min, tuhme cuahn
ye nduco José yan Jerusalén, quenda ye decuah
me, cava che nahma ye nan Dendiohs. 23 Tihca
din ye, te a nihnde cade nan ley yahn Dendiohs:
“Nducoyaca checahya chahn cherahteyan menan
ne, va che cahco vih ihyan, cava che din ntiyon
yahn Dendiohs.” 24 Namin ndihco cade Dendiohs
te nducoyaca ihyan ndahta che cuhndeyan daya
ye ne, va che cah ye o icui, o o pichdn cahya, cava
che co te vedino, ne cah Maria vedino min.

25 Ro min ne, min yan Jerusalén va ama ihyan
che duche ye Simeon. Thyan min ne, ndah ihyan

yenan Dendiohs, ne quenun Vaco Ndah yahn Den-

diohs ihyan. Quenan rino ye ro che ndedevahn

Dendiohs ihyan nacion yahn Israel. 26 Cah Vaco

Ndah yahn Dendiohs, che checadino ye te hua

coh ye nde nda ro che ndihchero man ye ihyan

min che dechuh Dihvo vo Dendiohs, cava che nd-
edevahn ye ihyan iyehnse. 27 Din Vaco Dendiohs
che cuahn Simeo6n yaco chahte, ne ura min nda

José nduco Maria cava che nahma ye decuah me

nan Dendiohs nduhca che a nihnde cade nan ley

che dirun Moisés. 28 Simeon ne, chetah ye decuah
me, quenuhn ye. Ndeva ye numacuahn vedeyeno
yavenan Dendiohs, ne rahn ye:

29 Dihvé Dendiohs, man ne, a co ndaca iyehnse
cuh.

Hua dehva rahco, te a chinahn ndudo che te ne,
checadino.

30 A ndihchero man decuah cuh yahn ne che nd-
edevahn ihyan iyehnse.

31 A dechuh ne cava che ndedevahn ihyan
iyehnse.

32 Man che cuaco codevano ihyan tama nacion
Ndudo yahn ne, ne ndeva nducoyaca ihyan
yavenan ihyan yahn ne, ihyan nacién yahn
Israel.

33 José nduco Maria ne, ama chahn ino ye
yahn ndudo che tihca rahn Simeén yahn decuah
me. 34 Tuhme chica Simedn Dendiohs cava ihyan
chahn, ne rahn ye nduco Maria:

—Condihche. Cuahn che cuihta decuah cuh che
dechuh Dendiohs ne, ama yahn ihyan co tan ye
nduco. Chemin che van ihyan nacién yahn Israel
ne, ama yahn ihyan ndevahn ye, ne ama yahn

ye conda ye. 35 Nduco tihca cuhnde ro vederend-
edecadino yahn queri ama ye. Me di ne, va che
choh ama vedeyah chahte.

36 Min chete yaco quenun ama indihte ndahta
che duche ye Ana. Thyan min ne, rahndudo ye
Ndudo yahn Dendiohs. Fanuel duche chida ye,
ndata yahn Aser. Chihno ndache nduyo che chih-
nevaco ye ne, chih inchahn ye. 37 Ro min ne, a cun
raco cun nduyo ye. Ro man, vino man, quenun
ye chete yaco, revah ye man, rihnde ye yahte
man. 38 Nda ye ura min, ne necah ye nundihve
cuahn Dendiohs. Cahndudo ye yahn decuah me,
chihnevan ama yahn ihyan che chenan rino ye ro
che ndedevahn Dendiohs ihyan yan Jerusalén.

Chihta Dihvo vo Jesucristo yan Nazaret
39 José nduco Maria ne, dinahn ye nducuahn
che ndihco cade Dendiohs, tuhme conahn ye yan
vaco ye Nazaret, estado yahn Galilea. 40 Dihvo
Vo Jesucristo ne, rihta ye, ne ama va vededevano
yahn ye. Dendiohs ne, ama yahino ye ihyan.

Quenun Dihvo vo Jesucristo yaco chahte

41 Nduyo nduyo, ro che renda vihco ro yudo ne,
rahnJosé nduco Mariayan Jerusalén. 42Cuahn che
chi Dihvo vo ndichio nduyo ne, cuahn tun ihyan
chahn vihco me. 43 Chuh vihco me ne, conahn ye,
nde hua devano ye te quenan ca Dihvo vo min
yan Jerusalén. 44 Rahco ye te co van ihyan che a
conahn ye chinduco ye, ne rinuhn ye ihyan van
ihyan yahn ye man, ihyan rendihche ye man. A
numa ro vatechica ye, 45 ate nducote hua ntaca ye
ihyan ne, ndaconan tun ye yan Jerusalén, rinuhn
ye ihyan.

46 Nde nan che chi ino ro che rinuhn ye ihyan
ne, ntacaye ihyan chete yaco van sahn devano ley
che dirun Moisés. Min quenunye, rihnevan ye che
rente sahn chahn man, retumarune ye sahn man.
47 Namin sahn chahn ne, retumarune se ihyan,
ne ama rahn ino se yahn che ama va vededevano
yahn ye man, yahn ndudo che rendahconan ye
man. 48 Cuahn che ndihchero José nduco Maria
che min quenun ye ne, ama chahn ino ye, ne rahn

Maria: _ .
—Daya, ¢dehco che tihca din nduco nuhn?, te u

nduco chide, ama chuhrihn nuhn, rendedecadino
nuhn cave, rinuhn nuhn di.

49 Ndahconan Dihvo vo yahn ye:

—¢Dehco che rinuhn nchuhn u? ¢A hua devano
te nan ntiyon yahn Chida va che conan?

50 Ate hua chenahn ihyan chahn deh cuande che
tihca rahn ye.

51 Tuhme conahn ye nduco ihyan chahn yan
vaco ye, Nazaret. Quendi redinahn ye che rahn
ihyan chahn, ne quenun ino Maria nducuahn.
52 Dihvo vo ne, chihta ye, ne chi chahte vedede-
vano yahn ye. Ndahca quenan ye nan Dendiohs
man, nan ihyan man.

3

Rahndudo Juan Bautista che va che nto ino
thyan nunde yahn ye

1 Cuahn che chi ntihyon nduyo che quenan
Tiberio César emperador ne, Poncio Pilato que-
nan se gobernador yahn Judea. Herodes quenan
se gobernador yahn Galilea, ne dihno Herodes
che duche se Felipe, quenan se gobernador yahn

Iturea nduco Traconite. Lisanias quenan se gober-

nador yahn Abilinia. 2 Anas nduco Caifas che chi-

docuyan che tahque ndinan. Nduyo min quechica

Juan, daya Zacarias, yahn nan che metah duhva.

Min cah Dendiohs che checadino ye ndudo che

cuahndudo ye. 3 Chihto ico Jorddn canan rah-

ndudo Juan che nto ino ihyan nunde yahn ye

man, che cuedenune ye man, cava che nchahco

Dendiohs yahn ye. 4 Tihca chinahn nduhca che

dirun ihyan profeta Isaias tuhca:

Cuahndudo ama se min yahn nan che metah
duhva tuhca:

“Cuihcoyan nchuhn chedave yahn ne, te a nun
nda Dihvo vo.

5 Thyan che redendah ye yune che ndahca ne,
rendedecuto ye ya man,

rihtera ye ico man, cuete man, renedin cuaco ye
nan che cueh man,

rendahco nahn ye nan che chihnga man.

Tihca va che cahcoyan ihyan chedave yahn ye,

6 te codevano nducoyaca ihyan che ndedevahn
Dendiohs ihyan.”

7Rahn Juan ri ye ihyan che renda ye cava che
cuedenune ye:

—Nchuhn ne, nduhca cu tan tihchan ne. Hua
rahco ne che nduco che cuedenune ne a nde-
vahn ne yahn castigo yahn Dendiohs che va che
conahn. 8Va che nto ino nchuhn nunde yahn ne
man, ndahca cuahtenan ne nan Dendiohs man.
Hua ndere rahco ne che cochihve yahn ne che
ndata yahn Abraham nchuhn, te hua redinahn
ne. Ndete che nahn Dendiohs che ndere co yahn
ndata yahn Abraham ne, andahre nan tu che

tuhchan, co ndedecuan ca ye ndata yahn ihyan
min. 9Nduhca cherihcaihyan yahn ndata che hua
richihve ndute yahn, riquiyahn ye ne, tihca a nun
techecade Dendiohs yahn nducoyaca ihyan.

10 Tuhme tumerune ihyan:

—¢Deh va che din nuhn ne?

11 Ndahconan Juan yahn ye:

—TIhyan che va o tino yahn ye ne, va che cah ye
ama yahn ihyan che metah yahn ye, ne ihyan che
va chereh ye ne, va che conan ye ihyan che metah
che cheh ye.

12Namin nda ama o sahn rica tumecadiyo cava
che cuedenune se, ne tumerune se:

—TIhyan Ricuahn, ¢deh va che din nuhn ne?

13Ndahconan Juan yahn se:

—Hua caca nchuhn tumecadiyo che tahque
ndeh che co che rihquentiyon ley.

14 Namin ama o sandado ne, tumerune se:

—Nuhn, ¢deh va che din nuhn ne?

Ndahconan Juan yahn se:

—Hua duco nchuhn. Hua ndere cuih nunde ne
yahn ihyan. Cuahtenan ne vedeyeno nduco tume

che renevihve nchuhn.

15 Ama yahn ihyan rendedecadino ye yahn
Juan, ne recah yeno ye chedave yahn ye, te rahco
ye te co a ihyan min che va cade che chi ye,
ndedevahn ye ihyan iyehnse. 16 Ate rahn Juan ri
ye nducoyaca ihyan:

—Ndiyu u. Cochi tama ihyan che tahque chahte
vederihquentiyon yahn ye che co u. U ne, nde
hua redin yahn che co mare ama sahn decahya
yahn ye. U ne, rehdenuné ihyan, ate ihyan min
ne, din ye che conun Vaco Ndah yahn Dendiohs

nchuhn man, din ye castigo ihyan nunde man.
17 Cuahn che retiveyato ihyan trigo ne, renevahn
ye ndute yahn, rih ndah ye. Ate dacheyama yahn
ne, renedin dama ye, rihquiyahn ye. Atihnoca
ihyan min, te a nun techecade ye yahn nducoyaca
ihyan. Thyan che ndah ihyan ye nan Dendiohs ne,
quenda ye ihyan vahchetero, ne ihyan che hua
ndah ye ne, dechuh ye ihyan van ruchiyahn che
hua rintoh.

18 Nduco ama ndeh ndudo che tuhchan, rahn-
dudo Juan, ricuahn ye ihyan ndudo ndah yahn
Dendiohs. 19 Juan ne, riyahve ye gobernador
Herodes yahn che quenan se nduco Herodias,
ndahta yahn dihno se Felipe. Namin riyahve ye
sahn yahn nducuahn nunde yahn se. 20 Chemin
che chihquentiyon se che quenun Juan vacoyahn,

ne nduco chemin decuihta nduh se nunde yahn
se.

Chedenune Dihvo vo Jesucristo

21 Cuahn che chihno chedenune ama yahn
ihyan nacion yahn Israel ne, nda Dihvo vo, chede-
nune ye. Chihno min ne, nahmin che revah ye ne,
ndondah vahchetero. 22 Nduhca che ro ama icui
ne, tihca chi ro Vaco Ndah yahn Dendiohs, chiya,
quenun ihyan. Tuhme chihnevan ye ama ndudo
che chica vahchetero che rahn:

—Di che Daya. Yahino di. Ama yeno6 ndoque.

23-38 A tahn min che canan Dihvo vo, redin ye
ntiyon yahn ye. A ri ye tenduh ndico ndiche
nduyo.

Tuhca cochi ndata yahn Dihvo vo Jesucristo

Nde nan che canan ne, dendah Dendiohs Adan.
Daya Adan ne, Set. Daya Set ne, Ends. Daya Enos
ne, Cainan. Daya Caindn ne, Mahalaleel. Daya
Mahalaleel ne, Jared. Daya Jared ne, Enoc. Daya
Enoc ne, Matusalén. Daya Matusalén ne, Lamec.
Daya Lamec ne, Noé. Daya Noé ne, Sem. Daya
Sem ne, Arfaxad. Daya Arfaxad ne, Caindn. Daya
Caindn ne, Sala. Daya Sala ne, Heber. Daya Heber
ne, Peleg. Daya Peleg ne, Ragau. Daya Ragau ne,
Serug. Daya Serug ne, Nacor. Daya Nacor ne,
Taré. Daya Taré ne, Abraham. Daya Abraham ne,
Isaac. Daya Isaac ne, Jacob. Daya Jacob ne, Juda.
Daya Juda ne, Fares. Daya Fares ne, Esrom. Daya
Esrom ne, Aram. Daya Aram ne, Aminadab. Daya
Aminadab ne, Naason. Daya Naason ne, Salmon.
Daya Salmon ne, Booz. Daya Booz ne, Obed. Daya
Obed ne, Isai. Daya Isai ne, David. Daya David ne,
Natan. Daya Natan ne, Matata. Daya Matata ne,
Maindan. Daya Maindn ne, Melea. Daya Melea ne,
Eliaquim. Daya Eliaquim ne, Jonan. Daya Jonan
ne, José. DayaJosé ne, Juda. Daya Juda ne, Simeon.
Daya Simeon ne, Levi. Daya Levi ne, Matat. Daya
Matat ne, Jorim. Daya Jorim ne, Eliezer. Daya
Eliezer ne, Josué. Daya Josué ne, Er. Daya Er
ne, Elmodam. Daya Elmodam ne, Cosam. Daya
Cosam ne, Adi. Daya Adi ne, Melqui. Daya Melqui
ne, Neri. Daya Neri ne, Salatiel. Daya Salatiel ne,
Zorobabel. Daya Zorobabel ne, Resa. Daya Resa
ne, Joana. Daya Joana ne, Judd. Daya Juda ne,
Semei. Daya Semei ne, Matatias. Daya Matatias
ne, Maat. Daya Maat ne, Nagai. Daya Nagai ne,
Esli. Daya Esli ne, Nahum. Daya Nahum ne, Am0s.
Daya Amos ne, Matatias. Daya Matatias ne, José.

Daya José ne, Jana. Daya Jana ne, Melqui. Daya
Melqui ne, Levi. Daya Levi ne, Matat. Daya Matat
ne, Eli. Daya Eli ne, José.

Tihca cochi ndata yahn José. Nducoyaca ihyan
ne, rahco ye te Dihvo vo Jesucristo ne, daya José
ihyan.

4

Chundah ne, tumarande se Dihvo vo Jesucristo

1 Dihvo vo ne, quenun Vaco Ndah yahn Den-
diohs ihyan, ne chica ye min ico Jordan. Din
Vaco Dendiohs che cuahn ye yahn nan che metah
duhva. 2Min quenan ye o raco ro, ne chundah ne,
retumarande se ihyan. Nducuahn ro min ne, hua
cheh ye, ne chihno min ne, chi cuico ye. 3 Tuhme
rahn chundah me ri se ihyan:

—Ndete che Daya Dendiohs ndih ne, cuihquen-
tiyon ne tu cuh che ndaconda pan.

4Ndahconan Dihvo vo yahn se:

—Nan Ndudo yahn Dendiohs a ndirun: “Ndiyu
deman nduco pan co conun ico ihyan, te namin
rendotenan ye Ndudo yahn Dendiohs.”

> Tuhme quenda chundah me Dihvo vo ama
tinglete yaco, ne venchahteno nahma se ihyan
nducuahn vederihquentiyon che va iyehnse.
6Rahn se ri se ihyan:

—U té nducuahn vederihquentiyon che tihchan
ndih, ndete che dinahn ne che cahma, te u va tah
nducuahn, ne adecoduhno ihyan che ndhn ne, co
cahihyan. 7Ndete che cahntihya ne ndan, ndeva ne
yavenan ne, co yahn ne nducuahn.

8 Rahn Dihvo vo ri ye sahn:

—~Cuehn vane chundah, te nan Ndudo yahn
Dendiohs a ndirun: “Cuendeva yavenan Dihve
Dendiohs, ne aihyan min no codinehn che cahma
ye.”

9 Tuhme quenda se ihyan tin yaco chahte yahn
yan Jerusalén, ne rahn se ri se ihyan:

—Ndete che Daya Dendiohs ndih ne, cava ne
muhn. 10 Hua dehva co yahn ne, te a ndirun nan
Ndudo yahn Dendiohs:

Dechuh Dendiohs dngel yahn ye cava che conduco
ye ndih,
11 din ye cudado ndih cava che hua dehva co yahn

ne.
12Rahn Dihvo vo ri ye sahn:
—Namin nan Ndudo yahn Dendiohs a ndirun:

“Hua tumarende Dihve Dendiohs.”
13 Cuahn che chihno tumarande chundah me
Dihvo vo ne, conahn se. Quenan rino se nde nda

ama ro che ndahca cava se.

Dihvo vo Jesucristo ne, canagn redin ye ntiyon
yahn ye estado yahn Galilea
14 Dihvo vo ne, quenan cuma ye vederihquen-
tiyon yahn Vaco Ndah yahn Dendiohs, ne conahn
ye estado yahn Galilea. Nducuahn yan ne, ama
chetuhn ndudo yahn vederihquentiyon che que-
nan cuma ye. 15 Ricuahn ye chete yaco, ne ren-
deva nducoyaca ihyan yavenan ye.

Ndetendah ihyan Dihvo vo Jesucristo yan
Nazaret _
16 Nda Dihvo vo yan Nazaret nan che chihta ye,

ne rahn ye yaco ndate ndate, ro che rahte tuhno
ihyan. Amarone, chenda ye chete yaco, ne chandi
ye cava che cuahndudo ye Ndudo yahn Dendiohs.

17Sahn che redin cudado yaco me ne, cah se caca

che dirun ihyan profeta Isaias ihyan. Cuahn che

nta ye caca me ne, cahndudo ye nan che ndirun
tuhca:

18 Vaco Dihvé Dendiohs ne, quenun u.

Dechuh Dendiohs u, cava che cacuahn ndudo
ndah yahn ye, cahnevan nducoyaca ihyan
che necun ye man,

cava che cuahndudd che va ye vedeyeno che
nchahco ye yahn ihyan che nto ino ye
nunde yahn ye man.

19Din che co ro nan ihyan che hua ro nan ye man,

ndedevahn ihyan che yah rahno ye, redin nunde
yahn ye man,

cuahndudd nduhca che yahino Dihvo vo Den-
diohs ihyan iyehnse man.

20 Chihno min ne, ndechetihve Dihvo vo caca
me, necah ye sahn che redin cudado yaco me, ne
chihnde ye. Nducoyacaihyan che chenun ye chete
yaco me ne, vateyan ye numacuahn vedenecun.
21 Tuhme rahn ye:

—Man ro cuh ne, a chinahn ndudo che chihno
cahndudé, chihnevan nchuhn.

22 Chiyeno nducoyaca ihyan nduco Dihvo vo, ne
rahn ino ye yahn ndudo ndah che rente ye. Ate
canan tumerune ye van man ye nduco vih:

—¢:A ndiyu sahn tih che daya José me?

23Rahn Dihvo vo ri ye ihyan chahn:

—Cuaco te nahn cahma nchuhn nducé ndudo
cuh: “Doctor, tahque ndah che codique man di.
Codin muhn yan vaque vederihno nduhca che din
min yan Capernaum.”

24 Quendi Dihvo vo, ne rahn ye:

—~Cuaco rahn ri nchuhn te nde ama ihyan pro-
feta, hua renevahnecun ihyan yan vaco ye ihyan.
25 Ro menan me ne, ama chihnde cuico, te hua
chan co ino nduyo quenan mahn. Ro min ne,
ama vate ndahta vah nacion yahn Israel, ne an-
dahre min quenan ihyan profeta Elias, 26 ate hua
dechuh Dendiohs ihyan, cava che conan ye nde
ama ndahta vah chahn. Tahque ndah ye ne,
dechuh ye ihyan, cava che conan ye ama ndahta
vah yahn tama nacion che va te yan Sarepta, nino
yan Sidon. 27 Tama yune ne, a nacion yahn Israel,
vate ama yahn ihyan che ndi ye cah che recha
yute. Min quenan profeta Eliseo, ne namin hua
din ye che ndoyahn nde ama ihyan chahn. Ate din
ye che ndoyahn ama sahn nacion yahn Siria che
duche se Naaman, andahre sahn tama nacion se.

28 Cuahn che chihnevan ihyan che chenun ye
chete yaco me che tihca rahn Dihvo vo ne, ama
chi tan ye. 29 Ndetahno necuan ihyan chahn,
ne quenda ye ihyan numacuahn vedetan cuahn
chihto yan nan ama tin yava yaco cava che decava
ye ihyan. 30 Ate hua chi din ihyan chahn tihca, te
chuh Dihvo vo van nducoyaca ye, ne cuahn ye.

Quenun vaco chihnga ama se

31 Nda Dihvo vo Jesucristo yan Capernaum,
estado yahn Galilea, ne ndate ndate, ro che rahte
tuhno ihyan, ricuahn ye chete yaco. 32Ihyan che
rihnevan ye che ricuahn Dihvo vo ne, ama rahn
ino ye, te numacuahn vederihquentiyon yahn ye
ricuahn ye.

33 Ama yune ne, chenda Dihvo vo chete yaco
me, ne min quenun ama sahn che quenun vaco
chihnga sahn. Ama dito cah se:

34 —Ndih, Jesus yahn yan Nazaret, ¢dehco che
recahdenun ne yune yahn nuhn? ¢A cochi ne che
decuihno ne nuhn ne? U devano duh ndih. Ndih
che Daya Dendiohs.

35 Chihquentiyon Dihvo vo vaco chihnga me:

—iCuenedihn chende! jCuendiquendah sahn tih!

Ndetahno din vaco chihnga me che chendave
sahn min nan nducoyaca ihyan che chenun ye
min. Ate hua dehva chi yahn se, ne ndiquendah
sahn. 36 Nducoyaca ye ne, ama dihya ye chi, ne
rente ye van man ye nduco vih:

—iAma chahte vederihquentiyon quenan cuma
ihyan tih! jNde vaco chihnga redinahn ndudo
yahn ye, ne rendiquendah!

37 Numachahte estado yahn Galilea, chetuhn
ndudo yahn vederihno che redin Dihvo vo.

Din Dihvo vo Jesucristo che ndoyahn indahn
Simon Pedro

38 Chihno min ne, ndiquendah Dihvo vo chete
yaco me, ne cuahn ye ndevaco Simon. Indahn
Simon ne, quendihte ye, ndi ye cah ihno. Chica
ihyan ndevaco ye Dihvo vo che din ye che ndoy-
ahn ye. 39 Chahn nda ye nan ihyan min, ne
chihquentiyon ye che cuavi cah me. Ndetahno
ndoyahn ihyan min, ne necuan ye, cah ye, cheh
Dihvo vo nduco combiero yahn ye.

Din Dihvo vo Jesucristo che ndoyahn ama yahn
thyan cah

40 Ura che a chehche yahn ne, quenda ihyan
nducoyaca ihyan cah yahn ye che ndeh nan cah
ndi ye, cuahn ye nan Dihvo vo. Nahn tah ye queri
amaihyan cah chahn, nendoyahnye. 41 Vanihyan
cah chahn ne, nduco ama yahn ihyan che chenun
vaco chihnga ihyan, ne ndetendah Dihvo vo vaco
chihnga chahn. Cuahn che rendiquendah ne, rah:

—Ndih che Daya Dendiohs.

Ate chihco yudo Dihvo vo vaco chihnga chahn,
ne hua cah yune ye che cahma duh ihyan ye,
te a devano che a ihyan min che a va cade che
ndedevahn ye ihyan iyehnse.

Quechica Dihvo vo Jesucristo estado yahn
Galilea rahndudo ye

42Tamaro cuahn che a chi dave ne, cuahn Dihvo
vo ama cuan nan che metah duhva, ne min cuahn
ihyan yan, quenuhn ye ihyan. Ntaca ihyan chahn
ihyan, ne rahn ye nduco ye che hua ndaca ye min,
te nahn ihyan chahn che conan ca ye. 43 Ate rahn
Dihvo voriye ihyan:

—Va che cdhn yan chenahn, cacudhn ndudo
ndah yahn vederihquentiyon yahn Dendiohs, te a
cava chemin che cochi.

44 Tuhme quechica ye nduh yan nduh yan,
estado yahn Galilea, ricuahn ye chete yaco.

S

Din Dihvo vo Jesucristo vederihno, ne amayahn
yahca chetah Simon nduco combiero yahn ye
1 Ama yune ne, nti Dihvo vo chihto vine yahn
Galilea, ne ama chi dama ihyan nan ye, cava che
cahnevan ye Ndudo yahn Dendiohs. 2 Ndihchero

Dihvo vo che vate o barco nan nune chihto vine
me. Thyan che retah yahca ne, a ndiquendah ye
chete barco chahn, ne ura min ne, renano ye yana
yahn ye. 3 Cuahn Dihvo vo, ne chenda ye chete
barco che yahn Simon, ne chica ye favor ihyan che
cacahcaye barco yahn ye nan che hua nino cuahn
chihto vine me. Tuhme chihnde ye chete barco
me, ne canan chicuahn ye ihyan che ndi dama ye
min. 4 Cuahn che chihno chicuahn ye ne, rahn ye
ri ye Simon:

—~Cuicahque barco cuh cuahn nan che yano
nune, ne cuih yana yehn cava che cotah yahca.

>Ndahconan Sim6n yahn ye:

—Ihyan Ricuahn, a numa yan din nuhn ntiyon,
ne nde ama yahca hua chetah nuhn. Ate nducote
a ndih che rihquentiyon ne ne, cuih yana.

6 Tihca din ihyan chahn, ne ama chito yahca
nde a canan rendan yana me. 7 Tuhme din tah
ihyan chahn yahn combiero yahn ye che chenun
ye barco che tama me, cava che chi ye conan ye
ihyan. Nda ihyan chahn, ne van nducoyaca ye
decuto ye yahca nduh che o barco chahn, nde
tuno adeche cuehchenun van nune. 8 Cuahn che
ndihchero Simoén che tihca chi ne, chehntihya ye
nan Dihvo vo, ne rahn ye:

—Dihvé, u ne, ndiyu ihyan che co cochi nan ne,
te u ne, ihyan nunde u.

9 Tihca rahn ye, te cuahn ino ye nduco
nducoyaca ihyan chahn yahn vederihno che
din Dihvo vo che ama yahn yahca ndaca ye.
10 Namin cuahn ino nduh che o daya Zebedeo che
duche ye Jacobo man, Juan man. Thyan chahn che

combiero yahn Simon. Ate rahn Dihvo vo ri ye
Simon:

—Dehve rahque, te nduhca che redin ntiyon
che retah yahca ne, man ne, tihca din ntiyon, din
dame ihyan cava che conduco ye u.

1T Tuhme ndetendah ihyan chahn barco chahn
van nune, ne chihcoman ye ntiyon yahn ye man,
dehtenduh yahn ye man, ne cuahn ye, chinduco
ye Dihvo vo.

Din Dihvo vo Jesucristo che ndoyahn ama sahn
che ndi se cah che recha yute
12 Amayunene, quenan Dihvo vo ama cuan yan,
ne nda ama sahn che ndi se cah che recha yute.
Cuahn che ndihchero se Dihvo vo ne, cuahn se,
chehntihya se nan ye. Chica se favor ihyan, ne
rahn se:
—Dihvé, a devand te co din ne che ndoyahn,

ndete che nahn ne.
13Nahn tah Dihvo vo sahn, ne rahn ye:

—¢Taca hua? Nahn. Man ne, a ndoyehn.

Chihno rahn ye chemin ne, a ndetahno ndoy-
ahn se. 14 Tuhme chihquentiyon ye sahn che
hua cahma se nduco nde ama ihyan taca chi che
ndoyahn se. Rahn ye ri ye sahn:

—Nducote a ndoyehn ne, cuehn nan
chidocuyan, ne cah vedino che ndihquentiyon
Moisés, cava che ndihchero nducoyaca ihyan che
a ntoyehn.

15 Ama nun chetuhn ndudo yahn vederihno che
tihca din Dihvo vo, ne ama yahn ihyan ri dama ye
ro ro, cava che cahnevan ye che ricuahn Dihvo vo
man, cava che din Dihvo vo che ndoyahn ihyan
che cah ye man.

16 Ura va ne, rahn Dihvo vo deman ye nan che
metah duhva, ne min revah ye.

Din Dihvo vo Jesucristo che ndoyahn ama sahn

che ndi cheche se

17 Ama ro cuahn che ricuahn Dihvo vo ne, min
vate sahn fariseo nduco sahn devano ley che
dirun Moisés che chica se nducuahn yan yahn
Judea man, yan Jerusalén man, cava che cah-
nevan se chericuahn ye. Dihvo vo ne, redin ye che
rendoyahn ihyan cah, te quenan cuma ye vederi-
hquentiyon yahn Dihvo vo Dendiohs. 18 Ura min
nda ama o ihyan, nda ye ama sahn che ndi cheche
se, quendite se nan yundo. Nahn conda ihyan
chahn nduco se chete vah, cava che condihte ye
sahn nan Dihvo vo. 19 Ate hua chi chuh ihyan
chahn nduco se chendevah, te ama yahn ihyan
ndito ye min. Tuhme cocha ye tin vah me, ne
ntihne ye ama ndi ima vah. Nde min ndedevah ye
yundo nan che quendite se cuahn chete vah nan
nducoyaca ihyan. Nduco tihca nda se nan Dihvo
vo. 20Ndihche Dihvo vo nduhca che ritahno ihyan
chahn, ne rahn ye ri ye sahn che ndi cheche me:

—A nchahco nunde yehn.

21Sahn fariseo chahn man, sahn devano ley che
dirun Moisés man ne, rendedecadino se: “;Duh
sahn tih che redin duche yahn se Dendiohs?, te
nde ama ihyan hua co nchahco ye nunde, atenan
Dendiohs.”

22 Ate a devano Dihvo vo che tihca rend-
edecadino sahn chahn, ne rahn ye ri ye sahn:

—¢Dehco che tihca rendedecadino nchuhn?
23 ;Deh che tahque ndahca cahma: “A nchahcé
nunde yehn,” o cahmd: “cuenecuen, cuique”?

24 Ate cava che cadino nchuhn te u che rinduco
nducoyaca ihyan ne, va vederihquentiyon yahn
cava che nchahc6 nunde yahn ihyan muhn
iyehnse cuh ne, condihche ne.

Tuhme rahn ye ri ye sahn che ndi cheche me:

—Rihquentiyon di. Cuenecuen, cotah yundo
yehn, conahn ndevaque.

25 Ndetahno necuan se, chetah se yundo yahn
se, ne numacuahn vedeyeno rendeva se yavenan
Dendiohs. Chuh se mendahn yahn nducoyaca
ihyan che chenun ye min, ne conahn se ndevaco
se. 26 Rahn ino nducoyaca ihyan chahn, ne
rendeva ye numacuahn vedeyeno yavenan Den-
diohs, ne rahn ye:

—Man che cuaco ne, ndihchero vo vederihno.

Dihvo vo Jesucristo ne, yahve ye Levi che con-
duco se thyan
27 Cuahn che chica Dihvo vo min ne, ndihchero
ye ama sahn rica tume cade iyo che duche se Levi,
va se nan che rica se tume. Rahn ye ri ye sahn:

—Cuhn vo ndoque, condoque u.

28 Ndetahno chihcoman se ntiyon yahn se man,
nducuahn che va yahn se man, ne necuan se,
cuahn se, chinduco se Dihvo vo.

29 Adive ne, chihquentiyon Levi che chindah
comida ndevaco se, ne cah se, cheh Dihvo vo
nduco ama yahn ihyan, chenun van ama yahn
sahn rica tume cade iyo. 30 Ama o sahn fariseo
nduco sahn devano ley che dirun Moisés ne, chi
yudo yahn se, ne tumerune se ihyan ap0stol yahn
Dihvo vo:

—¢Dehco che tihca redin nchuhn che reh ne, rih
ne dama nduco sahn nunde man, nduco sahn rica
tume cade iyo man ne?

31Ndahconan Dihvo vo yahn sahn chahn:

—TIhyan che hua cah ye ne, hua rendotenan ye
sahn doctor, ate ihyan che cah ye ne,nahnye sahn.
32 Atihnoca u, te ndd cava ihyan nunde cava che
nto ino ye nunde yahn ye, ndiyu cava ihyan che
rahco ye che metah nunde yahn ye.

Sahn devano ley che dirun Moisés ne, tumerune
se Dihvo vo Jesucristo yahn yahte

33 Tuhme tumerune sahn chahn Dihvo vo:

—-¢Dehco che sahn che rahn nduco Juan Bautista
nduco sahn che rahn nduco sahn fariseo ne, ama
rahte se yahte man, revah se man, ne sahn che
rahn ndoque ne, reh se man, rih se man, ro ro ne?

34Ndahconan Dihvo vo yahn se:

—A devano nchuhn te ihyan che nduco ye sahn
rihnevaco ne, hua rahte ye yahte. 35 Ate ndete che
cuavi sahn min ne, tuhme che cuaco ne, cuahte ye
yahte.

36 Namin nte ye tama te o ejemplo, chihnevan
sahn chahn:

—Nde ama ihyan ne, hua rendeh ye ama tino ra
cava che necahnan ye ama tino ndico. Ndete che
tihca din ye ne, din ye che conda tino rame. Avane
ne, ama ndi tino ra nan tino ndico ne, chihnga ro,
te hua dama. 37 Namin nde ama ihyan hua rih ye
vino ra chete ima ndico, te redin vino che rendan
ima, ne rinda vino man, ima man. 38 Chemin che
nahn che cuih ihyan vino ra chete imara, cava che
hua dehva co yahn vino man, ima man. 39 Ihyan

che rih ye vino ndico ne, hua nahn cuh ye che ra,
te rahn ye te tahque ndah rihn vino ndico.

6

Thyan apostol ne, tico ye indo trigo
1 Ama ro che rahte tuhno ihyan ne, chuh Dihvo
vo nanva chendata. IThyan apdstol yahn ye ne, tico
ye indo trigo, ne rendihvenun tah ye, reh ye ndute
yahn. 2Tuhme rahn ama o sahn fariseo ri se ihyan
chahn:

—¢Dehco che tihca redin nchuhn?, te a va cade
che hua co din vo ntiyon ro che rahte tuhno ihyan.
3Ndahconan Dihvo vo, ne rahn ye ri ye sahn:

—¢A hua ndihchenan nchuhn che ndirun nan
Ndudo yahn Dendiohs nduhca che din David ro
che chi cuico ye nduco combiero yahn ye? 4A
devano ne nduhca che chenda ye chete yaco yahn
Dendiohs, ne cheh ye pan che va min, ne cah ye,
cheh ihyan che nduco ye. Ate nduco nduh hua
quendihco ye nunde, andahre pan chemin chan, a
ndi vedino yahn Dendiohs, ne atenan chidocuyan
co cheh ye.

5 Quendi Dihvo vo rahn ye nduco sahn chahn:

—U che rinducd nducoyaca ihyan ne, rihquen-
tiyon nde nducuahn che redin ihyan ro che rahte
tuhno ye.

Dihvo vo Jesucristo ne, din ye che ndoyahn ama
sahn che ndi cuma tah se
6 Tama ro che rahte tuhno ihyan ne, chenda
Dihvo vo chete ama yaco, chicuahn ye. Min que-
nun ama sahn che ndi cuma tah cuaco se. 7 Sahn
devano ley che dirun Moisés man, sahn fariseo

man ne, rihno se Dihvo vo ndete che din ye che
ndoyahn sahn min ro che rahte tuhno ihyan, cava
che cuih nunde se yahn ye. 8 A devano Dihvo vo
che rendedecadino sahn chahn, ne rahn ye ri ye
sahn che ndi cuma tah me:

—Cuenecuen, cuandi mendahn.

Necuan sahn min, chandi se. 9Tuhme rahn yeri
ye sahn chahn:

—Man ne, tumerune nchuhn: ;Deh din voro che
rahte tuhnoihyanne? ;A dinvo che ndah, odinvo
che hua ndah ne? ¢A cah yune vo che coh ihyan, o
ndedevahn vo ihyan ne?

10 Chaconan ye, ndihchero ye nducoyaca sahn
chahn, ne rahn ye ri ye sahn che ndi cuma tah me:

—~Cuacondihque tah.

Chacondihco tah se, ne ndetahno ndoyahn tah
se. 11 Ama chitan sahn chahn, nerente se van man
se nduco vih deh din se nduco Dihvo vo.

Tendahnun Dihvo vo Jesucristo ndichio apdstol

12 Tahn min ne, cuahn Dihvo vo ama cuete, ne
min covah ye numa yan. 13 Cuahn che chi dave
ne, nedin dama ye ihyan che rinduco ye ihyan,
ne tendahnun ye ndichio ihyan chahn cava che
co ye apOstol. 14 Ama ihyan chahn ne, Simén, ne
chaconahn Dihvo vo che duche ye Pedro. Thyan
chenahn ne, Andrés, dihno Simon man, Jacobo
man, Juan man, Felipe man, Bartolomé man,
15 Mateo man, Tomds man, Jacobo, daya Alfeo
man, Simoén Zelote man, 16 Judas, dihno Jacobo
man. Namin nduco ama se Judas Iscariote, sahn
min che ndihcue ndeh se Dihvo vo.

Chicuahn Dihvo vo Jesucristo ama yahn ithyan

17 Cuenchahn Dihvo vo cuete me, ne ndo ye
ama ya ico nduco ihyan chahn. Namin ama yahn
ihyan che vate ye estado yahn Judea man, yan
Jerusalén man, chihto yan Tiro nduco Sidon man,
ndo dama ye min nduco ye. Nda nducoyaca ihyan
chahn, tenahn cahnevan ye che ricuahn Dihvo vo
man, nahn ye che din Dihvo vo che ndoyahn ye
man. 18 Namin ndetendah Dihvo vo vaco chihnga
che chenun ihyan. 19 Thyan che cah ye ne, nahn
nahn tah ye Dihvo vo yahn che quenan cuma
ye vederihquentiyon chahte, ne nducoyaca ihyan
che tihca redin ye ne, ndetahno rendoyahn ye.

Ihyan che ndah ro yahn ye

20 Tuhme ndihchero Dihvo vo Jesucristo ihyan
che rinduco ye ihyan, ne rahn ye ri ye ihyan:

—Nchuhn che chevah ne man, che necun ne
man ne, ndah ro yahn ne, te ndi cuande ne van
ihyan yahn Dendiohs.

21’Ndah ro yahn nchuhn che nahn cahnevan ne
Ndudo yahn Dendiohs, te din ye conahn ne.

’Ndah ro yahn nchuhn che ndache ri ne, te din
Dendiohs che co yeno ne.

22°Ndah ro yahn nchuhn cuahn che cava u che
rinducoé nducoyaca ihyan, co tan ihyan nduco
ne man, hua co ndihche ye nchuhn man, cahva
ye nduco ne man, ndere cahma ye te duhtuno
ihyan ne man. 23 Ro che tihca din ihyan nduco
ne ne, ndahca che cah yeno ne chedave yahn ne,
te cuahn che nda ne vahchetero ne, a va yan che
ndah cava ne. Ndahca che necahco ne te ihyan
ndico yahn ihyan tan chahn ne, a tihca din ye
nduco ihyan profeta.

24°Ate yah ri cava ihyan cuihca, te atenan man
ro cuh che vate ye vedeyeno.

25°Yah ri cava ihyan che hua rendotenan ye
Ndudo yahn Dendiohs che rahco ye, te nda ro che
ndotenan ye.

’Yah ri cava ihyan che yeno ye, te nda ro che co
ran ye.

26’Yah ri cava ihyan che rahn nducoyaca ihyan
che ndah ihyan ye, te ihyan ndico yahn ihyan
chahn tihca rahn ye yahn ihyan che din ca ye che
profeta ye.

Nahn che din yahino vo thyan che hua ri rendi-
hche ye uvo
27°Rdhn ri nchuhn: codin yahino ne ihyan che
hua ri rendihche ye nchuhn. Codin ne che ndah
nduco ihyan che tan ye nduco ne. 28 Ndah cahma
ne yahn ihyan che rahva ye nduco ne, covah ne
cava ye. 29 Ndete che va ihyan che din tan ye
nduco ne ne, hua dama co ne nduco ye. Ndete
che nahn cahnevi ihyan tino rendiche nchuhn
ne, tahque ndah cuahnecun ne che cahnevi ye
nde cahteca ne che co che cuhma ne nduco ye.
30 Adecoduhno ihyan che caca ye dehtenduh yahn
ne, cocah ne, ne ihyan che cahnevi ye deh che va
yahn ne ne, hua ndaca ne. 31 Nduhca che nahn
nchuhn che ndah din nducoyaca ihyan nduco ne
ne, tihca codin ne che ndah nduco ye.
32’Ndete che din yahino nchuhn deman ihyan
che yahino ye nchuhn ne, ¢dehra cochihve yahn
ne? Nde ihyan che duhtuno ihyan ye ne, tihca
redin ye. 33 Ndete che deman ihyan che ndah
ihyan ye nduco nchuhn, ndah din ne nduco ye ne,

¢dehra cochihve yahn ne? Nde ihyan che duhtuno
ihyan ye ne, tihca redin ye. 34 Ndete che deman
ihyan che co nedihve ye yahn nchuhn, cah ne,
tumanan ye ne, ;dehra cochihve yahn ne? Nde
ihyan che duhtuno ihyan ye ne, tihca recah ye,
retumanan combiero yahn ye che co nedihve ye
yahn vih. 35 Ate nchuhn ne, codin yahino ne nde
ihyan che hua ri rendihche ye nchuhn. Codin
ne che ndah. Cocah nchuhn, tumanan ihyan,
nde hua cuahtenan rino ne che nevihve yahn
ne. Ndete che tihca din nchuhn ne, Dendiohs,
ihyan min che ama yudo vederihquentiyon yahn
ye ne, ndahco menun ndahva ye yahn ne, nedin
daya ye nchuhn, te ihyan min ne, ndah ye nde
nduco ihyan che duhtuno ihyan ye man, ihyan
che nde hua renecah ye nundihve cuahn ihyan
man. 36 Nduhca che renan vahino Chida nchuhn
nducoyaca ihyan ne, tihca codin ne.

Nduhca che va che cuahtenan vo nduco ithyan

37°’Hua ndahchenan nchuhn ihyan, ne hua co-
nan cuma che techecade Dendiohs yahn ne yahn
nunde min, din ye castigo nchuhn. Cuenchahco
ne yahn ihyan, ne nchahco Dendiohs yahn ne.
38 Codin nchuhn che ndah nduco ihyan, ne din
Dendiohs che ndah nduco ne, nde tihdenan ca ye
ndahco menun ye yahn ne. Tihca, te nduhca che
redin ne nduco ihyan ne, atihnoca ndahco menun
Dendiohs yahn ne.

39 Tuhme nte Dihvo vo ejemplo cuh, chihnevan
ihyan chahn:

—A devano nchuhn te ama sahn nan ve hua co
quendanan se tama sahn nan ve, te coranun nduh

che oseive yahn. 490 Tahque devano ihyan ricuahn
che co ama sahn che rahn. Ate cuihno cuahn sahn
min ne, anduhneva che devano ihyan ricuahn
yahn se ne, tihca codevano se. Hua chuhnan
vededevano yahn se.

41’Ndete che rihco nchuhn cudado nunde yahn
tama ca ihyan, ne hua retumacah ne nunde yahn
man ne ne, anduhneca ndete che ndihchero ne
ama iyaca che quenun ndutenan ye, ate nde
hua retumacadino ne che quenun ama vihto
ndutenan man ne. 42 Ndete che tihca ne, o nan o
chende ne. Nde hua quenan yahn ne che cahma
ne coneihyan: “Conandi cava che hua condihque
nunde”, te nde hua retumacadino ne che tahque
chihnga redin man ne. Tahque ndah che dinoca
cahcoman ne che chihnga redin ne, tuhme co
conan ne ihyan cava che runecade cochica ye.

Ejemplo yahn yahn ndata

43’Yahn ndata che ndah ne, ndah ndute yahn,
ne yahn ndata che hua ndah ne, hua ndah ndute
yahn. 44 Ama yahn ndata ne, ro deh yahn cuahn
cherindute yahn. Ndute higo ne, hua retun ihyan
tin yahn yan, nde hua retun ye uva nan dihyo yan.
45 Thyan che ndah ye ne, redin ye dehtenduh che
ndah, te ndah chedave yahn ye, ne ihyan che hua
ndah ye ne, redin ye dehtenduh che hua ndah,
te hua ndah chedave yahn ye. Nan ndudo yahn
ihyan ne, rihcoro nduhca ihyan ye.

46 ’;Dehco che rahn nchuhn ri ne u: “Dihve
nuhn, Dihve nuhn ne”?, te hua redinahn ne che
rihquentiyon. 47 Adecoduhno ihyan che renda
ye ndn man, che rihnevan ye che rahn man, che

redinahn ye che rihquentiyon man ne, cahma co
nchuhn duh nduhca ye. 48 Thyan min ne, nduhca
ihyan che chihno ye vaco ye, ne yano chino ye nde
nan yava, ne min chihco ye name yahn. Cuahn
che chihta ico ne, ama dito chahn nune nan vah
me. Ate hua chi quenda nune vah me, te nan
yava va name yahn. 49 Me ihyan che rihnevan ye
ndudo yahn, ne hua redinahn ye ne, ihyan min
ne, nduhca tama ihyan che chihno ye vaco ye, nde
hua chihco ye name yahn. Cuahn che chihta ico
ne, ama dito chahn nune nan vah me. Ndora vah
me, ne chihno chinda.

7

Nduhca che chitahno ama capitdn

1 Cuahn che chihno chicuahn Dihvo vo ihyan
chahn ne, cuahn ye yan Capernaum. 2 Ama
capitdn che va ye yan min ne, va sahn decahya
yahn ye che ama yahino ye sahn, ne chetah cah
sahn. Ama tahn ndi se, adeche coh se. 3Cuahn che
checadino capitdn me yahn Dihvo vo che redin
ye vederihno ne, dechuh ye ama o ihyan ndinan
yahn ihyan nacion yahn Israel, cava che caca ye
favor ihyan che cahn ye, ne din ye che ndoyahn
sahn decahya me. 4Chahn ihyan chahn nan Dihvo
vo, ne ama chica ye favor ihyan, ne rahn ye:

—Capitan cah ne, ndahca che conan ne ihyan,
5> te yahino ye nacién yuhn vo, ne chihno ye ama
yaco yahn nuhn.

6 Tuhme cuahn Dihvo vo nduco ihyan chahn.
Cuahn che a nda nino ye ne, dechuh capitan me
ndudo nduco ama o amigo yahn ye, rahn ye tuhca:

—Dihvé, hua denduh ne ndih cava no u, che
chi ne nde chete vacé. 7 A devang te u ne, ndiyu
ihyan che co chi nan ne. Nde nan che cochi
ne, cuihquentiyon ne, ne ndoyahn sahn decahya
yahn. 8 Che cahcantiyon ne ne, a devano te va
che conahn, te namin u ne, va ihyan che te ye
vederihquentiyon quenan cuma, ne vate sandado
yahn. Rihquentiyon ama se che cahn se, ne rahn
se, ne rihquentiyon tama se che chi se, ne rechi
se, ne nducuahn che rihquentiyén sahn decahya
yahn ne, redinahn se.

9Yahn che tihca rahn capitdn me ne, cuahn ino
Dihvo vo, ne chaconan ye, ndihchero ye ihyan che
nduco ye, ne rahn ye:

—~Cuaco rahn ri nchuhn te nde numachahte
nacion yuhn vo ne, hua rendacd ihyan che tihca
ama ritahno ye.

10 Cuahn che ndaconan ihyan che chahn ye
ntiyon yahn capitan me ne, ntaca ye sahn che
adeche coh me che a ntoyahn se.

Ndedetuhche Dihvo vo Jesucristo ama tenahn,

daya amandahta vah

11 Chihno min ne, Dihvo vo nduco ihyan apdstol
yahn ye man, ama yahn ca ihyan man, cuahn
ye ama yan che duche Nain. 12 Cuahn che nda
ye viyan me ne, tahn nun ye ihyan che cuahn
ye cuhche ye ama tenahn daya ama ndahta vah.
Ama ndiyahn ra sahn dihn min yahn ndahta vah
me, ne ama yahn ihyan nduco ye. 13 Cuahn che
ndihche Dihvo vo ndahta vah me ne, quenan
vahino ye tahn, ne rahn ye ri ye tahn:

—Hua cueque.

14 Tuhme chahn nda ye, ne cah tah ye yave
yahn tenahn me, ne sahn che nda se yave me ne,
chahtendirino se. Rahn ye ri ye tenahn me:

—iCuenecuen!

15 Ndetahno necuan sahn dihn che a ndih me,
ne canan rente se. Tuhme necah Dihvo vo sahn
chaco se. 16 Ama cuahn ino nducoyaca ihyan, ne
rendeva ye numacuahn vedeyeno yavenan Den-
diohs, ne rahn ye:

—Nda ama profeta van uvo, ihyan yahn Den-
diohs. jAma chahte vederihquentiyon quenan
cuma ye! Dechuh Dendiohs ihyan.

17 Ama chetuhn ndudo yahn vederihno che din
Dihvo vo numachahte estado yahn Judea man,
nduh cuan nan che nino min man.

Dechuh Juan Bautista ihyan che rinduco ye
thyan nan Dihvo vo Jesucristo
18 Thyan che rinduco ye Juan Bautista ne, rahn
ye ri ye ihyan yahn nducuahn vederihno che
redin Dihvo vo. Tuhme cah Juan o ihyan chahn,
19 ne dechuh ye ihyan cava che tumerune ye Di-
hvo vo, a ihyan min niyon ihyan che a va cade
che dechuh Dendiohs ihyan, ndedevahn ye ihyan
iyehnse, o cuahtenan rino ye tama ihyan. 20 Nda
ihyan chahn nan Dihvo vo, ne rahn ye ri ye ihyan:
—Juan Bautista ne, dechuh ye nuhn, tumerune
nuhn ndih: ¢A ndih ithyan che a va cade che
dechuh Dendiohs, ndedevahn ye ihyan iyehnse, o
cuahtenan rino nuhn tama ihyan ne?
21Ura min din Dihvo vo che ndoyahn ama yahn
ihyan cah man, din ye che chi ro nan ihyan che
ve nan ye man, ndetendah ye vaco chihnga che

chenun ihyan man. 22 Tuhme ndahconan ye yahn
ihyan chahn che dechuh Juan:

—~Conahn nchuhn, cuenecah cuande ne Juan
yahn nducuahn che ndihchero ne man, che chi-
hnevan ne man. Ihyan che ve nan ye ne, redin
che ri ro nan ye. Ihyan che ndi cheche cah ye
ne, redin che rica ye. Thyan che ndi ye cah che
recha yute ne, redin che rendoyahn ye. Ihyan che
a ndih ye ne, rendedetuhché ihyan. Ihyan che
necun ye ne, ricudhn ndudo ndah yahn Dendiohs
ihyan. 23 Ndah ro yahn ihyan che ritahno ye che
dechuh Dendiohs u.

24 Cuahn che conahn ihyan chahn ne, rente
Dihvo vo nduco ihyan che chenun ye min yahn
Juan, ne rahn ye:

—¢Deh che chahn nchuhn, ndihchero ne min
yahn nan che metah duhva? ;A ama nduco che ra
yuhne? 25 ;Duh che chahn nchuhn, ndihchero ne
tuhme? ;A ama sahn che ninevaca se nduco tino
ndah? A devano nchuhn te sahn che renevaca se
nduco tino ndah man, rahte se vihco man ne, sahn
chahn ne, chete vaco rey chenun se. 26 Tuhme
ne, ;duhra che chahn nchuhn, ndihchero ne? ;A
ndiyu ama profeta? Cuaco niyon, te ihyan min
ne, tahque chahte vederihquentiyon che quenan
cuma ye che co ihyan profeta chenahn. 27 A
yahn ihyan min che a ndirun nan Ndudo yahn
Dendiohs tuhca:

Condihche, dechuh ama sahn tahque menan ca
che co di, cuahndudo se ndudo yahn.

Cahcoyan se chedave yahnihyan, cava che nevah-
necun ye di.



SAN LUCAS 7:28 XXXIX SAN LUCAS 7:37

28Rahn rinchuhn te van nducoyaca ihyaniyehnse
ne, Juan Bautista che tahque chahte vederihquen-
tiyon che quenan cuma ye. Ate ihyan che tahque
necun ye van ihyan che rihquentiyon Dendiohs
ne, tahque ndah ro yahn ye che co ihyan min.

29 Cuahn che tihca rahn Dihvo vo ne, ama yahn
ihyan yan, nde sahn rica tumecadiyo, ndeva ye
yavenan Dendiohs, te chahn ye, chehdenune Juan
ihyan. 30 Ate sahn fariseo nduco sahn devano ley
che dirun Moisés ne, chahcotahn se che rihquen-
tiyon Dendiohs, te hua chahn se che chehdenune
Juan sahn. 31 Tuhme rahn Dihvo vo:

—c¢Deh cahmd yahn nchuhn che vate ne man
ro cuh ne? 32 Nchuhn che vate ne man ro cuh
ne, nduhchan sahn cahya che rahn se ri se com-
biero yahn se: “Tive nuhn cu retive, ne hua
ndeh nchuhn. Cah ran nuhn nduhca che rah ran
ihyan nan ndih tenahn, ne hua chaco nchuhn.”
33 Tihchan nchuhn, te nda Juan Bautista, ne hua
cheh ye pan, nde hua chih ye vino, ne rahn ne te
quenun vaco chihnga ihyan. 3¢ Nda u che rinducé
nducoyaca ihyan, ne réh man, rih man, ne rahn
nchuhn: “Nga ama se, ne ama reh se man, ama
rih se vino man, rinduco se ihyan nunde man,
sahn rica tumecadiyo man.” 35 Ate dehve din
yahn che tihca rahn nchuhn, te nducoyaca ihyan
devano, renahn ye te vededevano yahn Dendiohs
ne, chemin che richihve.

Nchahco Dihvo vo Jesucristo yahn ama tahn
nunde

36 Ama sahn fariseo ne, yahve se Dihvo vo che

cheh ye nduco se, ne cuahn ye ndevaco se. 37 Ama

tahn nunde che va te yan min ne, checadino te che
min chete vaco sahn fariseo me va Dihvo vo, reh
ye. Tuhme nda te, nda te ama frasco nunedan.
38 Chahn nda te, ne chehntihya te nan Dihvo vo.
Ama raco te, ne canan te redecahnda te cah ye
nduco nune ndutenan te. Rendedetih te nduco
yudo tin te. Retenan te cah ye, ne chacotahma
te nunedan me. 39 Ndihche sahn fariseo me, ne
ndedecadino se: “Tahn tih ne, chihnga ihyan te.
Ndete che cuaco che profeta ihyan tih ne, cadino
ye duh ihyan te.” 40 Tuhme rahn Dihvo vo ri ye
sahn fariseo me:

—Simon, nté ama ejemplo, cahneven.

Ndahconan Simon:

—TIhyan Ricuahn, cuente ne, cahnevan.

41Rahn ye:

—O se ne, quendihco se yahn ama ihyan. Ama
se ne, quendihco se uhn ciento, ne tama se ne,
quendihco se o raco ndiche. 42 Nducote metah
dehva yahn sahn chahn ne, hua chi nedihve se
yahn ye. Ate nchahco ye yahn nduh che o se.
Man ne, cahme co u: ¢{Cha sahn chahn che tahque
yahino se ihyan min ne?

43 Ndahconan Simon:

—Rahco te sahn che tahque ndeh quendihco se
yahn ye.

Rahn Dihvo vo ri ye Simon:

—Ndahca rahn.

44 Chaconan ye, ndihchero ye ndahta me, ne
tuhme rahn ye ri ye Simon:

—¢A chihque cudado nduhca che din ndahta tih
ne? Chenda chete vaque, ne hua te nune cava che
ntu cah, ate ndahta tih ne, decahnda te cah nduco

nune ndutenan te, ne ndedetih te nduco yudo tin
te. 45 Di ne, hua tenan u che nevahnecon u, ate
ndahta tih ne, nde ura che nda ndevaque, nde
meniyon ne, hua reguan te retenan te cah. 46 Hua
chih aceite tin, ate ndahta tih ne, chacotahma te
nunedan cah. 47 Chemin che rahn ri di te nducote
ama va vedeyahino yahn te ne, codevene te va
vederenchahco cava te, andahre ama quendihco
te nunde. Ate ihyan che ndaca ye vederenchahco
yahn tah sihn che quendihco ye ne, hua chahte
vedeyahino yahn ye.

48 Tuhme rahn Dihvo vo ri ye ndahta me:

—A nchahco6 nunde yehn.

49 Nducoyaca ihyan che vate ye min, reh ye
nduco Dihvo vo ne, ndedecadino ye: “;Duhra sahn
tih che rahco se che renchahco se nunde yahn
ihyan?”

50 Ate rahn Dihvo vo ri ye ndahta me:

—Yahn che chitehne ne, ndaque vederen-
chahco. Conahn. Dehve rahque.

8

Yahn ihyan ndahta che chinduco ye Dihvo vo
Jesucristo
1 Chihno min ne, quechica Dihvo vo nduh yan
nduh yan, ricuahn ye ndudo ndah yahn vederi-
hquentiyon yahn Dendiohs. Nduco ye nduh che
ndichio apdstol yahn ye. 2 Namin nduco ye yahn
ihyan ndahta che ndetendah ye vaco chihnga
che chenun ihyan man, ihyan ndahta che din ye
che ndoyahn ye man. Van ndahta chahn nduco
Maria yahn yan Magdala, ihyan min che chenun
ndache vaco chihnga ro menan, ndetendah ye.

3 Namin nduco Juana, ndahta yahn Chuza, ama
sahn ndinan yahn rey Herodes. Nduco Susana
man, nduco yahn ca ndahta che chinan ye Dihvo
vo nduco tume yahn ye man.

Ejemplo yahn ihyan che retuhdo ye ndute ndata

4 Ama yahn ihyan yahn queri ama yan, ndo
dama ye nan Dihvo vo, ne nte ye ejemplo cuh,
chihnevan ihyan chahn:

> —Cuahn ama ihyan, retuhdo ye ndute ndata
yahn ye. Cuahn che retuhdo ye ne, chera neve
ndute chihto yune. Chemin ne, chendinun ihyan,
nendayahda, nechehte. 6Teneve ndute ne, chera
nan tu. Cuahn che quendah ne, tih yahn che ndo
cuma yahn nan tu me. 7 Te neve ndute ne, chera
van chano yan. Chihta dama nduco chano yan
chahn, ne quenun man chendata me. & Te neve
ndute ne, chera nan yahn ndah, ne quendah, ne
chi yahn, cade ciento queri ama.

Chihno nte ye ejemplo me ne, tuhme ama dito
rahn ye:

—Nducoyaca nchuhn, jcuendedecadino ndah ne
yahn ejemplo me!

Rahn Dihvo vo Jesucristo deh cuande che rente
ye ejemplo

9Tuhme tumerune ihyan apo6stol chahn ihyan:

—¢Deh conahn ejemplo che nte ne me ne?

10Rahn ye riye ihyan chahn:

—Nchuhn ne, te Dendiohs che conahn ne yahn
vederihquentiyon yahn ye. Ate ihyan chenahn
sih ne, renté nduco ye deman nduco ejemplo,
cava che ndihchero no ye, ne hua nchanan ye,
cahnevan no ye, ne hua conahn ye.

Te cuande Dihvo vo Jesucristo deh conahn ejem-
plo yahn ihyan che retuhdo ye ndute ndata me
11°Tuhca conahn ejemplo me: Ndute ndata me
ne, nduhca Ndudo yahn Dendiohs. 12 Ndute che
chera chihto yune me ne, nduhca ndudo che rih-
nevan ama o ihyan, ne ndetahno renda chundah,
ne rehnevi se Ndudo me chete chedave yahn ye,
cava che hua cotahno ye, ne hua ndevahn ye.
13 Ndute che chera nan tu me ne, nduhca Ndudo
che rihnevan tama te o ihyan, ne renevahnecun
ye numacuahn vedeyeno. Ate nduhca chendata
che metah cua yano dihyoduto tihchan ye, te
cuahn che rechuhrihn ye, o redin tan ihyan nduco
ye cava Ndudo me ne, ndetahno rihcoman ye.
14 Ndute che chera van chano yan me ne, nduhca
Ndudo che rihnevan tama te o ihyan, ate ama
rendedecadino ye yahn ntiyon yahn ye ro ro man,
nahn yahn ye vedecuihca che va iyehnse cuh
man, nahn quendiye vedeyeno yahn man ye man.

Chemin che hua ri redin Ndudo me che ndah
nduco ye. 15 Ate ndute che chera nan yahn ndah

me ne, nduhca Ndudo che rihnevan tama te o
ihyan, ne renevahnecun ye numacuahn chedave
yahn ye, ne riquendi ye. Ihyan chahn che redin
Ndudo yahn Dendiohs che ndah nduco ye.

Ejemplo yahn candil

16 Quendi Dihvo vo ricuahn ye:

—Nde ama ihyan ne, hua renahn yahn ye ama
candil cava che cahco ndeh ye man cajun, o man
yundo. Rihco ye nan che yaco, cava che coro dave
yahn ihyan che renda ye. 17 Tihca nducuahn che
rahn ri nchuhn cuahn che a deman vo ne, va che
cuahndudo nchuhn, cahnevan ihyan. Nducuahn

che rahn, andahre ama rihn cava che conahn
ihyan, ate conahn ye.

18>Chemin che cuihnevan ndah nchuhn ndudo
che rdhn, te ihyan che ndah renahn ye ne, nde

tahque ndah ca conahn ye, ne ihyan che hua ndah
renahn ye ne, va che conan ye nde tah sihn che
chenahn ye.

Nda chaco Dihvo vo Jesucristo nduco dihno ye

19 Nda chaco Dihvo vo nduco dihno ye, ne hua
chi chenda ihyan chahn nan che quenun ye, te
ama yahn ihyan chenun ye min. 20 Tuhme rahn
ihyan ri ye Dihvo vo:

—~Chaco ne nduco dihno ne, vatendi ye cuahn
chevah, nahn ndihchero ye ndih.

21Rahn ye ri ye ihyan chahn:

—TIhyan che rihnevan ye Ndudo yahn Dendiohs,
ne redinahn ye ne, a ihyan chahn che rendihché
ihyan nduhca chac6é man, nduhca dihné man.

Chihco dihn Dihvo vo Jesucristo yuhne tan

22 Ama yune ne, chenda Dihvo vo chete ama
barco nduco ihyan apdstol yahn ye, ne rahn ye:

—Cuhn vo nduco nchuhn tama lado viche cah.

Tuhme cuahn ye nduco vih. 23 Ura che cuahn
ye nduco vih ne, quiyado Dihvo vo, ne canan rano
yuhne tan, nde arito nune chete barco me, adeche
cuehchenun chete vine me. 24Chahn ihyan chahn,
ndedetuhche ye Dihvo vo, ne rahn ye:

—ilhyan Ricuahn! jThyan Ricuahn! jCuentuche ne,
te adeche cuehchenun vo van nune!

Necuan Dihvo vo, ne chihco dihn ye yuhne
tan me, ne quendite dihn vine me. 25 Tuhme
tumerune ye ihyan chahn:

—¢A hua ritahno nchuhn?

Ate ihyan chahn ne, ama rahn ino ye, ama
redihya ye ri, ne retumarune vih ye:

—¢Duhra thyan cuh?, te nde yuhne, nde vine,
redinahn che rihquentiyon ye.

Ama sahn yan Gadara che chenun vaco chihnga
sahn
26 Chihno min ne, nda ihyan chahn yan Gadara,
ama yan che va tama lado viche yahn vine yahn
Galilea. 27 Ndetahn che ndiquendah Dihvo vo
chete barco me ne, nda ama sahn yan min nan
ye. Sahn min ne, a rahn cuahn che chenun vaco
chihnga sahn. Devane se, quechica se, nde hua
quenun se vaco se, te nan rehche tenahn ne, min
quenan se. 28 Cuahn che ndihchero se Dihvovone,
chahn nda se, chehntihya se nan ye, ne cah se:
—]Jesus, Daya Dendiohs che ama yudo vederi-
hquentiyon yahn ye, ;dehco che recahdenun ne
yune yahn? Rica favor ndih che hua din ne che

chuhrihn. _ .
29 Tihca rahn se, te Dihvo vo ne, a chihquen-

tiyon ye vaco chihnga chahn che ndiquendah
sahn. Ama ndeh yune cuahn che retumangan
vaco chihnga chahn sahn ne, redechiche ihyan
sahn nduco cadena, ate rihno rendeh se cadena
me, ne riquenda vaco chihnga chahn sahn van
chano. 30 Dihvo vo ne, tumerune ye sahn:

—¢Deh doche ne?

Ndahconan se:

—Legion duché.

Tihca duche se yahn che ama yahn vaco chi-
hnga chenun sahn. 31 Ama chica vaco chih-
nga chahn favor ihyan che hua dechuh ye van

ruchiyahn. 32 Min nino van chano ne, chenan
ama yahn cuche, reh te. Ama chica vaco chihnga
chahn che cah yune ye che conda chete cuche
chahn, ne cah yune ye. 33 Tuhme ndiquendah
vaco chihnga chahn sahn min, ne chenda cuche
chahn. Cuche chahn ne, cochahn te, rano te nan
?dava, ne cheranun te chete vine me, cuahn ico
e.

34 Cuahn che ndihchero sahn che redin cudado
cuche chahn che tihca chi ne, chano se. Cuahn se,
chengo se ihyan viyan man, ihyan rancho man.
35 Tuhme cuahn ihyan viyan ndihchero ye deh
che chi. Cuahn che nda ihyan chahn nan che
quenun Dihvo vo ne, ndihchero ye sahn min che
a ntiquendah vaco chahn sahn. Va se chihto nan
Dihvo vo, quenun se tino yahn se. A va cuaco dave
yahn se, ne dihyaihyan chahn chi. 36 Tuhme ihyan
che ndihchero ye ne, rente ye nduco ihyan che
nda chahn taca chi che ndiquendah vaco chihnga
chahn sahn min. 37 Nducoyaca ihyan che vate ye
yahn yahn yan Gadara, ama dihya ye chi. Chemin
che rahn ye ri ye Dihvo vo che ndaca ye yan min.
Tuhme chenda Dihvo vo chete barco, conahn ye.
38 Sahn che a ntiquendah vaco chahn sahn ne,
amarica se Dihvo vo che cah yune ye che conduco
se ihyan. Ate hua cah yune ye, ne rahn ye ri ye
sahn:

39 —Conahn cuahn ndevaque, ne cuente yahn
vederihno chahte che din Dendiohs ndoque.

Tuhme conahn se, ne chacotuhn se ndudo nu-
macuahn viyan me yahn vederihno chahte che
din Dihvo vo nduco se.

Rica Jairo cava tahn dihn daya se

40 Cuahn che ndaconan Dihvo vo viche lado cuh
yahn vine me ne, ama yahn ihyan nevahnecun ye
ihyan numacuahn vedeyeno, te nducoyaca ye ne,
chenan rino ye ihyan. 41 Ura min nda ama sahn
ndinan yahn yaco, duche se Jairo, ne chehntihya
se nan Dihvo vo, chica se favor ihyan, cava che
cahn ye vaco se, 42te va ama ndiyahn ra tahn dihn
yahn se, a ri te tenduh ndichio nduyo. Chetah cah
tahn, adeche coh te. Tuhme cuahn Dihvo vo, ne
nde hua ri che caca ye, te ama yahn ihyan nduco
ye.

Ndoyahn ama ndahta che nahn tah te tino yahn
Dihvo vo Jesucristo
43 Min van ihyan chahn, nduco ama ndahta che
cah te, rendora te yun ro ro. A rindichio nduyo
che quenan cah me tahn, ne a chihno nducuahn
yahn te che va che renedihve te sahn doctor. Ate
nde ama se hua chi dico se tahn. 44 Chahn nda te
cuahn vedame Dihvo vo, nahn tah te tino yahn ye,
ne ndetahno cheguan rahn yun me tahn.

4> Tuhme tumerune Dihvo vo:
—¢Duh nahn tah tino yahn ne?

Nducoyaca ye rahn ye te ndiyu ihyan chahn.
Pedro nduco combiero yahn ye ne, rahn ye:

—Ihyan Ricuahn, ama yahn ihyan chenun
chiche ye chihto nan ne, ¢dehco che retumerune
ne duh nahn tah tino yahn ne?

46 Ate rahn Dihvo vo:

—Va duh che nahn tah tino yahn, te checadino
che ndoyahn ama ihyan nduco vederihquentiyon
yahn.

47Ndihche ndahta me che a checadino Dihvo vo,
ne chahn nda te, chehntihya te nan ye, nde tuno

rendoh te. Tuhme necah cuande te ihyan nan
nducoyaca ihyan yan deh cuande che nahn tah te
tino yahn ye man, nduhca che ndetahno ndoyahn
te man. 48 Rahn Dihvo vo ri ye tahn:

—Daya4, yahn che chitehne ne, a ndoyehn. De-
hve rahque. Co conahn.

Dihvo vo Jesucristo ne, ndedetuhche ye tahn
dihn yahn Jairo

49Nde metah cuihno cahma Dihvo vo cuahn che
nda ama ihyan ndevaco Jairo, ne rahn ye:

—A chihtahndihn dayane. Ametah deh cuande
che quenda ne Ihyan Ricuahn.

50 Chihnevan Dihvo vo, ne rahn ye ri ye Jairo:

—Hua coran. Cuitehne che co conan di, ne tahn
dihn daye ne, ndaconan conan te.

51 Cuahn che nda ye ndevaco se ne, hua cah
yune ye che chenda nducoyaca ihyan nduco ye,
deman Pedro man, Jacobo man, Juan man, nduco
chida tahn dihn me man, nduco chaco te man.
52 Rah ran nducoyaca ihyan man, raco ye man,
cava tahn dihn me. Ate rahn Dihvo vo:

—Hua cuaco nchuhn, te tahn dihn tih ne, dehve
ndih te, te quiyado te.

53 Ate riyon nan ihyan chahn ihyan, te a devano
ye te tahn dihn me ne, a ndih te. 3¢ Tuhme chetah
Dihvo vo tah te, ne ama dito rahn ye:

—Tahn dihn, jcuenecuen!

55 Nta vaco tahn dihn me, ne ndetahno necuan
te. Chihquentiyon Dihvo vo che cah ihyan chahn,
cheh te. 56 Chida te nduco chaco te ne, ama cuahn
ino ye. Ate chihquentiyon Dihvo vo ihyan chahn
che hua cahma ye nduco nde ama ihyan, che
ndedetuhche ye tahn.

9

Dechuh Dihvo vo Jesucristo nduh che ndichio
apostol che chahn ye cahndudo ye

1 Ama yune ne, din dama Dihvo vo nduh che
ndichio ihyan apostol yahn ye, ne cah ye vederi-
hquentiyon ihyan chahn cava che ndetendah ye
vaco chihnga man, din ye che ndoyahn ihyan cah
man. 2Dechuh ye ihyan chahn che cahn ye cuah-
ndudo ye ndudo ndah yahn vederihquentiyon
yahn Dendiohs man, din ye che ndoyahn ihyan
cah man. 3 Chihquentiyon ye ihyan chahn:

—Hua dehva quenda nchuhn cuahn yune. Nde
indahco, nde dino, nde pan, nde tume, hua
quenda ne. A cahteca no ne che chenun ne; hua
quenda ne tama. 4 Adecotino vaco ihyan che
conda nchuhn ne, min cuahtenan ne nde tuno ro
che ndaca ne yan min. >Nan che hua ntumanecun
ihyan nchuhn ne, cuendiquendah ne yan min, ne
condahde ne yune yahn che chenan cah ne, cava
che cadino ihyan chahn te hua ndahca din ye.

6 Tuhme cuahn ihyan chahn nducuahn yan,
rahndudo ye ndudo ndah yahn Dendiohs man,
redin ye che rendoyahn ihyan cah man.

Herodes ne, nahn ndihchero ye Dihvo vo Jesu-
cristo
7 Checadino rey Herodes yahn vederihno che

redin Dihvo vo, ate hua devano ye duh ihyan min
yahn che nahn ihyan ne, rahn ye te Juan Bautista
ntuche ye van tenahn. 8 Te nahn ihyan ne, rahn ye
te profeta Elias nuhnde ro ye. Nahn tun ihyan ne,
rahn ye te ama cha ihyan profeta che chahte ye a
rahn me, ntuche ye. 9 Tuhme rahn Herodes:

—Juan ne, u dechuh che chica yan sandado
dandoye. ¢{Duhraihyan cah cherihnevan cherente
ihyan yahn ye tuhme ne?

Chemin che nahn ndihchero ye Dihvo vo.

Cah Dihvo vo Jesucristo, cheh uhn mil ihyan

10 Cuahn che ndaconan ihyan apdstol chahn ne,
necah cuande ye Dihvo vo yahn nducuahn che din
ye nan che chahtechica ye. Tuhme quenda Dihvo
vo ihyan chahn ama cuan nan che metah duhva
nino yan Betsaida. 11 Ate checadino ihyan yan, ne
ama yahn ye cuahn ye quendi ye Dihvo vo. Cuahn
che nda ye nan che quenun Dihvo vo ne, chicuahn
Dihvo vo ihyan chahn yahn vederihquentiyon
yahn Dendiohs, ne din ye che ndoyahn ihyan che
cahye.

12 Cuahn che a chi chino ne, ndo dama nduh che
ndichio apodstol chahn nan Dihvo vo, ne rahn ye ri
ye ihyan:

—~Cuedechuh ne ihyan sih yan che nino man,
nanranchoman, cavache cuaye che chehyeman,
ndaca nan che cuahtenan ye man, te muhn nan
che chenan vo ne, metah dehva.

13Rahn Dihvo vo ri ye ihyan chahn:

—~Cah nchuhn, cheh ihyan sih.

Rahn ihyan chahn ri ye Dihvo vo:

—Uhn ra pan nduco o yahca va yahn nuhn,
atenan che cahn nuhn, cua nuhn che cheh
nducoyaca ihyan sih.

14 Thyan chahn ne, ri ye tenduh uhn mil che
deman ihyan chahn. Tuhme rahn Dihvo vo ri ye
ihyan apostol yahn ye:

—~Cuihquentiyon nchuhn che co dama ihyan

sih, cuahte ye cade o raco ndiche ye queri ama
cuan.

15 Tihca din ihyan chahn, ne chahte nducoyaca
ihyan. 16 Tuhme chetah Dihvo vo nduh che uhn
pan me nduco o yahca chahn, ne chenihyon nan
ye nan ro, necah ye nundihve cuahn Dendiohs.
Ndeh ye, ne cah ye ihyan apostol cava che cah
ye, cheh ihyan che ndi dama chahn. 17 Cheh
nducoyaca ihyan chahn nduhva che rica chedave
yahn ye. Chihno min ne, nedin dama ye che
ngava, ne chi ndichio cuahte.

Rahn Pedro te a Dihvo vo Jesucristo che dechuh
Dendiohs, ndedevahn ye ihyan iyehnse

18 Ama ro ne, quenan Dihvo vo nduco ihyan
apostol yahn ye, ne man ye revah ye ama lado.
Chihno min ne, tumerune ye ihyan chahn:

—¢Duh u, rahn ihyan ne?

19Ndahconan ihyan chahn:

—Nahn ihyan ne, rahn ye te ndih ne, Juan
Bautista. Nahn ye ne, rahn ye te ndih ne, Elias.
Nahn tun ye ne, rahn ye te ndih ne, ama cha ihyan
profeta che chahte ye a rahn me, ntuche ye.

20 Tuhme tumerune Dihvo vo ihyan chahn:

—Me nchuhn, ¢{deh rahn ne yahn ne?

Ndahconan Pedro:
—A ndih che a va cade che dechuh Dendiohs,
ndedevahn ne ihyan iyehnse.

Rahn Dihvo vo Jesucristo te va che cahno se
thyan

21 Tuhme chihquentiyon Dihvo vo ihyan chahn

che hua nuhnde ye che a ihyan min che a va che

chi ye ndedevahn ye ihyan iyehnse. 22 Quendi ye
rahn ye:

—U che rinduco nducoyaca ihyan ne, va che
ama chuhrihn. Intiyahn man, chidocuyan ndinan
man, sahn devano ley che dirun Moisés man ne,
ndahchenan se u, ne cahno se u. Ate cuihno inoro
ne, ntuché van tenahn.

23 Chihno min ne, rahn ye nduco nducoyaca
ihyan:

—Adecoduhno ihyan che nahn conduco ye u
ne, va che cahcoman ye vedeyeno yahn man
ye. Andahre nahn yah se ihyan nan cruz, ate
va che conduco ye u ro ro. 24 Tihca, te adeco-
duhno ihyan che cahcoman ye u che nahn ndede-
vahn man ye ihyan ne, ihyan min ne, conda ye.
Ate ihyan che cahco mendahn ye ihyan, coh ye
cava u ne, ihyan min che cuaco ne, ndevahn ye.
25 Nde tah hua cochihve che nedin dama ihyan
nducuahn vedecuihca che va iyehnse ndete che
conda ye. 26 Adecoduhno ihyan che co cuihnan ye
cava u nduco ndudo yahn ne, tihca u che rinducd
nducoyaca ihyan ne, co cuihnan cava ihyan min
ro che ndd nduco angel ndah numacuahn vederi-
hquentiyon yahn man, numacuahn vederihquen-
tiyon yahn Chida man. 27 Cuaco rdhn ri nchuhn te
0 ino ihyan che chenun ye muhn ne, hua coh ye
nde nda ro che ndihchero ye che conahn vederi-
hquentiyon yahn Dendiohs.

Ndo diyahn Dihvo vo Jesucristo

28 Chihno tenduh nine ro che tihca rahn Di-
hvo vo ne, quenda ye Pedro man, Jacobo man,
Juan man, ne cocha ye ama tinglete cava che

covah ye. 29 Numanahn che revah ye ne, ndo
diyahn ye. Tino yahn ye ne, ama ndo cua, ama
diyahn ro. 30 Adenan chihnde ro o ndaco, rente
ye nduco Dihvo vo. Thyan chahn ne, Moisés nduco
Elias. 31 Quendihco dave yahn vahchetero, ne
rente ihyan chahn nduco Dihvo vo yahn che va
che cahno sahn nunde ihyan min yan Jerusalén.
32 Pedro nduco combiero yahn ye ne, ama ren-
dave yahnde ye. Cuahn che ntah ndutinan ye
ne, ndihchero ye che ama ndo diyahn Dihvo vo.
Namin ndihchero ye ihyan che o chahn che che-
nun ye min nduco ye. 33 Ura che a nahn Moisés
nduco Elias ne, rahn Pedro ri ye Dihvo vo:

—Ihyan Ricuahn, jndahca che cuahtenan vo
muhn! Dendah nuhn ino vache vah, ama nan che
cuhnde ne, ne tama nan che cuhnde Moisés, ne
tama nan che cuhnde Elias.

Nde hua devano Pedro deh che rahn vye.
34 Numanahn che rahn ye ne, chiya ama man,
ne ama dihya ihyan chahn chi che chenun ye van
man me. 35Van man me ne, chihnevan ihyan
chahn ndudo che rahn Dendiohs:

—Sahn tih che Daya. Yahino sahn. Che cahma
se ne, chemin che codinahn nchuhn.

36 Chihno che chihnevan ihyan chahn ndudo
me ne, a deman Dihvo vo nti ye. Tahn min ne,
huarahn ihyan chahn nduco nde ama ihyan yahn
vederihno che ndihchero ye.

Ndetendah Dihvo vo Jesucristo vaco chihnga
che quenun ama sahn dihn

37Tamaro me ne, cuenchahn ihyan chahn cuete

me, ne ama yahn ihyan chahn ye, chendi yune

ye Dihvo vo. 38 Van ihyan chahn ne, rahn ama se
numa dito:

—Ihyan Ricuahn, conan vahino ne u. Condi-
hchero ne cava sahn dihn yahn, te ama ndiyahn ra
se yahn. 39 Ama vaco chihnga retumangan sahn,
ne adenan rah se. Ama dito rendoh se, riche yan
chende se. Rihno renuhn yah sahn, ne hua nahn
cahcoman sahn. 49 A chicd favor ihyan apdstol
yahn ne che ndetendah ye vaco chihnga me sahn,
ate hua chi ndetendah ye.

41 Ndahconan Dihvo vo:

—iAma yah ri cava nchuhn, ihyan nunde che
hua ritahno ne! ;A numacuahn ro conan nduco
nchuhn? ;Tava ro va che cocha nduco ne? Cuehn,
ngua daye.

42Ura che nda sahn dihn me ne, tumangan vaco
chihnga me sahn, ne chendava se ndiyahn, rih
dihca se. Ate ndetendah Dihvo vo vaco chihnga
me, ne nenecah ye sahn chida se. 43 Nducoyaca
ihyan ne, amarahn ino ye yahn vederihno chahte
che tihca din Dendiohs.

Tama yune rahn Dihvo vo Jesucristo te va che
cahno se ihyan

Namin nducoyaca ye rahn ino ye yahn ndu-
cuahn vederihno che redin Dihvo vo. Rahn Dihvo
vo nduco ihyan apdstol yahn ye:

44 Ndah conun ino nchuhn ndudo che rahn
nduco ne. U che rinduco nducoyaca ihyan ne, va
che necah se u tah sahn nunde.

45 Ate hua chenahn ihyan chahn che rahn ye,
te vahche yahn ye cava che conahn ye, ne vah ye
tumerune ye deh conahn ndudo min.

¢Duh che tahque ndinan ne?

46 Thyan apdstol chahn ne, rente ye van man
ye nduco vih, cha ye che tahque conan ye.
47 Checadino Dihvo vo che tihca rendedecadino
ihyan chahn, ne chetah ye ama lihn. Chehndi ye
nan ye, 48 ne rahn ye nduco ihyan chahn:

—Adecoduhno ihyan che nevahnecun ye lihn
cuh che cuande yahn ne, u nevahnecun ye. Adeco-
duhno ihyan che nevahnecun ye u ne, IThyan che
dechuh ye u nevahnecun ye. Adecoduhno ihyan
che tahque necun ye van nducoyaca nchuhn ne,
ihyan min che tahque ndinan ye.

Thyan che hua tan ye nduco vo ne, rinan ye uvo

49 Tuhme rahn Juan ri ye Dihvo vo:

—TIhyan Ricuahn, ndihchero nuhn ama ihyan
che, nduco che rahn no ye che duche ne ne, rende-
tendah ye vaco chihnga. Ate hua cah yune nuhn
che quendi ye, te hua nduco ye uvo.

S0Rahn Dihvo vo ri ye Juan:

—Hua cahca tan nchuhn che tihca redin ye, te
ihyan che hua tan ye nduco vo ne, rinan ye uvo.

Dihvo vo Jesucristo ne, chihya ye Jacobo nduco
Juan
51 Cuahn che a nda nino ro che va che nahn
Dihvo vo vahchetero ne, chihco dama ino ye, ne
cuahn ye yan Jerusalén. 52 Dechuh menan ye ama
o ihyan apdstol ama cuan yan yahn Samaria, cava
che nuhn ihyan chahn nan che conan ye. 53 Ate
ihyan yan min ne, huanevahnecunye Dihvovo, te
adevano ye te yan Jerusalén cahn ye. 4 Cuahn che
ndihchero Jacobo nduco Juan che tihca ne, rahn
ye:

—Dihve nuhn, nduhca che chihquentiyon
ihyan profeta Elias che chera yahn che chica
nan ro, ne chiche ama yahn ihyan ne, ¢a nahn ne
che tihca din vo, ne cuihno cuco ihyan yan tih ne?

55 Chaconan Dihvo vo, ndihchero ye ihyan
chahn, ne chihya ye ihyan:

—Nchuhn ne, nde hua devano ne tirica vedetan
yahn ne che tihca rahn ne, 56 te u che rinducé
nducoyaca ihyan ne, ndd cava che ndedevahn
ihyan, ndiyu cava che decuihn¢ ihyan.

Tuhme chuh dama ye, cuahnye tama yannduco
vih.

Sahn che nahn conduco se Dihvo vo Jesucristo

57 Cuahn che a chenun yune ihyan chahn ne,
rahn ama se ri se Dihvo vo:

—Dihvé, conduco ndih adecotino che cahn ne.

58 Rahn Dihvo vo ri ye sahn:

—Yuhne ne, vaive vaco te; yahda ne, vanan che
rahte te, ate u che rinduco nducoyaca ihyan ne,
metah nde nan che conditenan.

59 Tama se ne, rahn Dihvo vo ri ye sahn:

—~Cuhn vo, condoque u.

Ndahconan se yahn ye:

—Dihvé, te yune ne che conan nan chida nde
nda ro che coh ye. Cuhché ihyan, tuhme conduco

ndih. . .
60 Rahn Dihvo vo ri ye sahn:

—~Cuihcoman ihyan che hua ritahno ye u, te an-
duhneca ndete che a ndih ye nan Dendiohs. Thyan
chahn co cuhche ye tenahn yahn ye. Me di ne,
cuehn cuahndode ndudo yahn vederihquentiyon
yahn Dendiohs.

61 Rahn tama se ri se Dihvo vo:

—Dihvé, cahn conducd ndih, ate te yune ne che
dinoca cahn cahma nduco ihyan yahn che chenun
ye ndevaco, te va che cahcoman ihyan.

62Rahn Dihvo vo ri ye sahn:

—Nduhca che hua cochihve ntiyon yahn ihyan
che ndaconan ye cuahn vedame ye ura che rih
rine ye nduco curuhnyahn ne, tihca hua cochihve
che hua riquendi ihyan vederihquentiyon yahn
Dendiohs cuahn dama.

10

Dechuh Dihvo vo Jesucristo ino raco ndiche
thyan che chahn ye cahndudo ye

1 Chihno min ne, tendahnun Dihvo vo te ino
raco ndiche ihyan che rinduco ye ihyan, ne
dechuh ye ihyan chahn cade o ye queri ama yan
cuahn nan che va che chuh man ye. 2Rahn ye ri
ye ihyan chahn:

—Nduhca che ndeh ndute ndata cuahn che ama
riyahn ne, tihca ama yahn ihyan che nahn cah-
nevan ye Ndudo yahn Dendiohs. Chemin che
cuicanchuhn DihvovoDendiohs che dechuh caye
ihyan che cuahndudo ye Ndudo yahn ye. 3 Cuahn
nchuhn, te u dechuh nchuhn nduhca che cahn ite-
cuche van lobo. 4Hua quenda ne dino. Nde tume,
nde ndaco, hua quenda ne. Nde hua cuahtendi
ne yune cava che necah ne Dendiohs nde ama
ihyan. 5 Cuahn che conda nchuhn ama vah ne,
cahma ne: “Dendiohs nduco ye nchuhn, hua de-
hverahcone.” 6 Ndete che min quenun ama ihyan
che necun ye ne, conahn nduco ye nduhca che
cahma nchuhn. Ndete che hua ne, hua conahn.
7Cuahtenan nchuhn vah nan che nevahnecun ye

nchuhn, ne cocheh ne man, cuith ne man, deh
che reh ye te ye, cheh ne, te nan che redin ihyan
ntiyon ne, a min va che quendah che cheh ye. Hua
cahn nchuhn nduh vah nduh vah. 8 Cuahn che
nda nchuhn adecotino yan nan che nevahnecun
ye nchuhn ne, cocheh ne adecodehno che cahco
ye nanne. 9 Codin nchuhn che ndoyahn ihyan cah
che vate ye min, ne cahma ne nduco nducoyaca
ihyan: “Vederihquentiyon yahn Dendiohs ne, a
va van nchuhn.” 10 Ate adecotino yan che nda
nchuhn nan che hua nevahnecun ye nchuhn ne,
cuahn che ndiquendah ne cuahn yune ne, cahma
ne: 11 “Nde yune yahn yahn yan vaco nchuhn
che quenan cah nuhn ne, ndahde nuhn yahn che

hua chitahno ne. Ate cuedevano nchuhn te ved-
erihquentiyon yahn Dendiohs ne, a va van ne.”

12 Rahn ri nchuhn te ro che techecade Dendiohs
yahn ihyan ne, tahque chuhrihn ca ihyan yan min
che co ihyan yan Sodoma.

Thyan yan Corazin nduco ithyan yan Betsaida ne,
va che co ye castigo yah

13 ’Thyan yan Corazin, jyah ri cava nchuhn!
Thyan yan Betsaida, jyah ri cava nchuhn!, te ndete
che ihyan yan Tiro nduco ihyan yan Sidon ndi-
hchero ye vederihno che ndihchero nchuhn ne,
ametah ro nto ino ihyan chahn nunde yahn ye,
chahtenun ye tino ndere man, chahte ran ye van
iya man. 14 Ate nda ro che techecade Dendiohs
yahn ihyan ne, nchuhn che tahque chuhrihn ne
che co ihyan yan Tiro nduco ihyan yan Sidon.
15 Namin nchuhn, ihyan yan Capernaum, ama

yade ne man, ama nahn conan ne man, ate va che
cuahtenun ne van ruchiyahn.

16 'Me nchuhn che rinduco ne u ne, ihyan che
renevahnecun ye nchuhn ne, urenevahnecun ye.
Ihyan che huarenevahnecun ye nchuhn ne, uhua
renevahnecun ye. Thyan che hua renevahnecun

ye u ne, hua renevahnecun ye Ihyan che dechuh
yeu.

Ndaconan ihyan che ino raco ndiche chahn che
dechuh Dihvo vo Jesucristo

17Thyan che ino raco ndiche chahn che dechuh
Dihvo vo ne, nta ye. Ama yeno ye, ne rahn ye:

—Dihve nuhn, nde vaco chihnga ne, redinahn
yahn nuhn yahn vederihquentiyon che te ne,
chenan cuma nuhn.

18 Rahn Dihvo vo ri ye ihyan chahn:

—Cuaco, te u ne, ndihchero sahn chundah che
nduhca che riya cuah, rica se nan ro, rendah se
nde ndiyahn. 19U té vederihquentiyon, chenan
cuma nchuhn, ne ndahco ndiya ne vederihquen-
tiyon yahn chundah. Andahre condinun ne cu
tan man, itedahn man, ate hua dehva co yahn
ne. 20 Nchuhn ne, nde hua nduh co yeno ne
che redinahn vaco chihnga che rihquentiyon ne.
Tahque co yeno ne yahn che a chenan caca ne
vahchetero.

Ama chiyeno Dihvo vo Jesucristo

21 Ura min ne, din Vaco Dendiohs che ama chi
yeno Dihvo vo, ne covah ye:

—Chida man, ndih che dendah ne vahchetero
man, iyehnse man. U rendevd numacuahn



SAN LUCAS 10:22 Ix SAN LUCAS 10:27

vedeyeno yavenan ne, te chihco ndeh ne vedede-
vano yahn ne nan ihyan che rahco ye che ama
devano ye, ne cah ne, chi devano ihyan che necun
ye. Chida4, tihca din ne, te tithca nahn man ne.
22Tuhme rahn ye ri ye ihyan che nduco ye:
—~Chida ne, ndahco ye nducuahn dehtenduh
tdh. Nde ama ihyan hua rendihche ye duh che
Daya Dendiohs. Ate Chida ne, rendihche ye u,
te u che Daya ye. Nde ama ihyan hua rendi-
hche ye Chida, atenan u, Daya ye man, ihyan che
tendahnun ihyan man, rendihche nuhn ihyan.
23 Chaconan ye ndihchero ye ihyan che rinduco
ye ihyan, ne deva vih rahn ye nduco ye:
—Nchuhn ne, ama ndah ro yahn ne, 24te rahn ri
nchuhn te ama yahn ihyan profeta man, rey man,
che chahte ye a rahn me, chenan ino ye che ndi-
hchero ye cherendihchero nchuhn, ate huandaca
ndihchero ye. Chenan ino ye che cahnevan ye che
rihnevan nchuhn, ate hua ndaca chihnevan ye.

Ejemplo yahn ama sahn nacion yahn Samaria

25 Ama sahn devano ley che dirun Moisés ne,
cava che tumerande se Dihvo vo ne, tumerune se
ihyan:

—TIhyan Ricuahn, ¢deh va che din cava che conan
vahchetero numacuahn ro ne?

26 Tumerune Dihvo vo sahn:

—¢Deh che ndirun nan ley che dirun Moisés ne?
¢Tacarenehn ne?

27Ndahconan se: _
—“Codin yahine Dihve Dendiohs numacuahn

chedave yehn man, numa ine man,
numacuahn fuerza yehn man, numacuahn
vederendedecadino yehn man. Namin codin

yahine nducoyaca ihyan nduhca che yahine man
di.”

28 Tuhme rahn ye ri ye sahn:

—Ndahca ndahconen. Ndete che tihca din ne,
conen vahchetero numacuahn ro.

29 Ate nducote hua nahn se che cora vedecuihno
yahn se ne, tumerune se Dihvo vo:

—¢Duh ihyan che din yahin6 me ne?

30 Ndahconan Dihvo vo yahn se nduco ejemplo
cuh:

—Ama ihyan ne, chica ye yan Jerusalén, cuahn
ye yune che renda yan Jeric6. Min tahn nun
sahn duco ihyan, ne chahn se ihyan, chehnevi
se nde tino yahn ye. Nuhn yah se ihyan, ne
chacondihte se ihyan, ndih tahn ye, ne conahn
se. 31 Ura min chuh ama chidocuyan nan che
quendite ihyan che ntaca yah me, ne chahconan
ye yune, chuh ye cuahn ye. 32 Namenan me
ne, chuh tama chidocuyan, ama levita, ihyan che
redin cudado nan ta. Ndihchero ye che quendite
ihyan che ntaca yah me, ne namin chahconan ye
yune, chuh ye cuahn ye. 33 Ate chihno min ne, nda
ama sahn nacion yahn Samaria nan che quendite
ihyan che ntaca yah me, ne quenan vahino se
ihyan. 34 Chahn nda se, ne dico se ihyan, chih se
aceite nduco vino, ne dechiche se nduh cuan nan
yah yahn ye. Tuhme tihde se ihyan dame yuhdo
chera se, ne quenda se ihyan ama vah, ne min din
se cudado ihyan. 35 Tama ro me, ura che a cahn
se ne, tendah se tume, cah se sahn che vaco min,
ne rahn se ri se vih: “Codin cudado ihyan cuh,
ne cuahn che ndaconan ne, nedihvé yehn tava ca
tume che toh nduco ye.”

36 Tuhme tumerune Dihvo vo sahn:

—¢Cha ihyan che ino chahn che din yahino ye
ihyan che nuhn yah sahn duco chahn ne?

37Ndahconan se yahn ye:

—Sahn che din se vedevahino nduco ye tahque
yahino se ihyan.

Tuhme rahn ye ri ye sahn:

—Ndahca ndahconen. Namin di ne, codin
yahine nducoyaca ihyan.

Chahn Dihvo vo Jesucristo vaco Marta nduco
Maria

38 Chihno min ne, chahn Dihvo vo ama yan lihn,
vaco ama ndahta che duche te Marta. 39 Marta ne,
va ama tahn coh te che duche te Maria. Tahn min
ne, chihnde te nan Dihvo vo, rihnevan te ndudo
yahn ye. 40 Ate Marta ne, ama va ntiyon yahn te,
ne chahn te nan Dihvo vo, ne rahn te ri te ihyan:

—Dihvé, ;ahuarihcone cudado che tahn céhne,
rihcoman te u nduco ntiyon yahn nuhn? Cahma
ne co ne tahn che conan te u.

41 Ndahconan Dihvo vo yahn te:

—Marta, Marta, dine,amarendedecadine yahn
ntiyon yehn. 42 Ate va ama nan che tahque cochi-
hve. Mariane, tendahnun te cha che tahque ndah,
ne hua duhva cahnevi yahn te.

11

Chicuahn Dihvo vo Jesucristo nduhca che covah
Vo

1 Ama yune ne, revah Dihvo vo, ne cuahn che a
chihno covah ye ne, rahn ama ihyan apostol ri ye
ihyan:

—Dihve nuhn, cuicuahn ne nuhn, covah nuhn
nduhca che chicuahn Juan Bautista ihyan che
chinduco ye ihyan.

2Rahn Dihvo vo ri ye ihyan chahn:

—Cuahn che covah nchuhn ne, cahma ne tuhca:
Chida nuhn che va ne vahchetero,
ndahca che ndeva nducoyaca ihyan yavenan ne.
Ndahca che cahcantiyon ne nducoyaca ihyan.
Nduhca che rinahn nducuahn che nahn ne

vahchetero ne, tihca conahn muhn iyehnse

cuh.

3 Cuete ne che cheh nuhn man nduhca che rete ne
ro ro.

4 Cuenchahco ne nunde yahn nuhn, te namin

nuhn ne, renchahco nuhn yahn nducoyaca
ihyan che rendihco ye yahn nuhn.

Hua cua}llmecun ne che tumerande chundah
nuhn.
Cuendedevahn ne nuhn yahn nducuahn che chi-

hnga.

> Tuhme quendi Dihvo vo, ne rahn ye:

—Ndete che nan mahn yan, cahn ama cha
nchuhn vaco amigo yahn ne, ne cahma ne nduco
ye: “Combiero, teche ne o ino pan, tumendn, ¢ te
ama amigo yahn nda ye ndevaco, ne metah dehva
che cdh cheh ye”, 7 ja ndahconan ye nde chete
vah tuhca ne?: “Hua dendoh u, te a quendité nan
yundo nduco checahya yahn, ne chendevah ne,
a ntude. Hua co necudn té che rique.” 8 Rahn
ri nchuhn te andahre hua necuan ye, te ye cava
che amigo yahn ne ihyan, ate ndete che quendi
ne caca ne ihyan ne, necuan ye te ye nducuahn
che nahn ne. 910 Namin rahn ri nchuhn: Cuica
ne dehtenduh che nahn ne Dendiohs, ne te ye

nchuhn. Tihca, te nducoyaca ihyan che rica ye
ne, rendonda tah ye. Ihyan che renuhn ye ne,
rendaca ye. Ihyan che riyahve ye ne, renane
chendevah cava ye.

11’Ndete che caca daya ama cha nchuhn panne,
¢a cah ne ama tu? O ndete che caca daya nchuhn
yahca, ¢a cah ne ama cu? 120 ndete che caca daya
nchuhn ama dute tuh ne, sa cah ne ama itedahn?
13 Andahre duhtuno ihyan nchuhn, ate devano
cah ne dehtenduh che ndah daya ne. ¢A ndiyu
tahque nun te Chida nchuhn che va ye vahchetero
Vaco Ndah yahn ye nchuhn cuahn che caca ne?

Rahn se yahn Dihvo vo Jesucristo te quenan
cuma ye vederihquentiyon yahn chundah

14 Ama yune ne, ndetendah Dihvo vo vaco chi-
hnga che quenun ama se, nedin che ndi lihme se.
Cuahn che a ndiquendah vaco chihnga me ne, a
chi cahn sahn min, ne ama cuahn ino ihyan. 15 Ate
nahn se ne, rahn se:

—Sahn tih ne, rendetendah se vaco chihnga,
te quenan cuma se vederihquentiyon yahn chun-
dah, sahn min che ndinan se yahn vaco chihnga.

16 Nahn tun se che nahn tumerande se Dihvo
VO ne, rica se che din ye ama vederihno che caca
vahchetero, ndihchero se. 17 Ate devano Dihvo vo
deh che rendedecadino sahn chahn, ne rahn yeri
ye sahn:

—Ndete ihyan che vate ye rihquentiyon ye,
cuahtecuhma ye van man ye nduco vih ne, hua
co quendi ye cahcantiyon ye. Namin ihyan che
chenun ye ama vah, ndete che cuahtecuhma ye
van man ye nduco vih ne, hua co quendi ye,

cuahtenun dama ye. 18 Namin chundah, ndete
che cuhma se nduco ihyan yahn se ne, ;taca co
quendi cahcantiyon se? Tihca tumeruné nchuhn,
te rahn ne te nduco vederihquentiyon yahn chun-
dah, rendetenddh vaco chihnga. 19 Ndete che ren-
detendah vaco chihnga nduco vederihquentiyon
yahn chundah ne, tuhme ¢duhra rinan combiero
yahn nchuhn che rendetendah se vaco chihnga?
Man sahn chahn cahma se co se nchuhn. 20 Ate
ndete che nduco vederihquentiyon yahn Den-
diohs rendetenddh vaco chihnga ne, codevano
nchuhn te vederihquentiyon yahn Dendiohs ne, a
vavan ne.

21’Cuahn che ama sahn dito va che redin nduco
se cudado vaco se ne, nducuahn dehtenduh yahn
se ne, ndahca va. 22 Ate ndete che nda tama ihyan
che tahque dito ye che co sahn min ne, ndahco
ndiya ye sahn, cahnevi ye nducuahn dehtenduh
che redin nduco se cudado vaco se, ne necahn
mahn ye nduco combiero yahn ye nducuahn che
cahneviye yahn se.

23°Thyan che hua rinduco ye u ne, tan ye nduco.
Thyan che hua redin ye ntiyon nducé ne, re-
detohnan ye ntiyon che redin.

24°Cuahn che a ndiquendah vaco chihnga ama
ihyan ne, rechica nan yahn cuma, renuhn nan che
conun. Ndete che hua rendaca nan che conun ne,
rendedecadino: “Nahn tin nan che ndiquendah.”
25 Cuahn che rendaconan ne, rentaca ihyan min
nduhca ama vah che ndahca nto dave nde tuno
necuco. 26 Tuhme rahn regua te ndache vaco che
tahque chihnga, ne renda ihyan min, ne tahque
rechuhrihn ye che co ro menan me.

Ndahroyahnihyan cheredinahnye Ndudo yahn

Dendiohs

27 Ura che rahn Dihvo vo dehtenduh che
tuhchan ne, ama dito rahn ama ndahta van ihyan:

—iNdah ro yahn ihyan ndahta che chacoyahn ye
ndih man, che tave ye ndih man!

28 Dihvo vo ne, rahn ye:

—Tahque ndah ro yahn ihyan che rihnevan ye
Ndudo yahn Dendiohs man, redinahn ye man.

Ihyan nunde ne, rica ye ama vederihno ndi-
hchero ye

29 Cuahn che ama ndo dama ihyan ne, rahn
Dihvo vo:

—Nchuhn che vate ne man ro cuh ne, duh-
tuno ihyan ne, rica ne vederihno. Ate vederi-
hno ne, hua ndaca ndihchero ne. Atenan ama
vederihno nduhca vederihno che din Dendiohs
nduco Jonds, ndaca ndihchero ne. 30 Nduhca
che ndihchero ihyan yan Ninive vederihno che
din Dendiohs nduco Jonas ne, tihca conahn ama
vederihno nduco u che rinducé6 nducoyaca ihyan,
ndihchero nchuhn che vate ne man ro cuh. 31 Nda
ro che techecade Dendiohs yahn nducoyaca ihyan
ne, necuan reina che va te cuahn yahn ndiya,
caca nunde te yahn nchuhn che vate ne man ro
cuh, te tahn min ne, chica te yahn yahn, ne nda
te, chihnevan te vededevano yahn Salomon. Ate
u che tahque chahte vederihquentiyon yahn che
co SalomoOn, muhn quenun van nchuhn, nde hua
retumacah ne u. 32 Nda ro che techecade Den-
diohs yahn nducoyaca ihyan ne, necuan ihyan
yan Ninive, caca nunde ye yahn nchuhn che vate
ne man ro cuh, te ihyan chahn ne, nto ino ye



SAN LUCAS 11:33 Ixvii SAN LUCAS 11:40

nunde yahn ye cuahn che cahndudo Jondas. Ate
u che tahque chahte vederihquentiyon yahn che
co Jonas, muhn quenun van nchuhn, nde hua
retumacah ne u.

Ejemplo yahn ndudo che ricuahn Dihvo vo Jesu-
cristo
33’Nde ama ihyan hua rihco ye ama yahn man
ama cajun, ate rihco ye nan che yaco cava che co
ro dave yahn ihyan che renda ye. Tihca ndudo
yahn, te hua co conun ndeh. 3¢ Ndutenan nchuhn
ne, nduhca ama yahn che redin che ri ro nan ne.
Chedave yahn ne ne, nduhca ama yahn che redin
che ri renahn ne. Ndete che ndah chedave yahn
ne ne, conahn ndah ne. Ate ndete hua ndah ne,
nde hua conahnne. 35 Chemin che nahn che cahco
nchuhn cudado chedave yahn ne cava che ndah
conahn ne. 36 Ndete che tihca cahco ne cudado ne,
chedave yahn ne ne, nduhca ama yahn ndah che
din che conahn ndah ne.

Sahn fariseo nduco sahn devano ley che dirun
Moisés ne, ndevih Dihvo vo Jesucristo nunde yahn
sevaconan se

37 Cuahn che chihno rahn Dihvo vo ne, yahve
ama sahn fariseo ihyan che cahn ye vaco se, cheh
ye nduco se. Chenda ye vaco se, ne cuahn che
nda ura ne, chihnde ye nan mesa. 38 Ndihchero
sahn fariseo me che hua nano ye tah ye nduhca
costumbre yahn se, ne ama cuahn ino se chi.
39Rahn ye ri ye sahn:

—Nchuhn sahn fariseo ne, ama renano ne
vaso man, cuh man. Ate chete chedave yahn
man ne ne, ndito vede idihya man, nducuahn
che chihnga man. 40 jHua renahn nchuhn! ;A

hua devano nchuhn te Dendiohs che dendah
ye ihyan ne, tahque nahn ye che dave chedave

yahn ihyan che co cuahn menan ye? 4! Cuedin
nchuhn vedevahino numacuahn chedave yahn
ne. Tuhme co ro che dave yavenan ne nan Den-
diohs.

42 ’Nchuhn sahn fariseo, jyah ri cava ne!, te
deman riya yahn ive man, aruda man, dehten-
duh yata man, recah ne. Ate vederihquentiyon
yahn Dendiohs man, vedeyahino yahn ye man,
andahre chemin che tahque rigonun chihve ne,
rihcoman ne. Nduhca che redinahn ne yahn riya
ne, tihca codinahn ne yahn nducuahn.

43°’Nchuhn sahn fariseo, jyah ri cava ne!, te re-
naninone cuahte ne chete yaco nansilla cherahte
ihyan ndinan. Namin renan ino ne che nevah-
necun ihyan nchuhn, nte ye Dendiohs nchuhn
cuahn ndihve.

44°Nchuhn sahn fariseo man, sahn devano ley
che dirun Moisés man, jyah ri cava ne! {0 nan
0o chende ne! Nchuhn ne, nduhca yayan che
a nincheh, che vatechica ihyan menan nde hua
devano ye che yayan, tihchan ne.

45 Tuhme rahn ama sahn devano ley che dirun
Moisés:

—Thyan Ricuahn, cuahn che tihca rahn ne ne,
nde nuhn, chihnga riya yahn nuhn.

46 Ate rahn Dihvo vo ri ye sahn:

—Namin nchuhn, sahn devano ley che dirun
Moisés, jyah ri cava ne!, te recah rihn nduh ne
ihyan nduco dehtenduh che nentihdenan ne, ri-
hquentiyon ne che va che dinahn ye. Ate man ne
ne, nde tah hua rinan ne ihyan.

47’ivah ri cava nchuhn!, te rahto ne yayan yahn
ihyan profeta che man indihte yahn ne, chihno ye
ihyan. 48 Nchuhn ne, devano ne che din indihte
yahn ne, ne dama ri ne nduco ye, te ihyan chahn
chihno ye, ne nchuhn rahto ne yayan.

49°A yahn che tihca redin nchuhn che rahn Den-
diohs numacuahn vededevano yahn ye: “Dechuh
ihyan profeta man, ihyan apdstol man, ne cahno
se nahn ihyan chahn, ne nahn ye ne, din tan
se nduco ye.” 50 Dendiohs va che techecade
ye yahn ihyan che vate ye man ro cuh, te nde-
hde dame ye yun yahn nducoyaca ihyan profeta
che chihno ihyan nde nan che canan iyehnse.
51 Ndehde dame ye nde yun yahn Abel, nde yun
yahn Zacarias, che chihno seihyan mendahn yahn
nan ta nduco yaco chahte. Tihca rdhn ri nchuhn,
te yun yahn nducoyaca ihyan chahn ne, va che
nedihve ihyan che vate man ro cuh.

52’Nchuhn, sahn devano ley che dirun Moisés,
ivah ri cava ne!, te vededevano che chihcoro Den-
diohs ne, nchuhn ne, rihco ndeh ne. Nde hua
riquendi man nchuhn, nde hua rahnecun ne che
quendi ihyan chenahn.

53 Cuahn che rahn Dihvo vo dehtenduh che
tuhchan ne, sahn fariseo man, sahn devano ley
che dirun Moisés man ne, chi tan se nduco ye, ne
ama ndeh nan dehtenduh retumerune se ihyan.
54 Nduco tihca ne, retumarande se ihyan, te nahn
se che cahma ye ama ndudo che hua ndahca, cava
che co caca nunde se yahn ye.

12

Ndudo che ricuahn sahn fariseo ne, nduhca ya
yahn pan

1Ura min ne, ama yahn ihyan ndo dama ye nde
tuno raconda vih ye. Tuhme rahn Dihvo vo ri ye
ihyan apostol yahn ye:

—~Cuihco nchuhn cudado nduco ndudo che
ricuahn sahn fariseo, te o nan o chende se, ne
ndudo yahn se ne, rendih nduhca che rendih ya
yahn pan. 2 Nducuahn che va cuahn ndeh ne, va
che cuhnde ro. Namin nducuahn che ri cuahn
ndeh ne, va che cadino ihyan. 3 Tihca, te che rente
nchuhn cuahn deman ne nduco vih ne, va che
cadino nducoyaca ihyan. Namin che rahn nchuhn
cuahn chete vah ne, va che cuahndudo ihyan nde
tin vah yuto.

Duh che va che din vah vo

4°’Ate nchuhn amigo yahn, rdhn ri nchuhn te
hua din vah ne sahn che rihno se ihyan, te cuihno
min ne, ametah dehva co din se. 5 U c6 nchuhn
duh che din vah ne. Codin vah ne Ihyan che co
cahnevi ye vedevihche yahn ne, ne cuihno min
ne, va vederihquentiyon yahn ye che dechuh ye
nchuhn van ruchiyahn. A Thyan min che codin
vah nchuhn.

6°’Yahda cahya ne, nde hua rigonun chihve te,
rendihcue ihyan uhn te, ra ye co tume cahya, ate
Dendiohs ne, nda cuande ye ite. 7 Nde yudo tin
queri ama nchuhn ne, nda cuande ye. Huate vah
nchuhn, te tahque rigonun chihve nchuhn che co
ama yahn yahda cahya.

Ihyan che renevahnecun ye Dihvo vo Jesucristo
nan nducoyaca thyan



SAN LUCAS 12:8 Ixxi SAN LUCAS 12:16

8 ’Rahn ri nchuhn te adecoduhno ihyan che
renevahnecun ye u nan nducoyaca ihyan ne, u
che rinducé nducoyaca ihyan ne, ndeva ihyan
min nan nducoyaca dngel yahn Dendiohs. 9 Ate
ihyan che hua renevahnecun ye u nan nducoyaca
ihyan ne, hua ndeva ihyan min nan angel yahn
Dendiohs.

10°Adecoduhno ihyan, andahre chihnga cahma
ye yahn u che rinducé nducoyaca ihyan, co ca
ndaca ye vederenchahco. Ate ihyan che cahva
ye yahn Vaco Ndah yahn Dendiohs ne, ametah
nchahco cuahno Dendiohs cava ye.

11 °Cuahn che quenda se nchuhn chete yaco
man, nan juez man, nan intiyahn man ne, hua
ndedecadino nchuhn deh cahma ne, o taca cahma
ne, 12 te ura min ne, Vaco Ndah yahn Dendiohs te
cuande nchuhn deh che cahma ne.

Rihco yudo Dihvo vo Jesucristo yahn vedeidihya

13 Rahn ama se ri se Dihvo vo:

—TIhyan Ricuahn, cahma ne co ne sahn dihno
che cahmahn se nducé dehtenduh che chihco in-
dihte yahn nuhn.

14 Ate rahn Dihvo vo ri ye sahn:

—Ndaco, ndiyu juez u cava che cahcantiyon che
cahmahn nchuhn dehtenduh yahn ne nduco vih.

15 Tuhme rahn ye ri ye nducoyaca ihyan:

—Cuihco nchuhn cudado, ne hua din yahino ne
vedecuihca che vaiyehnse cuh, te andahre amava
vedecuihca yahn ihyan, ate ndiyu nduco chemin
co ndevahn ye.

Ama sahn cuihca che hua renahn se
16 Tuhme nte Dihvo vo ejemplo cuh:

—~Chihnde ama sahn cuihca, ne ama nduyo ne,
ama chi chendata yahn se. 17 Tuhme ndedecadino
se: “Man ne, ;taca din?, te ametah ti nan che cuih
nddh ndute ndata yadhn. 18 Tuhca din. Ntihné
nducuahn vahyaca yahn, ne cahné che tahque
rahte. Min cuih nddh nducuahn ndute ndata yahn.
19 Ama va vedecuihca yahn cava ndeh nduyo. Man
ne, cuhnde tahn, chéh man, cuh man, co yeno
man.” 20 Ate rahn Dendiohs ri ye sahn: “Hua
renehn. Man yan cuh, va che coh. Ama nedin
dame vedecuihca, ate man ne, nde hua devene
duh che ndah yahn.”

21 Quendi Dihvo vo, ne rahn ye:

—Tihchan ihyan che renedin dama ye vedecui-
hca cava man ye, ate nan Dendiohs ne, ametah
dehva yahn ye.

Dendiohs ne, redin ye cudado thyan yahn ye
22Rahn Dihvo vo nduco ihyan ap6stol yahn ye:
—Chemin che rdhn ri nchuhn. Hua cuahcoran

ne taca din ne che ndaca cheh ne, nde hua
cuahcoran ne cava tino yahn ne. 23 Vedevihche
yahn nchuhn ne, tahque quenun yan che co che
reh ne, ne man nchuhn ne, tahque chenun yan ne

che co tino che rahtenun ne. 24 Condihche nchuhn
chihnda. Nde hua rino te ndata, nde metah nan

che cuih ndah te deh che cheh te, ate Dendiohs ne,
rihquecheh yeite. {Tahque rigonun chihve nchuhn
che co yahda! 25 ;Duh nchuhn che andahre ama
rendedecadino ne, co tihdenan ne mahn metro
cheyacone? 26 Ndete che huariredin nchuhn cha
che hua vahche, ¢{dehco che ama rendedecadino
ne yahn dehtenduh chenahn?

27°Condihche nchuhn taca rihta nanda. Nde
hua rendahyon, nde hua rah cuche, ate rahn
ri nchuhn te tahque ndahchan ro nanda che co
tino che quenun Salomdn, andahre ama chahte
vederihquentiyon quenan cuma ye. 28 Dendiohs
ne, redin ye che riya nanda viyata andahre ama
ro rihnde, ne tama ro ne, rih di. ¢A ndiyu
tahque redin ye cudado nchuhn? ¢Dehco che
ama doh ritahno ne tuhme? 29 Chemin che hua
cah rihn man ne nchuhn che rendedecadino ne
deh cheh ne man, deh cuh ne man. 30 Ihyan
iyehnse ne, ama rendedecadino ye yahn ndu-
cuahn dehtenduh che tuhchan. Ate nchuhn ne,
va Chida ne vahchetero, ne a devano ye che ren-

dotenan ne nducuahn dehtenduh che tuhchan.
31 Dinoca cuahnecun nchuhn che cahcantiyon

Dendiohs nchuhn. Tuhme nducuahn dehtenduh
che tuhchan ne, nde tihdenan ca ye te ye nchuhn.

32 'Nchuhn che doh ri ne, che rinduco ne u,
huate vah ne, te Chida ne ne, nahn cahcantiyon
ye nchuhn. 33 Condihcue nchuhn dehtenduh che
va yahn ne, ne codin ne vedevahino nduco. Codin
nchuhn che ndah cava che ndeva ne che ndah
vahchetero. Chemin ne, nduhca ama vedecuihca
che hua co cahnevi sahn duco man, hua co detoh
iteduhn man. 34 Tihca, te cha vedecuihca che
va yahn nchuhn ne, a yahn chemin che rend-
edecadino ne.

Nahn che cuahteyan ihyan
35-36’Cuahn che rahn ama ihyan vihco nan che
rihnevaco ihyan ne, rahtenun sahn decahya yahn
ye cudado vah. Vateyan se cava che ndetahno che
nta dihve se yahve ye ne, aderano se nahne se

chendevah. 37 Ndah ro yahn sahn decahya che
vateyan se ura che nta dihve se. Cuaco rahn ri
nchuhn te man ye cuacondihte ye mesa, ne cahco
ye sahn che cheh se. 38 Andahre nan mahn yan,
0 a nino co dave nta ye, ndete che ntaca ye sahn
che vateyan se ne, ndah ro yahn se. 39 Cuedevano
nchuhn te ndete che devano ama ihyan deh ura
nda sahn duco ne, cuhndeyan ye, ne hua cah
yune ye che conda se chete vaco ye, duco se.
40Nchuhn ne, tihca cuahteyan ne, te u che rinducé
nducoyaca ihyan ne, adenan nda ura che nde tah
hua vate ne cudado.

Ejemplo yahn mozo
41 Tuhme tumerune Pedro:
—Dihvé, ;a rente ne ejemplo cuh yahn deman
nuhn, o yahn nducoyaca ihyan ne?

42Ndahconan Dihvo vo:

—¢Cha sahn decahya che cahco dihve se ntiyon
tah se cava che cahcantiyon se vaco ye man,
cahcacheh se mozo yahn ye man? ¢A ndiyu
sahn che redinahn se man, che rino nan se man?
43 Ndah ro yahn sahn che ntaca dihve se sahn
che redinahn se ntiyon yahn ye. 44 Cuaco rdhn
ri nchuhn te cahco dihve sahn min ntiyon tah se
cava che din se cudado nducuahn ntiyon yahn ye.
45 Ate ndete che rahco ama cha sahn decahya te
huanunntadihve se, ne cuananredin tan se, rahn
se sahn mozo yahn ye man, tahn mozo yahn ye
man, reh se man, rih se man, ricoh se man ne,
46 nta dihve se ro che hua quenan rino se, ura che
hua devano se, ne din ye castigo sahn nduhca che
redin ihyan castigo sahn che hua redinahn se.

47°Sahn decahya che a devano se dehtenduh che
nahn dihve se, ne hua dinahn se ne, ama chahte
castigo co se. 48 Ate sahn decahya che hua devano
se, ne din se dehtenduh che hua ndahca ne, hua
nduh chahte castigo co se. Adecoduhno ihyan che
chahte ntiyon conda tah ye ne, ndahva ndehde
dame ye, ne ihyan che nde tahque chahte ntiyon
condatahyene,ndetahque ndeh candehde dame
ye.

Rahn Dihvo vo Jesucristo te va che cuahte canda
thyan
49°Cava u ne, cuahte canda ihyan van man ye
nduco vih anduhneca ndete che a chih yahn muhn
iyehnse cuh, ne jama nahn ndete a riche! 350U
ne, va che ama chuhrihn, ne jama yah nahn ndete
che a conahn! 51 ;A rahco nchuhn che ndd muhn
iyehnse cuh cava che ndahca cuahtenan ihyan
nduco vih? Rahn ri nchuhn te hua, te nda cava
che cuahte canda ye nduco vih. 52 Cuanan nde
meniyon, ndete che uhnihyan chenun ye amavah
ne, ino ye co tan ye nduco o ye. 33 Thyan chahn
ne, co tan ye nduco sahn daya ye, ne sahn daya ye
ne, co tan se nduco chida se. IThyan ndahta ne, co
tan ye nduco tahn daya ye, ne tahn daya ye ne, co
tan te nduco chaco te. Namin co tan ihyan ndahta
nduco tahn decuno ye, ne tahn decuno ye ne, co
tan te nduco indahn te.

Riro cuahn che rendacorun tiempo

54 Quendi Dihvo vo, ne rahn ye nduco
nducoyaca ihyan:

—Cuahn che rendihchero nchuhn che
renecuan man cuahn nan che rehche yahn ne,

ndetahno rahn ne te cuan co, ne tihca ri. 53 Namin
cuahn che rano yuhneyahn ne, rahn nchuhn
te cuhnde ihno, ne tihca ri. 56 ;0 nan o chende
nchuhn! Devano nchuhn cuahn che co ihno man,
cuahn che cuan co man. ¢Dehco che hua devano
ne deh ri ro cuh che vate ne? 57 ;Dehco che hua
rendedecadino man nchuhn cha che tahque ndah
din ne nan Dendiohs? 58 Numanahn che cahn ama
cha nchuhn nan intiyahn nduco sahn che tan se
nduco ne ne, codin nun ino ne, cuenedin ndah
ne ndudo nduco se cuahn yune, cava che hua
quenda se ndih nan juez, ne necah ye ndih tah
policia cava che tihyon se ndih vacoyahn. 59 Rdhn

ri ndih te ndete che hua nedin ndah ne ndudo
nduco se ne, hua ndiquendah ne vacoyahn nde

cuihno nedihve ne nducuahn che quendihco ne.

13

Nahn che nto ino thyan nunde yahn ye

1Ura min ne, min chenan neve ihyan, ne necah
cuande ye Dihvo vo nduhca che chahno sahn
estado yahn Galilea chi, che chihquentiyon Pilato
sandado che chihno se sahn, ura che rihno se ite
che co te vedino nan ta. 2 Tumerune Dihvo vo
ihyan chahn:

—¢A rahco nchuhn che sahn Galilea chahn che
tihca chih se, tahque chendihco se nunde van
nducoyaca ihyan Galilea? 3 Rdhn ri nchuhn te
hua. Ndete che hua nto ino nchuhn nunde yahn
ne ne, va che conda nducoyaca ne. 4 Namin, ¢a
rahco nchuhn che ihyan che ntihyon ino chahn
che chendah ndudo torre yahn Siloé, tahque
chendihco ye nunde van nducoyaca ihyan yan

Jerusalén? > Rahn ri nchuhn te hua. Ndete che
hua nto ino nchuhn nunde yahn ne ne, conda
nducoyaca ne.

Ejemplo yahn yahn higo che hua riyahn

6 Namin nte Dihvo vo ejemplo cuh:

—Ama ihyan ne, ndihche ye ama yahn higo
van yahn ndata yahn ye, ne ama yune ne, chahn
ye chinuhn ye ndute yahn, ne hua ndaca ye, te
hua ri yahn. 7 Tuhme rahn ye ri ye sahn che
redin cudado yahn ndata chahn: “A ino nduyo che
renda rinuhn ndute yahn yahn tih, ne hua dehva
rendaca. Cuihque, te ;dehco che ndere rehnevi
fuerza yahn yahn nan che nti?” 8 Ate sahn che
redin cudado min ne, rahn se: “Dihvé, cuahnecun
ne che cuandi ca yahn tih tama nduyo, ne ndahco
cava yahn yahn, ne cuahto yahn ndah duto. 9A
huane condute yahn. Ate ndete che a hua coyahn
ne, tuhme cahca nduhca che rahn ne.”

Din Dihvo vo Jesucristo che ndoyahn ama
ndahta che ruhte dame te

10 Ama ro che rahte tuhno ihyan ne, quenun
Dihvo vo chete ama yaco, ricuahn ye. 11 Min
quenun ama ndahta che a ri ntihyon ino nduyo
che huari che ndo cuaco te. Ruhte dame te, nedin
ama vaco chihnga. 12 Cuahn che ndihchero Dihvo
vo tahn ne, cah ye tahn, ne rahn ye:

—Ndahta, a ndevahn di. Ametah chuhrihn.

13 Tuhme nahn tah ye tahn, ne ndetahno ndo
cuaco te, ne canan te rendeva te yavenan Den-
diohs. 14 Ate sahn ndinan yahn yaco me ne, chi tan
se nduco Dihvo vo yahn che din ye che ndo cuaco

tahn min ro che rahte tuhno ihyan. Rahn se nduco
ihyan che chenun ye min:

—Va an ro che din vo ntiyon. Adecodehno ro
chemin chan co chi nchuhn cava che din ye che
ndoyahn ne, ate ndiyu ro che rahte tuhno vo.

15 Tuhme ndahconan Dihvo vo yahn se:

—Di ne, jo nan o chende! Ndete che chenan
chiche itenine, o burro yehn chete vaco te, ;a hua
ntahte ite ro che rahte tuhno ihyan cava che cahn
te cuh te nune? 16 Ndahta cuh ne, ndata yahn
Abraham tahn nduhca di, ne a ntihyon ino nduyo
redin chundah che rechuhrihn te. ¢A hua redin
yahn che ndedevahn tahn andahre ro che rahte
tuhno ihyan?

17 Cuahn che tihca rahn Dihvo vo ne, ama chi
cuihnan nducoyaca sahn che hua ri rendihche se
ihyan. Ate nducoyaca ihyan yan ne, ama yeno ye
yahn vederihno rahte che redin Dihvo vo.

Ejemplo yahn ndute yahn mostaza

18 Tuhme rahn Dihvo vo:

—¢Deh nduhca vederihquentiyon yahn Den-
diohs? ¢Deh nduhca, cahma che tihca vederi-
hquentiyon yahn ye? 19 Chemin ne, nduhca ndute
yahn mostaza che chino ama se nan yahn yahn
se. Quendah ndute me, ne chihta. Chi chahte nde
yahda redin ndahque te van dune.

Ejemplo yahn ya yahn pan

20 Namin rahn Dihvo vo:

—c¢Deh nduhca, cahma che tihca vederihquen-
tiyon yahn Dendiohs? 21 Chemin ne, nduhca ya
yahn pan che ndahchetahn ama ndahta van ndeh
yune pan, din che chihta nducuahn.

Ejemplo yahn chendevah che tuhco

22 Quendi Dihvo vo cuahn ye yan Jerusalén, ne
rechuh ye yan cahya man, yan rahte man, ricuahn
ye. 23 Ama se ne, tumerune se ihyan:

—Dihvé, ;a yahn ihyan che ndevahn ye ne?

Ndahconan ye:

24 —Nduhca che redin nun ino ihyan che conda
ye chendevah che tuhco ne, tihca codin nun ino
nchuhn che ndevahn ne. Ate rahn ri nchuhn
te ama yahn ihyan nahn ndevahn ye, ne hua
co. 25 Cuihno che necuan ama ihyan, necahde
ye chendevah vaco ye ne, ndete che ura min
nda nchuhn yahve ne: “Dihve nuhn, conahne
ne chendevah” ne, ihyan min ne, ndahconan ye
yahn ne: “Hua rendihché nchuhn, nde hua de-
vano ti cochi ne.” 26 Tuhme andahre cahma ne:
“Dama cheh dama chih nuhn nduco ne, ne ndih
che chicuahn ne ndihve yahn yan vaco nuhn”,
27 ate ihyan min ne, ndahconan ye yahn ne: “A
rahn ri nchuhn te hua rendihché nchuhn, nde
hua devano ti cochi ne. Nchuhn ne, chihnga
ihyan ne. Cuavi ne tan, cuahn ne vane, nde hua
nahn ndihcheré nchuhn.” 28 Tuhme che cuaco,
cuaco nchuhn man, cheh dihyon ne man, te ndi-
hchero ne Abraham man, Isaac man, Jacobo man,
nducoyaca ihyan profeta man, che ndi dama ye
nan che rihquentiyon Dendiohs, ate nchuhn ne,
cuahn chevah vatendi ne. 29 Namin ndo dama
ihyan, caca ye numachahte iyehnse, ne cuahte
ye, cheh ndah ye nan che rihquentiyon Dendiohs.
30 Tuhme ne, nahn ihyan che ndahnan ye man ro
cuh ne, cuahtenan ive ye, ne nahn ye che chenan
ive ye man ne, quendahnan ye.

Rahn sahn fariseo te Herodes nahn cahno se

Dihvo vo Jesucristo

31Ura min ne, nda neve sahn fariseo, ne rahn se
ri se Dihvo vo:

—Condaca ne muhn conahn ne, te nahn cahno
Herodes ndih.

32Ndahconan ye yahn sahn chahn:

—Cuahnnchuhn, ne cahmane cone yuhne min:
“Condihche, u ne, rendetendah vaco chihnga, ne
redin che rendoyahn ihyan cah man ro cuh man,
caviyan man, deman man. Tuhme cuihno din
nityon cuh yahn.” 33 Ate va che quendi yune yahn
manro cuh man, caviyan man, deman man, te yan
Jerusalén ne, a min va ndi che rihno se nducoyaca
ihyan profeta.

Dihvo vo Jesucristo ne, chaco ye cava ithyan yan
Jerusalén
34°Nchuhn ihyan yan Jerusalén, che rihno ne
ihyan profeta man, recah ne tu ihyan che re-
dechuh Dendiohs man, jama ndeh yune nda, te
nahn nedin dama nchuhn nduhca che renedin
dama chaco tuh daya te man reche te, ate hua
cahnecun ne! 35 Condihche nchuhn, te yaco yahn
ne ne, cuhnde man, ne rgdhn ri nchuhn te ametah
ndaconan ndihchero ne u nde nda ro che cahma
ne yahn: “Ndeva vo yavenan ihyan cuh che cochi
ye menun Dihvo vo Dendiohs.”

14

Din Dihvo vo Jesucristo che ndoyahn ama sahn

che ndi se cah ntito _ _
1 Ama ro che rahte tuhno ihyan ne, chahn Dihvo

vo, cheh ye ndevaco ama sahn ndinan yahn sahn

fariseo. Combiero yahn se ne, rihno se Dihvo
vo, nahn ndihchero se deh din ye. 2 Min quenun
ama sahn che ndi se cah ntito, ne chahn nda se
nan Dihvo vo. 3 Tumerune Dihvo vo sahn fariseo
chahn man, sahn devano ley che dirun Moisés
man:

—¢A nihnde cade che co din vo che ndoyahn
ihyan cah ro che rahte tuhno ihyan ne?

4 Ate hua ndahconan sahn chahn. Tuhme
chetah ye tah sahn ntito me, din ye che ndoyahn
se, ne ndedechuh ye sahn. 5 Chihno min ne, rahn
ye nduco sahn chahn:

—Ndete che condahnun ama burro, o ama ite-
nine yahn nchuhn chete veh ico ne, ¢a hua nde-
tendah nchuhn ite andahre ro che rahte tuhno
ihyan?

6 Ate hua chi ndahconan sahn chahn nde ama
ndudo.

Ejemplo yahn ihyan che rahn ye nan rihnevaco
thyan

7 Cuahn che ndihche Dihvo vo nduhca che re-
tendahnun sahn chahn nan che cuahte se ne, nte
ye ejemplo cuh:

8 —Ro che yahve ihyan ama cha nchuhn che
cahn ne nan vihco che rihnevaco ye ne, hua cuh-
nde ne nan sillamenan, te denan ndiyahve ye ama
ihyan che tahque redin yahn che cuhnde ye min.
9 Ndete che tihca ne, ura che a va ne ne, cahma
ihyan che vaco me co ye ndih: “Cuavi ne tan,
cuhnde amigo yadhn.” Tuhme cora vedecuihno
yahn ne, ne necuan ne cahn ne cuhnde ne nan
che rahte ihyan che dendah ye. 10 Cuahn che

yahve ihyan ndih ne, tahque ndah cuahn ne, cui-
hnde ne nan silla che rahte ihyan che dendah, ne
cuahn che nda ihyan che vaco ne, cahma ye nduco
ne: “Amigo, cuihnde nan silla menan.” Tihca
quendah yavenan ne nan ihyan che vate ye min.
11 Tihca, te ihyan che rendeva man ye yavenan ye

ne, nuhnde ndiya ye, ne ihyan che necun ye ne,
conan ye.

12 Namin rahn Dihvo vo nduco sahn fariseo che
vaco me:

—Cuahn che yahve ihyan cava che cah, cheh
ye ne, hua yahve amigo yehn man, dihne man,
ihyan yehn man, ihyan cuihca che vate ye nino
ndevaque man, te ihyan chahn ne, co ndahco
menun ye yehn. 13 Cuahn che cah, cheh ihyan ne,
tahque ndah coyahve ihyan chevah man, ihyan
che ndi cheche ye man, ihyan che cueh cah ye
man, ihyan che ve nan ye man. 14 Ndete che
tihca din ne, ndah ro yehn, te ihyan chahn ne,
hua co ndahco menun ye yehn. Ate cuahn che
ndedetuhche Dendiohs tenahn che ndah ihyan ye
nan ye ne, ro min ndahco menun Dendiohs yehn.

Ejemplo yahn che cheh vino thyan

15 Chihnevan ama sahn che nduco se va se reh
se, ne rahn se ri se Dihvo vo:

—Ndah ro yahn ihyan che cuahte ye cheh ye
nan che rihquentiyon Dendiohs.

16 Tuhme nte Dihvo vo ejemplo cuh:

—Amaihyanne, yahve ye amayahn se che cahn
se cheh vino se ndevaco ye. 17Ura che a quendihte
mesa ne, dechuh ye sahn decahya yahn ye che
cahma se nduco sahn chahn: “Cahn nchuhn, te a
va yan nducuahn.” 18 Ate nducoyaca se ne, canan

chica se che din chahtino ye yahn se. Ama se ne,
rahn se: “Cade ca ama ndi yahn, ne va che cahn
ndihchero. Cahme co ihyan, ne din chahtino ye
yahn.” 19 Tama se ne, rahn se: “Ca uhn yanda
itenine ruhnyahn, ne va che cahn ndihchenan ite
nan ntiyon. Cahme co ihyan, ne din chahtino ye
yahn.” 20 Tama se ne, rahn se: “Cade chihnevaco,
ne chemin che cahme co ihyan te hua co cdhn.”
21 Ndaconan sahn decahya me, ne neco se dihve
se nduhca che rahn sahn chahn. Chi tan dihve se,
ne rahn ye ri ye sahn decahya me: “Cuehn tenun
tenun no cuahn ndihve man, cuahn yune man, ne
ihyan chevah man, ihyan che ndi cheche ye man,
ihyan che cueh cah ye man, ihyan che ve nan ye
man, quenda ihyan muhn ndevacdé.” 22 Cuahn che
ndaconan sahn decahya me ne, rahn se: “Dihvé,
a dinahn che rahn ne, ate va ca nan che cuahte
ihyan.” 23 Rahn dihve se riye sahn: “Cuehn cuahn
yune man, tinduh cuahn chihto man, ne codin
fuerza ihyan che chi ye cava che cuto ihyan vaco.
24Rahn te nde ama sahn che yahvé menan ne, hua
cheh vino se che ndihcoyan.”

Ihyan che nahn conduco ye Dihvo vo Jesucristo
ne, va che chuhrihn ye

25 Ama yahn ihyan cuahn ye nduco Dihvo vo.
Chaconan ye, ne rahn ye ri ye ihyan chahn:

26 —Adecoduhno ihyan che nahn conduco ye
u ne, va che cahcoman ye chida ye man, chaco
ye man, ndahta yahn ye man, daya ye man, di-
hno ye man, cahve ye man, vida yahn man ye
man, cava che co conduco ye u. 27 IThyan che
hua nahn chuhrihn ye cava u ne, hua co conduco

ye u. 28 Adecoduhno nchuhn che cahno ne ama
vah, ¢a hua dinoca retendah cuande ne tava nahn
cava che tuno vah me? 29 Ndete che cahco ne
name yahn vah me, ate hua cocha ne tuno ne,
nducoyaca ihyan che ndihche ye ne, cahyon nan
ye, 30 ne cahma ye: “Sahn tih ne, canan rihno
se ama vah, ne hua chicha se tuno.” 31 Namin
ama rey che va che cahn ye cuhma ye nduco
tama rey, ¢a hua dinoca rihnde ye, rendedecadino
ye ndete che nduco ndiche mil sandado yahn ye
cocha ye cuhma ye nduco tama rey che cochi ye
nduco ndico mil sandado? 32 Me ndete che rihn
che hua cocha ye ne, cuahn che yahn ca cochi
rey che cuhma nduco ye ne, dechuh ye sahn che
cahn se menun ye, cahma se nduco rey min cava
che cuhnde dihn ye, ne hua cuhma ye nduco
vih. 33 Tihca, te adecoduhno nchuhn che hua
cahcoman ne nducuahn yahn ne che va ne, hua
co conduco ne u.

Ejemplo yahn ima

34°Ima ne, ndah. Ate ndete che cuihno dine
yahn ne, ¢dehra nduco ndo dine? 35Va che cora,
te hua cochihve, nde cava che cotave ndiyahn,
nde cava che cuahto duto chendata. Nducoyaca
nchuhn, jcuendedecadino ndah ne deh conahn
ejemplo cuh!

15

Ejemplo yahn itecuche che chinda te
1 Rahn nducoyaca sahn rica tumecadiyo man,
sahn nunde chenahn man, nan Dihvo vo che nahn
cahnevan se ndudo yahn ye. 2Yahn chemin che ri

yudo yahn sahn fariseo man, sahn devano ley che
dirun Moisés man, ne rahn se yahn Dihvo vo:

—Sahn tih ne, rinduco se sahn nunde, ne reh se
dama nduco se.

3 Tuhme nte Dihvo vo ejemplo cuh nduco sahn
chahn:

4 —Ndete che ama cha nchuhn va ama ciento
itecuche yahn ne, me ndete che conda ama te ne,
¢ahua cahcoman ne ite che cun raco ntihyon cun
chahn viyata, ne cahn ne, quenuhn ne ite che
chinda me, nde nan che ntaca ne ite? 5 Cuahn
che a ntaca ne ite ne, numacuahn vedeyeno tihde
dihme ne ite, ndiquenda ne ite. 6 Cuahn che nta
ne ne, nedin dama ne ihyan nino ndevaco ne man,
ihyan rendihche ne man, ne cahma ne nduco ye:
“Cuahte yeno vo nduco nchuhn, te itecuche yahn
che chinda te ne, a ntaca ite.” 7 Rahn ri nchuhn
te tihca tahque cuhnde vedeyeno vahchetero cava
ama ihyan nunde che nto ino ye nunde yahn ye
che co cava cun raco ntihyon cun ihyan che rahco
ye che nde hua nahn che nto ino ye.

Ejemplo yahn tume che chinda

8 'Ndete che ama ndahta che va ndiche tume
diyahngua yahn te, ne conda ama ne, ;a hua nahn
yahn te candil, ndache te vah, nuhn te tume me
nde nan che ntaca te? 9 Cuahn che ntaca te ne,
nedin dama te ihyan nino ndevaco te nduco ihyan
rendihche te, ne cahma te co te ihyan: “Cuahte
yeno vo nduco nchuhn, te a ntaca tume yahn che
chinda.” 10 Rghn ri nchuhn te tihca co yeno dngel
yahn Dendiohs cava ama ihyan nunde che nto ino
ye nunde yahn ye.

Ejemplo yahn sahn yuno che ndere quechica se

11 Quendi Dihvo vo, ne nte ye tama ejemplo:

—Ama ndaco ne, chahte o daya ye. 12 Sahn che
ive me ne, rahn se ri se chida se: “Chida4, te ne
vedecuihca che va che cahco ne yahn.” Tuhme
cahmahn chida se vedecuihca yahn ye, ne cah ye
sahn. 13 Chihno neve ro ne, chihcoyan se dehten-
duh yahn se, ne cuahn se nan yahn yahn. Min
chihno toh se tume yahn se, ndere quechica se.
14 Cuahn che a chihno toh se tume yahn se ne, ama
chihnde cuico yahn nan che quenan se, ne canan
ama yah chahno se. 15 Chica se ntiyon din se ama
ihyan che yan vaco ye min, ne dechuh ye sahn,
din se cudado cuche yahn ye. 16 Nde dehtenduh
dima che reh cuche chahn ama nahn cheh se, ate
nde dehtenduh chemin chan, hua rendaca reh se.
17 Tuhme necahco se, ne ndedecadino se: “Ama
yahn ihyan redin ntiyon chenan ye vaco chid4, ne
ama va che reh ye. Me une, muhn quenan, adeche
coh cuicé. 18 Tahque ndah che ndhn yahn chida,
ne cahma co ihyan: Chida, quendihco nunde, nde
nan Dendiohs, nde nan ne. 19 Ametah redin yahn
che cahma ne daya ne ydhn. Man ne, c6 nduhca
ama mozo yahn ne.” 20 Tuhme ndonun yune se,
conahn se yahn chida se.

’Yahn ca va che nta se, ne ndihchero chida se
sahn. Quenan vahino ye sahn, ne chahn ye rano
ye, chahtemahn ye sahn, tenan ye sahn. 21 Rahn
se ri se ihyan: “Chid4, quendihcé nunde, nde nan
Dendiohs, nde nan ne. Ametah redin yahn che
cahma ne daya ne yahn.” 22 Ate chida se ne, rahn
ye ri ye sahn decahya yahn ye: “Tenun tenun no
cuetendah nchuhn tino che tahque ndah, conun

se man, chinetah che conun tah se man, ndaco che
conun cah se man. 23 Cuahn nchuhn, ngua ne ama
itenine che vihche te, ne cuihno ne ite. Chuh vo
ite, ne din vo vihco, 24 te sahn daya cuh ne, a ndih
se che rahco, ate man ne, ndaconan se. A denda
sahn, ate man ne, a ntaca sahn.” Tuhme canan
ihyan chahn vihco vedeyeno.

25°Sahn daya ye che menan me ne, quenan
se viyata, ne cuahn che nta nino se ndevah ne,
chihnevan se che retive ihyan man, rendeh ye
man. 26 Tuhme cah se ama sahn decahya yahn
chida se, ne tumerune se sahn deh che ri min.
27 Ndahconan se: “A nta sahn dihno ne, ne hua
dehva chahno se chi. Chemin che chihquentiyon
chida ne che coh amaitenine che vihche te.” 28 Chi
tan sahn che menan me, nde hua nahn ndonda
se vah. Tuhme quendah chida se, chica ye favor
sahn che ndonda se vah. 29 Ate ndahconan se
yahn ye: “U ne, cuahn dama redin ntiyon nduco
ne, ne hua rahcotdhn yahn ne. Nde ama yune
hua te ne amare ama chivato lihn cava che cheh
yeno nduco amigo yahn. 30 Ate cuahn che nda-
conan sahn daya ne tih che ndere toh se tume
yahn ne nduco ndahta che ndere vatechica te ne,
chihquentiyon ne che chih ama itenine vihche
cava se.” 31 Tuhme ndahconan chida se: “Daya,
di ne, cuahn dama quenen nduco, ne nducuahn
dehtenduh yahn ne, a yehn. 32 Ate ndahca che
cah yeno vo chedave yuhn vo, din vo ama vihco
vedeyeno, te sahn dihne ne, a ndih se che rahcg,
ate man ne, nta se. A denda vo sahn, ate man ne,
ntaca vo sahn.”

16

Ejemplo yahn ama sahn duhtuno ihyan che va
tah se ama ntiyon

1 Namin nte Dihvo vo ejemplo cuh nduco ihyan
apostol yahn ye:

—Chihnde ama ihyan cuihca che quenan ama
sahn che redin se cudado ntiyon yahn ye, ne
chahn ihyan nuhnde ye sahn nan ye che ndere
retah se dehtenduh yahn ye. 2Tuhme cah ye sahn,
ne rahn ye ri ye sahn: “;Deh chu che renuhnde
ihyan di ndn? Cuente cuende u yahn ntiyon che
quenen, te cahnevi ntiyon che va tah.” 3 Tuhme
ndedecadino se: “sTaca din man?, te dihvé ne,
cahnevi ye ntiyon che va tah. Hua co din ntiyon
dito, ne ndete che ndere caca chéhne, cuihnan. 4A
nta tin taca din cava che nevahnecun ihyan u vaco
ye cuahn che a cahnevi dihvé ntiyon che va tah.”
> Tuhme cah se queri ama ihyan che chendihco
ye yahn dihve se. Tumerune se ama ye: “;Tava
quendihque yahn dihvé ne?” 6 Ndahconan ihyan
min yahn se: “Ama ciento barril aceite quendihco
yahn ye.” Rahn se ri se ihyan: “Ti va niyon che
quenan caca. Cuihnde, ne menchahte no cuah-
conehn caque o raco ndiche.” 7 Chihno min ne,
tumerune se tama ye: “Di, ;tava quendihque yahn
dihvé ne?” Ndahconan ye yahn se: “Quendihcd
ama ciento cade trigo yahn ye.” Tuhme rahn se
ri se ihyan: “Nga caca yehn. Cuahconehn cun
raco.” 8 Cuahn che checadino dihve ntiyon me ne,
ndeva ye yavenan sahn min che ndere retah se
dehtenduh yahn ye, yahn che ama vivo se.

Tuhme rahn Dihvo vo:

—Man ro cuh ne, ihyan nunde ne, tahque vivo
ye che coihyan che riquendi ye vederihquentiyon
Dendiohs.

9°Chemin che rahn ri nchuhn: Cotoh ne vede-
cuihca andahre chihnga, ne nduco chemin ndaca
amigo yahn ne, cava che nda ro che coh ne ne, co
cuahtenan ne vahchetero.

10°’Thyan che hua reduco ye van tah sihn che
redin ye cudado ne, namin huareduco ye andahre
che ndeh, ne ihyan che reduco ye van tah sihn che
redin ye cudado ne, namin reduco ye ndete che

ndeh. 11 Ndete che hua toh nchuhn vedecuihca
che va tah ne cava che din ne che ndah ne, ;duhra

te ntiyon yahn Dendiohs, din ne? 12 Ndete che
hua redin nchuhn cudado dehtenduh yahn ihyan
cherihco ye tah ne ne, ¢duhra te dehtenduh che co
yahn man ne?

13°Nde ama ihyan hua co conan cuma ye o dihve
ye, te tahque din yahino ye ama che co tama, ne
quendiye nduco ama, ne cahcoman ye tama. Hua
co din yahino nchuhn Dendiohs ndete che yahino
ne vedecuihca.

14Rihnevan sahn fariseo che chenun se min che
tihca rente Dihvo vo, ne riyon nan se ihyan, te
yahino se vedecuihca. 15 Tuhme rahn ye ri ye
sahn:

—Nchuhn ne, redin ca ne che ndah ihyan ne
nan ihyan. Ate Dendiohs ne, a devano ye duh
ihyan nchuhn. Va deh che ama richihve che rahco
ihyan, ate nan Dendiohs ne, hua richihve.

16’Ley che dirun Moisés nduco ndudo che dirun
ihyan profeta ne, chihnde nde ndaro che nda Juan
Bautista. Nde tahn min ne, rahndudo ihyan yahn

vederihquentiyon yahn Dendiohs, ne ama yahn
ihyan redin nun ino ye che nahn dinahn ye.
17"Tahque nun ntoiyehnse che co che cuaviama
chenelihn nan vederihquentiyon yahn Dendiohs.
18 "Adecoduhno ihyan che tehche ye ndahta
yahn ye, ne cahnevaco ye nduco tama te ne, din
duche yahn ye che nihnevaco ye. Namin ihyan
che cahnevaco ye nduco ama tahn che ntehche

inchahn te tahn ne, din duche yahn ye che nih-
nevaco te.

Ejemplo yahn ama sahn cuihca nduco Lazaro
19°Namin nte Dihvo vo ejemplo cuh:

—Chihnde ama sahn cuihca che renun se
deman cuahno tino ndah, ne ama va deman
cuahno che ndah reh se ro ro. 20 Tahn min ne,
namin chihnde ama ihyan chevah che duche ye
Lazaro, ne ama ndechendih yute ihyan. Quendite
ye chendevah yahn sahn cuihca me, 21 ne ama
nahn cheh ye andahre dache che ra man mesa
yahn se. Nde yahna renda te, riyavenan te nan
yah yahn ye. 22 Cuahn che nda ro che chih ihyan
chevah me ne, quenda angel ihyan vahchetero,
ne min quenan Abraham. Adive ne, chih sahn
cuihca me, ne chihche ihyan sahn. 23 Cuahn che
rechuhrihn se van ruchiyahn ne, chenihyon nan
se, ne ama yahn ndihchero se Abraham. Namin
ndihchero se Lazaro che quenan ye min. 24 Tuhme
cah se: “Chida Abraham, conan vahino ne u.
Cuedechuh ne Lazaro, decahnda ye tin ndutetah
ye van nune, cava che ndedevan ye chihy4, te ama
rechuhrihn muhn van ruchiyahn.” 25 Ndahconan
Abraham yahn se: “Dayad, cuenecahque te ama
ndahca chehne cuahn che quenen iyehnse, ate

Lazaro ne, ama yah chahno ye. Man ne, ama
ndahca quenan ye muhn, ate di ne, rechuhrihn
tan nan che quenon. 26 Avane ne, a nihnde cade
che ihyan che chenan ye muhn, andahre nahn
cahn ye tan, ate hua co chuh ye. Namin ihyan che
chenun ye tan ne, hua co chuh ye, chi ye muhn.”
27 Tuhme rahn sahn cuihca me: “Chida Abraham,
rica ndih, codin ne favor, cuedechuh ne Lazaro che
cahn ye vaco chid4, 28 co ye uhn sahn dihn6 che
vate se min, cava che hua chi se muhn nan che
rechuhrihn ihyan nunde.” 29 Rahn Abraham ri ye
sahn: “Min va ley che dirun Moisés man, ndudo
che dirun ihyan profeta man, rahndudo ihyan. A
ndudo min va che dinahn se.” 30 Tuhme rahn sahn
cuihca me: “Chida Abraham, hua retumacah se
yahn chemin. Ate ndete che ntuche ama ihyan
che a ndih ye, cahn ye, yahve ye sahn ne, tuhme
che cuaco, nto ino se nunde yahn se.” 31 Ate rahn
Abraham ri ye sahn cuihca me: “Ndete che hua
ritahno se yahn che dirun Moisés nduco che dirun
ihyan profeta ne, namin hua cotahno se, andahre
che ntuche ama ihyan che a ndih ye, cahn ye,
yahve ye sahn.”

17

Riyahve Dihvo vo Jesucristo ihyan cava che hua
cuahtendihco ye nunde
1Rahn Dihvo vo ri ye ihyan apo6stol yahn ye:
—A cade no che va dehtenduh che din che
cuahtendihco ihyan nunde, ate jyah ri cava adeco-
duhno ihyan che din ye che cuahtendihco ihyan
chenahn nunde! 2Tahque ndahca cava ihyan min
che dechiche ihyan ama tu yudo dando ye, ne

cuacondahnun ye ihyan van nuniyahn, che co che
din ye che condihco ama cha ihyan chuhn che
necun ye nunde. 3 Cuihco nchuhn cudado.

’Cuahn che din tan amaihyan nduconchuhnne,
coyahve ne ihyan nduco ndah. Ndete che nto ino
ye che tihca din ye ne, cuenchahco ne yahn ye.
4 Andahre ndache yune che ama ro din tan ama
ihyan nduco nchuhn, ate ndete che namin ndache
yune rendaconan ye, ne rahn ye: “Yah ri che tihca
din”, tuhme ne, cuenchahco ne yahn ye.

>Thyan ap0stol ne, rahn ye ri ye Dihvo vo:

—Cuenan ne nuhn cava che cotahno ndah

nuhn.
6 Tuhme rahn Dihvo vo ri ye ihyan chahn:

—Ndete che ritahno nchuhn amare tah sihn,
co cahcantiyon ne yahn tih: “Cuavi tan, cuehn,
cuandi van nuniyahn”, ne dinahn yahn ne.

Nduhca che va che din vo ntiyon nduco Dihvo vo
Jesucristo

7°Ndete che va ama mozo yahn nchuhn che
ruhn se yahn, o redin se cudado itenine, ura che
ndaconan se che chahn se viyata, ¢a ndetahno
cahma ne co ne sahn tuhca?: “Cuechoh, cuihnde
nan mesa, cheh.” 8 ;A ndiyu tahque ndah che
cahcantiyonne sahntuhca?: “Cuedendah comida,
cuihqueyan nan mesa, cuihque cudado nahmin
che cheh vin6. Cuihno cheh viné, tuhme cheh
vine.” 9 Cuihno din se nducuahn che chihquen-
tiyon ne, ¢a va che necah ne nundihve cuahn
sahn ne? Hua. 10 Namin cuahn che a cuihno
din nchuhn nducuahn che a va cade che din ne
ne, tahque ndah che cahma ne co ne Dihve ne:
“Nuhn ne, mozo nuhn. Nde hua nahn che nte

ne nundihve cuahn nuhn, te atenan ntiyon che
chihquentiyon ne ne, a chemin no che din nuhn.”

Din Dihvo vo Jesucristo che ndoyahn ndiche
sahn che ndi se cah che recha yute

11 Cuahn che cuahn Dihvo vo yan Jerusalén ne,
chuh ye nan che rivah estado yahn Galilea nduco
nacién yahn Samaria. 12 Ura che a nda nino ye
ama yan lihn ne, nda ndiche sahn che ndi se cah
che recha yute. 13 Cah se:

—Dihve nuhn, Jesus, jconan vahino ne nuhn!

14 Cuahn che ndihchero ye sahn chahn ne, rahn
yeriye sahn:

—Cuahn nchuhn nan chidocuyan.

Dinahn sahn chahn, ne nahmin che cuahn se
ne, ndoyahn nducoyaca se. 15 Tuhme ama se ne,
cade ndihchero se che a ndoyahn se ne, ndaco-
nan se, ne ama rendeva se yavenan Dendiohs.
16 Chehntihya se numacuahn vedenecun nan Di-
hvo vo, ne necah se nundihve cuahn ihyan. Sahn
min ne, sahn tama nacién se. Samaria nacién
yahn se. 17 Tuhme tumerune Dihvo vo:

—¢A ndiyu ri ndiche sahn chahn che ndoyahn
se? ¢Tiya sahn che nun chahn? 18 ;A deman
sahn tama nacion cuh che ndaconan se, ndeva se
yavenan Dendiohs?

19 Chihno min ne, rahn ye ri ye sahn:

—Dehve rahque. Cuenecuen. Conahn, te
nducote chitehne ne, a ndoyehn.

Nduhca che rihquentiyon Dendiohs

20 Tumerune sahn fariseo Dihvo vo ticuahn
cuanan vederihquentiyon yahn Dendiohs, ne
ndahconan ye yahn se:

—Vederihquentiyon yahn Dendiohs ne, hua
cuanan nduhca che chenan rino nchuhn. 21 Nde
ama ihyan hua co ye nchuhn: “Muhn va”, o “min
va”, te Dendiohs ne, a ndahco cade ye vederi-
hquentiyon yahn ye van nchuhn.

22 Rahn Dihvo vo ri ye ihyan apo6stol yahn ye:

—U che rinduc6 nducoyaca ihyan ne, nda ro
che ama nahn nchuhn che ndaconan, ate hua
ndaca ndihchero ne u. 23 Ndere cahma ihyan co
ye nchuhn: “Nga ihyan che a va cade che chi ye,
ndedevahn ye ihyan iyehnse, quenun ye muhn”,
0 “ngaye, quenan ye min.” Hua tumecah nchuhn,
nde hua cahn ne, ndihchero ne. 24 Chemin che ri
nchuhn te nduhca che rendihchero ihyan che riya
cuah, ri ro dave numachahte ne, tihca ndihchero
ihyan u che rinduco nducoyaca ihyan, ro che nda.
25 Ate dinoca va che ama chuhrihn, te ihyan che
vate ye man ro cuh ne, hua co ndihche ye u.
26 Nduhca che chahno ihyan chi ro che quenan
Noé iyehnse ne, tihca cuahno ihyan co ro che u
che rinducé nducoyaca ihyan, nda. 27 Ihyan che
vate ye ro min ne, reh ye man, rih ye man, rih-
nevaco ye man, redecahnovaco ye man, nde nda
ro che chenda Noé chete arca, ne chan conahn,
chito nune iyehnse, chihno chih ihyan chahn.
28 Atihnoca chi cuahn che quenan Lot iyehnse.
Ihyan che vate ye ro min ne, reh ye man, rih ye
man, ra ye man, rendihcue ye man, rino ye ndata
man, rihno ye vah man. 29 Ate nda ro che chica
Lot yan Sodoma ne, chera yahn che chica nan ro,
ne chihno chih ihyan yan min. 30 Tihca coro che u
che rinduco6 nducoyaca ihyan, nda.

31 Nda ro min ne, ihyan che vate ye tin vah

yuto ne, tahque ndah che hua conda ye chete
vah, cotah ye dehtenduh yahn ye. Namin ihyan
che chenun ye viyata ne, tahque ndah che hua
ndaconan ye viyan. 32 Cuenecahco nchuhn
nduhca che chahno chi ihyan ndahta yahn Lot.
33 Adecoduhno ihyan che nahn ndedevahn man
ye ihyan ne, ihyan min ne, conda ye, ne adeco-
duhno ihyan che cahco mendahn ye ihyan, coh ye
cava u ne, ihyan min ne, ndevahn ye.

34°Rahn ri nchuhn te vino min ne, adecotino
che vateyado o ihyan nan yundo ne, ama ye ne,
quenda ihyan, ne tama ye ne, cahcomdn ihyan.
35 Namin adecotino che chenun o ihyan ndahta,
rengu ye ne, ama ye ne, quenda ihyan, ne tama ye
ne, cahcoman ihyan. 36 Adecotino che chenan o se
viyata ne, ama se ne, quendd sahn, ne tama se ne,
cahcoman sahn.

37Tuhme tumerune ihyan chahn:

—Dihve nuhn, ¢ti che conahn chemin ne?

Ndahconan Dihvo vo yahn ye:

—Adecotino che vate ihyan nunde ne, a min va
che conahn.

18

Ejemplo yahn ama ndahta vah che chica te nan
juez

1 Nte Dihvo vo ama ejemplo, chihnevan ihyan
chahn, cava che cadino ye te va che covah ye
cuahn dama. 2Rahn ye:

—Ama cuan yan ne, chihnde ama juez che nde
hua ritahno se Dendiohs, nde hua retumacah se
yahn ihyan. 3Namin chihnde ama ndahtavah yan
min, ne ndeh yune rahn te nan juez min, ne rahn

te: “Cochi rica nundé yahn ama ihyan che hua
ri rendihche ye u.” 4 Chuh ro, ne hua tumecah
juez me, techecade se yahn te. Ate adive ne,
ndedecadino se: “Andahre hua ritahné Dendiohs,
nde hua retumacah yahn ihyan, > ate nducote
tahn ndahta vah tih ama renda te redenduh te
u ne, techecadé yahn te, cava che hua quendi te
denduh te u.”

6 Tuhme rahn Dihvo vo:

—Cuihco nchuhn cudado nduhca che
ndedecadino juez me, andahre duhtuno ihyan se.
7 ¢Andiyu tahque nun conan Dendiohs ihyan che
a tendahnun ye? Dendiohs ne, hua rechuhrihn
ye, andahre nde ro nde rahn, revah ihyan nan ye.
8 Cuacorahn rinchuhn te Dendiohs ne, nun conan
ye ihyan yahn ye. U che rinduc6 nducoyaca ihyan
ne, ;andacaihyan che ritahno ye uro che nda ne?

Ejemplo nduhca che covah ama sahn fariseo
man, ama sahn rica tume cade iyo man

9Nte Dihvo vo ejemplo cuh cava ihyan yade che
rendahchenan ye ihyan chenahn. Rahn ye:

10 —O se ne, chenda se chete yaco, covah se.
Ama se ne, sahn fariseo, ne tama se ne, sahn rica
tume cade iyo. 11 Sahn fariseo me ne, chandi se
revah se tuhca: “Dendiohs, nundihve cuahn ndih
che dinne che une, ndiyu nduhca ihyan chenahn,
te rahtendihco ye nunde man, reduco ye man,
redin duche yahn ye che nihnevaco ye man. U
ne, ndiyu nduhca sahn rica tume cade iyo tih.
12U ne, o yune rihnde yahté che ama ndate, ne
rihcé riya yahn nducuahn che va yahn nan ne,
nduhca che a ndihco cade ne.” 13 Ate sahn rica
tume cade iyo me ne, nde hua rihquino se cahn

nda se nan ta, nde hua nahn ndonihyon nan se
yahn che cuihnan se. Chendih se, chahn se ticua
se, ne rahn se: “Dendiohs, jcuenan vahino ne u!,
te ama quendihc6 nunde nan ne.” 14 Cuaco rahn
ri nchuhn te sahn che necun me ne, a nchahco
Dendiohs yahn se, ne conahn se. Ate sahn che
yade me ne, hua ntaca se vederenchahco. A tihca
va cade, te adecoduhno ihyan che rendeva man
ye yavenan ye ne, co cuihnan ye nan Dendiohs,
ne adecoduhno ihyan che necun ye ne, ndeva
Dendiohs ihyan.

Chica Dihvo vo Jesucristo che conan Dendiohs
checahya
15 Ama ro ne, nda ihyan, nda ye checahya yahn
ye cava che nahn tah Dihvo vo, covah ye cava.
Ate ihyan apostol ne, hua nahn cah yune ye che
cahnndaihyan chahnnan Dihvo vo. 16 Tuhme cah
Dihvo vo ihyan ap0stol chahn nan ye, ne rahn ye:
—Hua cahdenun nchuhn yune yahn checahya
che chindn, te deman ihyan che necun ye nduhca
checahya sih renevahnecun ye che rihquentiyon
Dendiohsihyan. 17 Cuaco rahn rinchuhn te adeco-
duhno ihyan che hua necun ye nduhca checahya
ne, hua conevahnecunyevederihquentiyon yahn
Dendiohs.

Ama sahn ndinan che cuihca se
18 Ama sahn ndinan ne, tumerune se Dihvo vo:
—TIhyan Ricuahn Ndah, ¢deh va che din cava che
conan vahchetero numacuahn ro ne?
19Ndahconan ye:
—¢Dehco che rahn che ndah u? Metah nde ama
ihyan che ndah ye, atenan Dendiohs. 20 A devene

vederihquentiyon yahn Dendiohs: “Hua cahne
ihyan. Hua din doche yehn che nihnevaque. Hua
doque. Hua cahme ndudo cuahnde. Cuendeva
yavenan chide man, cheque man.”

21Rahn se ri se ihyan:

—Nducuahn vederihquentiyon cuh ne, red-
indhn nde ro che lihn u.

22 Chihnevan Dihvo vo che tihca rahn se, ne
rahn ye riye sahn:

—Va ca tama nan che va che din. Condihcue
nducuahn che va yehn, ne cuinen ihyan chevah
cava che co conen vahchetero. Tuhme cochi,
condoque u.

23 Cuahn che chihnevan se che tihca rahn ye ne,
ama chi ndache se, te ama cuihca se. 24 Ndihchero
Dihvo vo che ama chi ndache se, ne rahn ye:

—Ihyan cuihca ne, jama vahche cava ye che
nevahnecun ye che rihquentiyon Dendiohs
ihyan! 25 Nde hua co nevahnecun ye. 26 Ihyan
che chihnevan ye che tihca rahn Dihvo vo ne,
rahn ye:

—¢Duhra ithyan co ndevahn ye tuhme?

27Ndahconan Dihvo vo yahn ye:

—Nducuahn che hua co din ihyan ne, Dendiohs
ne, ri redin ye.

28 Tuhme rahn Pedro:

—Ndihche ne, a chihcoman nuhn nducuahn
che va yahn nuhn, ne chinduco nuhn ndih.

29 Rahn Dihvo vo ri ye ihyan chahn:

—~Cuaco rahn ri nchuhn te adecoduhno ihyan
che rihcoman ye a vaco ye man, a indihte yahn
ye man, a dihno ye man, a ihyan ndahta yahn
ye man, a daya ye man, cava che co nevahnecun

ye che rihquentiyon Dendiohs ihyan ne, 30 ihyan
min ne, tahque ndeh ca nuhnde menun yahn ye
man ro cuh, ne adive ne, conan ye vahchetero
numacuahn ro.

Rahn Dihvo vo Jesucristo te va che cahno se
thyan

31Nedin dama Dihvo vo nduh che ndichio ihyan
apostol yahn ye, ne rahn ye ri ye ihyan:

—Man ne, cuhn vo nduco nchuhn yan
Jerusalén. U che rinducé nducoyaca ihyan ne,
min va che chuhrihn nduhca che dirun ihyan
profeta nde ro menan. 32 Necah ihyan u tah sahn
tama nacion, din duche yahn se u man, din tan
se nducé man, cahnan dan se u man. 33 Cuihno
cuahn se u ne, cahno se u. Ate cuihno ino ro ne,
ntuché van tenahn.

34 Thyan chahn ne, hua chenahn ye che tihca
rahn Dihvo vo, te vahche ri yahn ye cava che
conahn ye.

Din Dihvo vo Jesucristo che chiro nan ama sahn
nanve

35 Ura che cuahn nino Dihvo vo yan Jerico ne,
ama sahn nan ve ne, va se chihto yune, rica se
che din ihyan vedevahino nduco se. 36 Nducote
ama rechuh ihyan yune ne, tumerune se deh ri.
37Rahn ihyan ri ye sahn:

—A tan cochi Jesus yahn yan Nazaret.

38 Tuhme rahn se numa dito se:

—TJesus, Daya David, jconan vahino ne u!

39 Thyan che ndahnan ye ne, rahn ye ri ye sahn
che cuhnde dihn chende se. Ate nde tahque yudo
nan se rahn se:

—Daya David, jconan vahino ne u!

40 Tuhme chandi Dihvo vo, ne tahve ye che
chehua sahn. Cuahn che nda se nan ye ne,
tumerune ye sahn:

41 ;Deh nehn che din ndoque ne?

Ndahconan se yahn ye:

—Dihvé, codin ne che co ro nan.

42 Tuhme rahn Dihvo vo ri ye sahn:

—Nducote chitehne ne, a co ro nan.

43 Ndetahno chi ro nan se, ne cuahn se nduco
Dihvo vo, rendeva se numacuahn vedeyeno
yavenan Dendiohs. Namin nducoyaca ihyan
che ndihchero ye vederihno me ne, rendeva ye
numacuahn vedeyeno yavenan Dendiohs.

19

Nduhca che chitahno Zaqueo Dihvo vo Jesu-

cristo

1 Nahmin che chuh Dihvo vo Jesucristo
mendahn yan Jericé ne, 2 quenan rino ama sahn
cuihca che duche se Zaqueo. Sahn min ne, ndinan
se yahn sahnrica tumecadiyo. 3Quenanrino se, te
nahn ndihchero se Dihvo vo, duh ihyan chemin.
Ate hua ri che ndihchero se ihyan, te ama yahn
ihyan nduco ye. Avane ne, ama cahya cah se.
4 Tuhme cuahn se, rano se tahque nde cana ca
nan che va che chuh ye. Cocha se tin ama yahn
che duche sicémoro cava che tuno se, ndihchero se
ihyan. 5 Cuahn che a nda Dihvo vo min ne, chinan
ye sahn, ne rahn ye ri ye sahn:

—Zaqueo, codin nun ine, cuenchehn tan, te
man va che condn ndevaque.

6 Tuhme aderano se cuenchahn se, nevahnecun
se ihyan numacuahn vedeyeno. 7 Ihyan che ndi-
hche ye chemin ne, ama rahn tan ye yahn Dihvo
vo che cuahn ye vaco ama sahn nunde. & Tuhme
chandi Zaqueo nan nducoyaca ihyan chahn, ne
rahn se ri se Dihvo vo:

—Dihvé, mahn va vedecuihca yahn, nahn cah
ihyan chevah, ne ndete che va ihyan che ndere
chehnevidehtenduh yahn ye ne, va vedeyeno che
necah cun ndi nduhva che chehnevi yahn ye.

9Rahn Dihvo vo:

—Man ne, ndevahn sahnguh, te chitahno se
nduhca che chitahno Abraham. Namin ndevahn
ihyan ndevaco se. 10U che rinduc6 nducoyaca
ihyan ne, nd4, nuhn ihyan che chinda ye, din
nunde yahn ye, cava che ndedevahn ihyan.

Ejemplo yahn sahn patron che cah se tume tah
ndiche sahn decahya yahn se
11 Cuahn che nda nino Dihvo vo yan Jerusalén
ne, ihyan che rihnevan ye che rente ye ne, rahco
ye te a nun cuanan vederihquentiyon yahn Den-
diohs. 12Tuhme nte Dihvo vo ejemplo cuh:
—Ama sahn, ndata yahn ihyan ndinan ne,
cuahn se yahn yahn nan va rey cava che cah
ye vederihquentiyon, conan cuma se. 13 Ro che
ametah cahn se ne, nedin dama se ndiche sahn
decahya yahn se, ne din duche se tume, cah se
queriama sahn chahn, ne rahn se: “Codin nchuhn
ntiyon nduco tume cuh numanahn che cahn.”
14 Thyan yan vaco se ne, hua ri rendihche ye sahn,
ne cuahn che a chuh se cuahn se ne, dechuh ye
ama o ihyan cava che cahma ye nduco rey min:

“Hua nahn nuhn sahnguh cava che cahcantiyon
se nuhn.” 15 Cuahn che ndaconan se ne, a quenan
cuma se vederihquentiyon. Nedin dama tun se
ca ama ca ama sahn decahya chahn che va tah se
tume me cava che necah cuande se sahn. 16 Nda
ama se, ne rahn se: “Dihvé, tume yahn ne ne, a
chindiche cade yahn queri ama cade che te ne u.”
17 Ndahconan dihve se: “Ndahca din. Di ne, sahn
decahya ndah. Nducote ndahca din ntiyon nduco
tume andahre tah, man ne, cahcé ntiyon tah cava
che cahquentiyen ndiche yan.” 18 Nda tama se, ne
rahn se: “Dihvé, tume yahn ne ne, a chi uhn cade
yahn queri ama cade che te ne u.” 19 Ndahconan
dihve se: “Namin di ne, cahcd ntiyon tah cava
che cahquentiyen uhn yan.” 20 Nda tama se, ne
rahn se: “Dihvé, nga tume yahn ne, chihco ndah.
21Hua din ntiyon nduco yahn che vdh denda tume
yahn ne nan ntiyon, te ndih ne, ama dito nan ne.
A ndihché ndih nduhca che retah nduh ne tume
che rendaca nan ntiyon che redin ihyan nduco
tume yahn ne.” 22 Tuhme rahn dihve se: “jAma
duhtuno ihyan di! Nduco ndudo che tihca rahn,
a tumecadin6 duh ihyan di. A devene che ama
dito nan, che retah nduh tume che rendaca nan
ntiyon che redin ihyan nduco tume yahn. 23 ;Dehco
che hua cah tume ydhn, din tama ihyan ntiyon
nduco?, te ndete che tihca din ne, man che nta,
ndaca tume ydhn nduco daya.” 24 Tuhme rahn
dihve seriseihyan che chenunye min: “Cuehnevi
nchuhn tume che nda sahn tih, ne cocah ne sahn
che cahcantiyon ndiche yan me.” 25 Ndahconan
ihyan chahn: “Dihve nuhn sahn min ne, a va yahn
se.” 26 Ate rahn dihve se: “Dehve din yahn, te

ihyan che ndeh va yahn ye ne, nde tahque ndeh
ca ndonda tah ye, ne ihyan che doh yahn ye va
ne, nde cuavi tah yahn ye che va. 27 Namin ihyan
che hua ri rendihche ye u, che hua nahn ye che
cahcantiyon ihyan ne, cuahn nchuhn, ngua ne
ihyan, ne cuihno ne ihyan muhn néan.”

Nda Dihvo vo Jesucristo yan Jerusalén

28 Chihno nte Dihvo vo ejemplo me ne,
quendahnan ye, quendi ye cuahn ye yan
Jerusalén. 29 Cuahn che nda nino ye yan Betfagé
nduco yan Betania, nan che duche Cuete Olivo ne,
dechuh ye o ihyan ap6stol yahn ye, 30 ne rahn ye
ri ye ihyan:

—Cuahn nchuhn yan che va viche lado cah.

Nda nchuhn min ne, ntaca ne ama burro che nde
ama ihyan ametah condudo ye ite. Cuentahte ne

ite, quenda ne ite muhn. 31 Ndete che cacarune
ihyan nchuhn: “sDehco che rentahte nchuhn ite?”,
cuendahconan ne yahn ye: “Huate, Dihve nuhn
nahn ye ite.”

32 Cuahn ihyan chahn, ne ntaca ye burro me a
nduhca che rahn Dihvo vo. 33 Cuahn che rentahte
ye burro me ne, rahn ihyan che dihve te:

—¢Dehco che rentahte nchuhn burro tih?

34Ndahconan ihyan chahn:

—Huate, Dihve nuhn nahn ye ite.

35 Tuhme quenda ye ite nan quenan Dihvo vo.
Tihde ye tino yahn ye dame burro me, ne quen-
dudo Dihvo vo ite. 36 Rehntave ihyan chahn tino
yahn ye yune cuahn nan che cuahn Dihvo vo.
37 Cuahn che cuahn nino ye nan che renchahn

yune Cuete Olivo ne, nducoyaca ihyan che rin-
duco ye ihyan ne, chi yeno ye, ne canan ndeva
ye numacuahn vedeyeno yavenan Dendiohs yahn
nducuahn vederihno che ndihchero ye. Ama rah
yeno ye, ne rahn ye:

38 —iNdeva vo yavenan rey cuh che cochi ye me-
nun Dihvo vo Dendiohs! jNdoyan Dendiohs, ihyan
min che va ye vahchetero! jNumacuahn vedeyeno
ndeva vo yavenan ye!

39 Tuhme ama o sahn fariseo che nduco se van
ihyan chahn ne, rahn se ri se Dihvo vo:

—TIhyan Ricuahn, cuihquentiyon ne ihyan sih
che cuahte dihn chende ye.

40 Ndahconan ye yahn se:

—Rahn ri nchuhn te ndete che cuahte dihn
chende ihyan sih ne, tu che chetava tan ne, va che
cuah yeno.

41 Cuahn che nda ye nan che a chi ro yan
Jerusalénne, chacoye cheyahriyecavaihyanyan
min. 42 Tuhme rahn ye:

—Ama ndahca ndete che devano nchuhn te a
man nda ro ndah yahn ne che ndevahn ne. Ate
hua devano ne, te hua te Dendiohs che co devano
ne. 43 Sahn che tan se nduco nchuhn ne, nda ro
che cuahte se trinchera, techendive se yan yahn
nchuhn, cuahtecuhma se nduco ne. Hua te yune
se che cano ne, 44 ne cahno se nchuhn, cuihno
ndahtera se yan yahn ne. Nde o tu che ndahto vih
hua cotave. Tihca castigo va che co ne, te man che
dechuh Dendiohsu cava chendah yahn ne ne, hua
tumacah ne.

Dihvo vo Jesucristo ne, ndetendah vah ye sahn
che rendihcue se dehtenduh chete yaco

45 Tuhme chenda Dihvo vo chete yaco chahte,
ne canan ndetenda vah ye nducoyaca sahn che
rendihcue se man, ra se man, min chete yaco.
46 Rahn ye ri ye sahn:

—A ndirun nan Ndudo yahn Dendiohs: “Yaco
yahn ne, yaco nan che revah ihyan”, ate nchuhn
ne, nedin ne nduhca vaco sahn duco.

47 Ricuahn Dihvo vo ro ro chete yaco me. Chi-
docuyan ndinan man, sahn devano ley che dirun
Moisés man, sahn intiyahn man, renuhn ino se
taca co cahno se ihyan. 48 Ate hua rentaca ino se
taca din se, te nducoyaca ihyan ne, renevahnecun
ye numacuahn vedeyeno che ricuahn Dihvo vo.

20

Tumerune ye yahn vederihquentiyon che que-
nan cuma Dihvo vo Jesucristo

1 Ama ro ne, ricuahn Dihvo vo chete yaco man,
rahndudo ye ndudo ndah yahn Dendiohs man.
Ura min nda chidocuyan ndinan man, sahn de-
vano ley che dirun Moisés man, sahn intiyahn
man, 2ne tumerune se ihyan:

—¢Deh vederihquentiyon quenan come che ti-
hca redin ne? ¢Duh te vederihquentiyon di ne?

3Ndahconan Dihvo vo yahn se:

—Namin u, va ama nan che tumeruné nchuhn.
Condahconan ne yahn: 4 ;A chehdenune Juan
che cuande yahn Dendiohs, o chehdenune ye che
cuande yahn ihyan ne?

5SNdedecadino sahn chahn, ne rahn se van man

se nduco vih:
—Ndete che cahma vo che cuande yahn Den-

diohs ne, ndahconan se yuhn vo: “;Dehco che hua

ritahno nchuhn tuhme?” ¢ A namin no ndete
che cahma vo che cuande yahn ihyan. Necuan

nducoyaca ihyan yan, cah ye tu uvo, te devano
cuaco ye te Juan ne, profeta ye.
7 Chemin che tahque ndah rahn sahn chahn te
hua devano se. 8 Rahn Dihvo vo ri ye sahn:
—Namin u, hua cahma c6é nchuhn deh vederi-
hquentiyon va tah che tihca redin.

Ejemplo yahn sahn redin ntiyon che ama duh-
tuno ithyan se

9 Tuhme nte Dihvo vo ejemplo cuh, chihnevan
ihyan che chenun ye min:

—Amaihyanne, chihche ye dihyouva, ne cahye
chendata me ama o sahn che din se ntiyon nduco
cava che cahmahn se nduco ye. Chica ye min, ne
cuahn rahn ye. 10 Cuahn che nda ro che a rine
ndute me ne, dechuh ye ama sahn decahya yahn
ye cava che ndaca se mahn va ndute ndata me
sahn chahn. Ate chahn se sahn decahya me, ne
ndedechuh se sahn, diya tah se. 11 Dechuh ye tama
sahn decahya yahn ye, ne din tan sahn chahn
nduco se, chahn se sahn, ne namin ndedechuh
se sahn, diya tah se. 12 Dihve chendata me ne,
ndaconan dechuh ye tama sahn decahya yahn ye.
Namin chahn sahn chahn sahn, chi nun se sahn
cuahn chevah.

13 "Tuhme ndedecadino ihyan che dihve
chendata me: “;Taca din? Tahque ndah dechuh
sahn daya che yahind. ;A huane nevahnecun
sahn chahn sahn cuahn che nda se min?” 14 Ate
cuahn che ndihchero sahn chahn sahn ne, rahn se
van man se nduco vih: “Sahnguh che co yahn se
vedecuihca cuh. Cahno vo sahn cava che co yuhn

vo.” 15 Tuhme quenda sahn chahn sahn cuahn
chihto nan va chendata me, ne chihno se sahn.

Rahn Dihvo vo ri ye ihyan chahn:

—¢Deh din ihyan che dihve chendata me nduco
sahn chahn? 16 Cahn ye, ne decuihno ye sahn.
Tuhme cah ye chendata me tah tama ca ihyan che
din ye ntiyon nduco.

Nducote chihnevan sahn fariseo che chenun se
min ne, rahn se:

—iTahque ndah ndete che hua cuahnecun Den-
diohs che tihca co!

17 Ate ndihchero Dihvo vo sahn chahn, ne rahn
yeriye sahn:

—¢Tuhme deh conahn che ndirun nan Ndudo
yahn Dendiohs tuhca?:

Tu che hua quenan ino sahn che rahto vah ne,
chemin che tahque chichihve.

18Thyan che cotahno ye une, anduhneca ndete che
condah ndudo ye nan tu me, ndaca yah ye. Me
ihyan che hua cotahno ye u ne, anduhneca ndete
che condah ndudo tu me ihyan, cuihnonan yahn
ye.

Tume cade iyo che renedihve thyan yahn César

19 A ura min no, chidocuyan ndinan man, sahn
devano ley che dirun Moisés man ne, ran dito se
che nahn cotah se Dihvo vo, te tumacadino se che
a yahn se che nte ye ejemplo me. Ate hua dehva
din se, te vah se ihyan yan. 20 Tuhme dechuh se
ama o se che din ca se che ndah ihyan se, cava
che tumerande se ihyan, din se che cahma ye ama
ndudo che hua ndahca. Tihca din se, te nahn caca
nunde se yahn ye nan gobernador. 21 Rahn sahn
chahn ri se ihyan:

—TIhyan Ricuahn, a devano nuhn te ndah ndudo
che rente ne man, ricuahn ne man. Dama
no rendihche ne nducoyaca ihyan, ne ricuahn
ne numa cuaco nduhca che nahn Dendiohs che
cuahtechica ihyan. 22 Cahma ne co ne nuhn: ¢a
redin yahn che nedihvo vo tume cade iyo yahn
César, o hua?

23 A devano Dihvo vo te o nan o chende sahn
chahn, ne rahn ye ri ye sahn:

—¢Dehco che retumarande nchuhn u?

24 Conahma ne ama tume u.

Cuahn che ndihchero ye tume me ne, tumerune
ye sahn:

—¢Duh yavenan man, duh che duche man, que-
nan nan tume cuh ne?

Ndahconan sahn chahn:

—César.

25Tuhme rahn ye ri ye sahn:

—~Cha che rihquentiyon César ne, codinahn
nchuhn, ne cha che rihquentiyon Dendiohs ne,
namin codinahn ne.

26 Hua chi tumerande se ihyan nduco nde ama
ndudo nan ihyan yan. Cuahn ino se chi yahn che
tihca ndahconan ye, ne chahte dihn chende se.

Tumerune sahn saduceo yahn che ntuche
tenahn

27 Chihno min ne, nda ama o sahn saduceo.
Sahn chahn ne, hua ritahno se che va che ntuche
tenahn. Rahn se ri se Dihvo vo:

28 —Thyan Ricuahn, nan ley che dirun Moisés
ne, rihquentiyon tuhca: “Ndete che coh ama se
che hua ndaca daya se nduco ndahta yahn se ne,
va che cahnevaco dihno se nduco te, cava che

hua cuihno ndata yahn dihno se.” 29 Ama yune
ne, chahte ndache se che dihno se vih. Sahn che
menan me ne, chihnevaco se nduco ama ndahta.
Ate huanorahnmene, chih se,nehuandacadaya
se nduco te. 30 Chihnevaco ama dihno se nduco te,
ne namin chih se, ne hua ndaca daya se nduco te.
31Tihca queri ama sahn chahn, nduh che ndache
se, chihnevaco se nduco te, ate chih nducoyaca se
nde ama se hua ndaca daya se nduco te. 32 Adive
ne, chih ndahta me. 33 Nda ro che ntuche tenahn
ne, nducote nduh che ndache se chihnevaco se
nduco tahn min ne, ;cha se che ndahta yahn se
tahn ne?

34 Tuhme ndahconan Dihvo vo:

—TIhyan che vate ye man ro cuh ne, rihnevaco
ye man, redecahnovaco ye man. 35 Ate nda ro
che ntuche tenahn ne, ihyan che ndevahn ye ne,
metah cahnevaco ye, nde metah decahnovaco ye,
36 te ametah ndaconan coh ye. Nducote ntuche
ihyan chahn van tenahn ne, nedin daya Dendiohs
ihyan, ne nduhca angel ne, tihca co ye. 37 Yahn
che va che ntuche tenahn ne, man Moisés dirun
ye yahn cuahn che riche yahn yan me: “Dihvo vo
Dendiohs ne, Dendiohs yahn Abraham man, Isaac
man, Jacob man.” 38 Dendiohs ne, Dendiohs yahn
nducoyaca ihyan, ihyan che chenduche ye man,
ihyan che a ndih ye man, te nan ye ne, chenduche
nducoyaca ye.

39Tuhme rahn ama o sahn devano ley che dirun
Moisés ri se Dihvo vo:

—TIhyan Ricuahn, cuaco niyon rahn ne.

40 Nduco chemin ne, ametah chihquino se
tumerune ca se ihyan.

David ne, dirun ye yahn Dihvo vo Jesucristo che
Dihve ye ihyan

41 Rahn Dihvo vo ri ye sahn chahn:

—¢Dehra cuande che rente ihyan te ihyan che a
va cade che chi ye, ndedevahn ye ihyan iyehnse
ne, Daya David ihyan? 42 Man David a dirun ye
nan libro yahn Salmo:

Rahn Dihvé Dendiohs ri ye Dihvé:

“Cuihnde muhn lado tah cuaco,

43 numanahn che ndahco ndiya ihyan che hua ri
rendihche ye di.”

44 Nducote dirun David te ihyan min che Dihve ye

ne, ;taca che daya ye tuhme?

Sahn devano ley che dirun Moisés ne, ndevih
Dihvo vo Jesucristo nunde yahn se vaconan se

45 Nan nducoyaca ihyan che chenun ye min ne,
rahn Dihvo vo ri ye ihyan apostol yahn ye:

46 _—Cuihco nchuhn cudado nduco sahn devano
ley che dirun Moisés, te renan ino se cuahtechica
se, chenun se cahteca chano se man, renan ino
se che necah ihyan Dendiohs sahn cuahn ndihve
numacuahn vedenecun man, chete yaco man,
nan vihco man ne, renan ino se cuahte se nan
che tahque ndeva ihyan yavenan se man. 47 Nde
dehtenduh che va yahn ndahta vah ne, rehnevi
se, ne ama rahn revah se, redin ca se che ndah
ihyan se. Sahn chahn che tahque chahte castigo
din Dendiohs sahn.

21

Vedino yahn ama ndahta vah

1 Cuahn che quenun Dihvo vo Jesucristo chete
yaco ne, ndihchero ye nduhca che rih ihyan cui-
hca tume chete yave yahn tume vedino. 2 Namin
ndihchero ye che chih ama ndahta vah o tume
cahya chete yave me. 3 Tuhme rahn Dihvo vo:

—Cuaco rahn ri nchuhn te nan Dendiohs ne,
tahque rigonun chihve vedino yahn ndahta vah
cah che co vedino yahn ihyan chenahn sih, 4 te
nducoyaca ye ne, chih ye che ngava yahn ye. Ate
ndahta vah cah ne, van vedechevah yahn ye ne,
chih ye nde che va che toh ye.

Dehtenduh che va che conahn cuahn che a cochi
nino che nto iyehnse

5 Rahn ama o ihyan te yaco chahte ne, ama
ndahchan tu che ndahto man, dehtenduh vedino
che necuco man. Tuhme rahn Dihvo vo:

6 —Nducuahn dehtenduh che tahchan cah che
rendihchero nchuhn ne, nda ro che hua cotave
dama nde o tu che ndahto vih.

7Tumerune ihyan chahn:

—TIhyan Ricuahn, ¢ticuahn conahn che rahn ne
me ne? ;Deh vederihno co ran cuahn che a nun
conahn ne?

8 Rahn Dihvo vo:

—Cuihco nchuhn cudado che hua cahncheh
nde ama ihyan nchuhn, te ama yahn sahn rih-
ncheh nda se, ne cahma queri ama se te a man
se ihyan min che a va cade che dechuh Dendiohs,
ndedevahn ye ihyan iyehnse. Namin cahma se:
“A cochi nino ro.” Ate rdhn ri nchuhn che hua tu-
macah ne yahn se. 9 Cuahn che cahnevan nchuhn
che va canda man, che rahteruhn ihyan nduco vih
man ne, hua dehve dihya nchuhn co, te a tihca va

che co menan vih. Ate ro min ne, ametah conahn
nducuahn.

10 °'Van nacién ne, cuanan canda, ne cuahte-
cuhma ama ihyan che rihquentiyon ye nduco
tama ye. 11 Ama nuhn yahn man, ne cuahnguh
cuahngah ne, ama cuhnde cuico man, cah man.
Nan ro ne, cuhnde ro vederihno rahte, ne ama
dihya ihyan co.

12°Ate cuahn che ametah conahn nducuahn che
tihchan ne, co tan ihyan nduco nchuhn man, din
ye preso nchuhn man, quenda ye nchuhn yaco
man, cuih ye nchuhn vacoyahn man. Yahn che
rinduco nchuhn u ne, quenda ye nchuhn nan
rey man, gobernador man, ndere caca nunde ye
yahn ne. 13 Tihca cuahno nchuhn cava che ndaca
yune che cuahndudo ne ndudo yahn, cahnevan
ihyan chahn. 14 Nde hua ndedecadino nchuhn
taca ndahconan ne yahn ye, 15 te u cahma co
nchuhn ndudo che cahma ne man, té vededevano
yahn che conan cuma ne man, nde hua co ndah-
conan ye yahn ne. 16 Nde indihte yahn nchuhn
man, dihno ne man, ihyan yahn ne man, ihyan
rendihche ne man, necah ye nchuhn. Ama o
nchuhn ne, cahno ye nchuhn. 17 Nducoyaca ihyan
ne, hua co ndihche ye nchuhn yahn che rinduco
ne u. 18 Ate nde ama yudo tin nchuhn ne, hua
conda. 19 Ndete che quendah ne vedechahtino
van nducuahn vedeyah min ne, ndevahn ne.

20°Cuahn che ndihchero nchuhn che a ntechen-
dive sandado yan Jerusalén ne, codevano ne te
a nda ro che cuihno yan min. 2! Tuhme ihyan
che vate ye estado yahn Judea man, yan Jerusalén
man ne, tahque ndah che cano ye, cahn ye van

icoyahn. Thyan che chenan ye viyata ne, tahque
ndah che hua ndaconan ye viyan. 22 Ro min ne,
co ihyan castigo, din nunde yahn ye cava che
conahn nducuahn che a chenan caca. 23 jChevah
ihyanndahta che chenun daya ye ro min man, che
retava ye daya ye man!, te ama chahte castigo co
ihyan yan min, ne ama cuhnde vedeyah iyehnse.
24 Nahn ye ne, cahno se ihyan nduco espada, ne
nahn ye ne, quenda se ihyan tama nacion cava
che din ye ntiyon. Sahn tama nacion ne, condinun
condinahno se yan Jerusalén nde tuno ro che ndi-
hco cade Dendiohs.

25°Tuhme cuhnde ro vederihno yahn Dendiohs
nan yahn man, iyo man, iyon man. Muhn iyehnse
cuh ne, ama cuhnde vedeyah nducuahn nacidn,
nde hua devano ihyan deh che din ye che vah
ye. 26 Condave cuno ihyan che rendedecadino
ye yahn nducuahn vedeyah che cochi ca, te nde
nducuahn che va cade nan ro ne, nuhn. 27 Tuhme
ndihchero ihyan u che rinducé nducoyaca ihyan,
che nda van man numacuahn vederihquentiyon
chahte yahn. 28 Cuahn che cuanan conahn deht-
enduh che tuhchan ne, cah yeno nchuhn chedave
yahn ne, te a cochi nino ro che ndevahn ne.

29 Namin nte Dihvo vo ejemplo cuh:

—Condihche nchuhn nduhca che ri yahn yahn
higo man, yahn chenahn che rendaconun yata
yahn man. 30 Cuahn che a renecahno yan ne, a

devano nchuhn te a cochi nino ro ihno. 31 Namin
cuahn che a rinahn dehtenduh che tuhchan ne,
cuedevano nchuhn te anun cuanan vederihquen-

tiyon yahn Dendiohs.

32°Cuaco rahn ri nchuhn te cuahn che ametah
coh ihyan che vate ye man ro cuh ne, a conahn
nducuahn. 33 Iyehnse ne, cuihno. Ate ndudo yahn
ne, hua cuihno; va che conahn.

34°Cuihco nchuhn cudado. Hua denda ne ura
yahn ne che deman che cheh ne man, che cocoh
ne man, che ndedecadino ne yahn ntiyon yahn
ne man, cava che nda ro min ne, vateyan ne.
35 Vedeyah che tuhchan ne, a denan conahn nu-
machahte iyehnse. 36 Ro ro ne, cuahteyan nchuhn
man, covah ne man, cava che condevahn ne yahn
vedeyah che tuhchan man, cava che vateyan nero
che u che rinduco6 nducoyaca ihyan, nda.

37Ro ne, ricuahn Dihvo vo chete yaco chahte,
ne vino ne, rahn ye renan ye ama cuan nan che
duche Cuete Olivo. 38 Nducoyaca ihyan yan, rahn
ye yaco vatiyan vatiyan, rihnevan ye che ricuahn
Dihvo vo.

22

Rente cade se taca din se preso Dihvo vo Jesu-
cristo

1 Cuahn che a cochi nino vihco ro yudo, ro
che reh ihyan pan che ametah ya yahn ne,
2 chidocuyan ndinan man, sahn devano ley che
dirun Moisés man ne, renuhn ino se taca cahno se
Dihvo vo cava che hua cadino ihyan yan, te vah se
che co tan ye.

3 Chenda chundah Judas Iscariote, ama cha
sahn che chi cuande se van ihyan che ndichio
chahn, 4ne chahn se nan chidocuyan ndinan man,
sahn ndinan yahn policia che redin se cudado
yaco chahte man, ne rahn se te co necah se Dihvo

vo tah sahn chahn. 5 Chi yeno sahn chahn, ne nte
cade se nduco se che cah se tume sahn. 6 Cah Judas
ndudo yahn se sahn chahn, ne nuhn ino se taca co
necah se Dihvo vo cava che hua cadino ihyan yan.

Vihco ro yudo

7Nda vihco ro yudo, ro che reh ihyan pan che
ametah ya yahn. Ro min ne, nihnde cade che
rihno ihyan ama itecuche lihn cava che co te
vedino. & Dihvo vo ne, dechuh ye Pedro nduco
Juan, ne rahn ye:

—Cuahn nchuhn, cuihcoyan ne che chuh vo che
cuande yahn ro yudo.

9 Tumerune ihyan chahn:

—¢Tinahn ne che cahcoyan nuhn ne?

10Ndahconan Dihvo vo:

—Ura che conda nchuhn viyan ne, ntaca ne ama
sahn che nda se ama cuhtenune. Quendi nchuhn
sahn min nde vah nan che conda se, 11 ne cahma
ne co ne ihyan che vaco ye min: “Dechuh Thyan
Ricuahn nuhn che tumerune nuhn ndih: ¢Ti va
cuarto nan che cheh ye nduco ihyan apostol yahn
ye che cuande yahnroyudone?” 12Tuhme nahma
ye ama cuarto chahte nchuhn che a va yan. Min
cuihcoyan nchuhn che chuh vo nduco vih.

13 Chahn ihyan chahn, ne ntaca ye nducuahn
cherahn Dihvovoriyeihyan, ne chihcoyanye che
cheh ye che cuande yahn ro yudo.

14 Cuahn che nda ura che cheh ye ne, chihnde
Dihvo vo nan mesa nduco ihyan apostol yahn ye,
15ne rahn ye ri ye ihyan chahn:

—Ama nahn chéh nduco nchuhn che cuande
yahn ro yudo numanahn che ametah cahno se u,

16 te radhn ri nchuhn te ametah ndaconan chéh,
nde nda ro che conahn nducé che ndihco cade
Dendiohs, ne conan nan che rihquentiyon ye.

17 Tuhme chetah ye ama vaso vino, necah ye
nundihve cuahn Dendiohs, ne rahn ye:

—Cotah nchuhn, cuih ne nduco vih. 18 Rghn ri
nchuhn te ametah ndaconan cuh vino yahn uva,
nde nda ro che conahn vederihquentiyon yahn
Dendiohs.

19 Chetah ye pan me, ne necah ye nundihve

cuahn Dendiohs. Tuhme ndeh ye, cah ye ihyan
chahn, ne rahn ye:

—Che tuhca redin ne, conahn che cuahnecun
che cahno ihyan u cava che ndevahn nchuhn.
Tihca cheh nchuhn cava che cahco ran ne che
renecahco ne u.

20 Chihno cheh vino ye ne, ndaconan chetah ye
vaso vino me, ne rahn ye:

—Chu ne, yun yahn che recah dito ndudo ra che
ndahco cade Dendiohs. Va che cora cava nchuhn.

21 Meniyon ne, sahn che necah se u ne, dama
reh se nducd. 22 Cuaco te cahno ihyan u che
rinduco nducoyaca ihyan, nduhca che a nihnde
cade. Ate yah ri cava sahn che necah se u.

23Tuhme canan tumerune vih ihyan chahn cha
ye che tihca din ye.

Rente ihyan ap0ostol nduco vih cha ye che tahque
conanye
24 Chihno min ne, rente ihyan apdstol nduco vih
cha ye che tahque conan ye. 25 Tuhme rahn Dihvo
vo riye ihyan:
—Adecoduhno rey ne, ama yudo rihquentiyon
ye nacion yahn ye, ne sahn intiyahn ne, rendeva

ihyan yavenan se. 26 Ate van nchuhn ne, hua co
tihca, te cha nchuhn che tahque quenun yan ne
ne, co ne nduhca ama sahn yuno, ne cha nchuhn
chetahque ndinan ne ne, co ne nduhca ama mozo.
27 Condedecadino ne duh che tahque ndinan. ;A
ihyan che va ye nan mesa, reh ye, o sahn decahya
che redin se cudado numanahn che reh ye? ;A
ndiyuihyan chevayenanmesa, rehye che tahque
ndinan ye? Ate condihche nchuhn. U ne, nduhca
ama ihyan che redin ye ntiyon yahn nchuhn.

28 °Ro ro che chuhrihn ne, a nchuhn che chin-
duco ne u. 29 Chemin che nduhca che te Chida
vederihquentiyon, quenan cuma ne, namin té
vederihquentiyon, cuahtenan cuma ne 30 cava
che chuh vo man, cuh vo man, dama nduco vih, ro
che cahcantiyon, ne cuahte ne techecade ne yahn
ihyan nacién yahn Israel, nduh che ndichio ndata
yahn ye.

Dihvo vo Jesucristo ne, rahn ye te cahma Pedro
te hua rendihche ye ihyan

31 Namin rahn Dihvo vo ri ye Pedro:

—Simon, Simoén, cuihque cudado, te chundah
ne, chica se Dendiohs cava che tumerande se
nchuhn nde nan che ndahco ndiya se nchuhn.
32 Ate u ne, covah cave cava che hua ama yune
no cahcoman. Cuahn che ndaconen cotehne ne,
cuenecah yan chedave yahn ihyan che ritahno ye

u.
33Ndahconan Simon, ne rahn ye:

—Dihvé, va vedeyeno che conducoé ndih, an-
dahre conun vacoyahn nduco ne man, andahre
c6h dama nduco ne man.

34 Ate rahn Dihvo vo ri ye ihyan:

—Pedro, rahn ri di te ura che ametah cuah tuh
ne, cahme ino yune te hua rendihche u.

35 Tuhme rahn Dihvo vo nduco nducoyaca
ihyan chahn:

—Cuahn che dechuh nchuhn che nde dino,
nde morral, nde indaco, hua quenda ne ne, ¢deh
chinda yahn ne ne?

Ndahconan ye:

—Hua dehva chinda yahn nuhn.

36 Tuhme rahn Dihvo vo ri ye ihyan chahn:

—Ate man ne, ndete che va dino yahn nchuhn,
cuiquenda ne, ndete che va morral, cuiquenda
ne. Cha nchuhn che ametah espada yahn ne
ne, cuendihcue ne tino rendiche ne, cua ne ama.
37 Rahn ri nchuhn te va che conahn ndudo cuh
che a ndirun yahn: “Cahma ihyan te ihyan min ne,
ihyan nunde ye.” Nducuahn che a ndirun che va
che cuahno cd ne, va che conahn.

38 Tuhme rahn ihyan chahn:

—Dihve nuhn, nga o espada, va yahn nuhn.

Ndahconan ye:

—Nduco sih ne, a va.

Getsemanti

39 Chihno min ne, cuahn Dihvo vo Cuete Olivo
nduhca che a rahn ye, ne cuahn ihyan apdstol
nduco ye. 40 Cuahn che nda ye min ne, rahn ye
nduco ihyan chahn:

—Covah nchuhn cava che hua dinahn ne cuahn
che tumarande chundah nchuhn.

41 Tuhme chihco rino Dihvo vo ihyan chahn, ne
cuahn ye cana nan me. Min chehntihya ye, covah
ye, 42ne rahn ye:

—Chida man, ndete che nahn ne ne, cuehnevi
ne che va che chuhrihn. Ate hua co nduhca che
nahn. Co nduhca che nahn man ne.

43 Tuhme nda ama dangel che chica ye
vahchetero, ne necah yan ye chedave yahn Dihvo
vo. 44 Ama chuhrihn ye che rendedecadino ye,
ne tahque dito covah ye. Ama chi ye nuneyan
nduhca yun, ne ra nde ndiyahn.

45 Chihno covah ye ne, ndaconan ye nan che
chenun ihyan apostol chahn, ne ntaca ye ihyan
che vateyado ye, te ama ndi cuno ye che ran ye.
46 Tuhme rahn ye ri ye ihyan:

—¢Dehco che vateyado nchuhn? Cuenecuan
ne, covah ne cava che hua dinahn ne cuahn che
tumarande chundah nchuhn.

Din se preso Dihvo vo Jesucristo

47Nde ametah cuihno cahma ye cuahn che nda
ama yahn sandado nduco sahn policia che redin
se cudado yaco chahte, ne ndahnan Judas, ama
cha sahn che chi cuande se van ihyan che ndichio
chahn. Chahn nda sahn min nan Dihvo vo cava
che tenan se ihyan. 48 Tuhme rahn Dihvo vo ri ye
sahn:

—TJudas, ¢a nahn tenan u, ne nduco tihca necah
u che rinducé nducoyaca ihyan ne?

49 Cuahn che ndihchero ihyan apdstol che tihca
ri ne, tumerune ye ihyan:

—Dihve nuhn, ¢a cuahn nuhn sahn sih nduco
espada ne?

50 Ama cha ihyan chahn ne, chahn ye ama sahn
decahya yahn chidocuyan che tahque ndinan,
chacondah ye revan se lado tah cuaco se. 51 Ate
rahn Dihvo vo:

—Hua cuhma nchuhn. .
Tuhme nahn tah ye revan sahn min, ne ndonan.

52 Rahn Dihvo vo ri ye chidocuyan ndinan man,
sahn ndinan yahn policia che redin cudado yaco
man, sahn intiyahn man:

—¢A cochi nchuhn nduco espada man, nduco
yahn man, din ne preso unduhca sahn duco? 33Ro
ro quenun chete yaco chahte van nchuhn, ne hua
din ne preso u. Ate man ne, nda ura yahn ne, ura
che rihquentiyon chundah.

Rahn Pedro te hua rendihche ye Dihvo vo Jesu-
cristo
54 Tuhme din sahn chahn preso Dihvo vo,

quenda se ihyan vaco chidocuyan che tahque
ndinan. Cuahn Pedro diyahn diyahn, quendi ye
ihyan. 55 Din sahn chahn ama vacoyahn chevah,
ne vatendi se, recah ihno se sahn. 56 Tuhme
ndihchero ama tahn decahya che nduco Pedro, nti
ye min. Ndihchero ndah te ihyan, ne rahn te:

—Sahnguh ne, chinduco se sahn preso cah.

>7Ndahconan Pedro, ne rahn ye ri ye tahn:

—Nde hua rendihché ihyan.

58 Namenan me ne, ndihchero tama se ihyan, ne
rahn se:

—Namin di, ndoque van sahn che rinduco se
sahngah.

Ndahconan Pedro:

—Ndiyu u.

59 Chihno tenduh ama ura ne, rahn tama se:

—~Cuaco te sahnguh ne, chinduco se sahngah, te
sahn Galilea se.

60 Ndahconan Pedro:
—Nde hua devand deh che rahn.

Nde ametah cuihno cahma Pedro, ne cah tuh.
61 Tuhme chaconan Dihvo vo, ndihchero ye Pedro,
ne necahco ye nduhca che rahn Dihvo vo: “Ura
che ametah cuah tuh ne, cahme ino yune te hua
rendihche u.” 62 Tuhme ndihquenda Pedro, ne
ama chaco ye.

Chahn se Dihvo vo Jesucristo

63 Sahn che redin se cudado Dihvo vo ne,
redin duche yahn se ihyan, ne rahn se ihyan.
64 Dechiche se ama tino nan ye. Rahn se ihyan, ne
rahn se:

—Cahme duh che chahn di.
65 Ama ndeh nan ca dehtenduh rahn se, din
duche yahn se ihyan.

Quenda se Dihvo vo Jesucristo nan intiyahn

66 Cuahn che a chi dave me ne, ndo dama chi-
docuyan ndinan man, sahn devano ley che dirun
Moisés man, sahn intiyahn man, ne quenda se
Dihvo vo nan che cuhnde cade yahn ye. 67 Min
tumerune se ihyan:

—¢A di ithyan che a va cade che chi ye, ndede-
vahn ye ihyan iyehnse ne?

Ndahconan ye, ne rahn ye ri ye sahn:

—Ndete che cahma c6 nchuhn te u ne, nde hua

cotahno ne. %8 Ndete che va deh che tumeruné
ne, nde hua ndahconan ne yahn. 69 Ate u che

rinduco nducoyaca ihyan ne, a nun cuhndé lado
tah cuaco Dendiohs, ihyan min che ama yudo
vederihquentiyon yahn ye.

70 Tumerune nducoyaca sahn chahn:

—¢A di che Daya Dendiohs tuhme ne?

Ndahconan ye yahn se:

—A u. Aman nchuhn rahn ne meniyon.

71 Tuhme rahn se:

—¢Dehca din vo testigo? Nduco ndudo che tihca
rahn se ne, a va. A man vo chihnevan vo.

23

Quenda se Dihvo vo Jesucristo nan Pilato

ITuhme necuan nducoyaca se, quenda se Dihvo
vo nan Pilato. 2 Canan ndere rica nunde se yahn
ye, ne rahn se:

—Ntaca nuhn sahnguh che rinun se ihyan che
hua nedihve ye tumecadiyo yahn César. Avane ne,
rahn se te man se che rey man, ihyan che ava cade
che chi ye, ndedevahn ye ihyan iyehnse man.

3Tuhme tumerune Pilato ihyan:

—¢A di che rey yahn nacion yahn Israel ne?

Ndahconan Dihvo vo:

—U, nduhca che rahn.

4 Rahn Pilato ri se chidocuyan ndinan nduco
nducoyaca ihyan:

—Hua rendacd nde ama nunde yahn sahnguh.

5 Ate quendi sahn chahn rica nunde se, ne rahn
se:
—Numacuahn nacién yahn nuhn, nde estado

yahn Galilea nde muhn, ndedecuan se ihyan
nduco ndudo che ricuahn se.

Quenda se Dihvo vo Jesucristo nan Herodes
6 Cuahn che chihnevan Pilato che rahn se yahn
Galilea ne, tumerune se ndete che min yan vaco
Dihvo vo. 7 Cuahn che checadino se te min yan
vaco ye ne, dechuh ye ihyan nan Herodes, te sahn
min che rihquentiyon se min, ne quenan se yan
Jerusalén ro min. 8 Ama chi yeno Herodes cuahn

che ndihchero se Dihvo vo, te a rahn che nahn
ndihchero se ihyan. Nducote rihnevan se che ama
rente ihyan yahn Dihvo vo ne, quenan rino se che
din ye ama vederihno, ndihchero se. 9 Ama ndeh
nan che tumerune se, ate nde hua ndahconan Di-
hvo vo. 10 Chidocuyan ndinan man, sahn devano
ley che dirun Moisés man ne, ndevanan se, ndere
rica nunde se yahn ye. 11 Tuhme Herodes nduco
sandado yahn se ne, din duche yahn se Dihvo vo.
Tihyon se ama tino ndah ihyan, ne ndedechuh se
ihyan nan Pilato. 12Ro menan ne, tan Pilato nduco
Herodes, ate nde ro min ne, ndoyan se nduco vih.

Ndaconan Dihvo vo Jesucristo nan Pilato

13 Nedin dama Pilato chidocuyan ndinan man,
sahn intiyahn man, ihyan yan man, 14 ne rahn se:

—Nchuhn ne, nda ne sahnguh nan, rica nunde
ne yahn che ndedecuan se ihyan yan. Ate
tumeruné sahn nan nchuhn yahn dehtenduh che
rica nunde ne yahn se, ne metah nde ama nunde
yahn se. 15Dechuh nchuhn nduco se nan Herodes,
ne namin hua ntaca se nde ama nunde yahn se.
Cuaco te hua dehva din se cava che cahno vo sahn.
16 Tahque ndah cudhn sahn, ntahté sahn.

17Nduyo nduyo che renda vihco ro yudo ne, va
che ntahte se ama preso. 18 Ate cah nducoyaca
ihyan:

—iCuihno ne sahn tih! jCuentahte ne Barrabas!

19 Barrabas ne, quenun se vacoyahn, te nd-
edecuan se ihyan yan che cuhma ye nduco go-
bierno man, chihno se sandado yahn ye man.
20 Ndaconan rahn Pilato te nahn ntahte se Dihvo
vo. 21 Ate cah tun ihyan chahn:

—iCuenahn yah ne sahn! jCuenahn yah ne sahn!

22 Ndaconan rahn Pilato nde nan che chi ino
yune:

—¢Dehranedin sahnguh? Hua co cahno vo sahn,
te metah nde ama nunde yahn se. Tahque ndah
din castigo sahn, ne ntahté sahn.

Nahn yah se Dihvo vo Jesucristo
23 Ate quendi ihyan chahn rah ye, rica ye che
conan yah Dihvo vo. Ama quendi chidocuyan
ndinan nduco ihyan chahn rah ye. 24 Tuhme cah
yune Pilato che co nduhca che rica ye. 25 Ntahte se
sahn che quenun vacoyahn me nduhca che nahn
ye, ne chihquentiyon se sandado che nahn yah se

Dihvo vo. )
26 Cuahn che quenda sandado chahn Dihvo vo

ne, chihquentiyon se ama ihyan yan Cirene che
duche ye Simon, che cuenchi ye nahn ye viyata,
che ntihde dihme ye cruz, quendi ye Dihvo vo.

27 Ama yahn ihyan yan man, ihyan ndahta che
raco ye man, rah ran ye man, cuahn ye nduco
vih. 28 Ndihchero Dihvo vo ihyan ndahta chahn,
ne rahn yeriye ihyan:

—Nchuhn ihyan yan Jerusalén, hua cuaco ne
cava u. Cuaco ne cava man ne man, cava daya
ne man, 29 te nda ro che cahma ihyan: “Ndah
ro yahn ihyan ndahta che hua rahcoyan ye man,
ihyan ndahta che hua rendaca daya ye man,
ihyan ndahta che hua retave ye man.” 30 Ro
min ne, cahma ihyan co ye ico man, cuete man:
“Condah ndudo nchuhn nuhn, cuedendeh ne
nuhn.” 31 Nducote numacuahn vedetan cahno
se u che ametah nunde yahn ne, nda ro min ne,
tahque nun cahno se ihyan nunde.

32 Namin quenda se o sahn nunde cava che
cahno se sahn dama nduco Dihvo vo. 33 Cuahn
che nda se nan che duche Cuete Ine Tin Tenahn
ne, nahn yah se Dihvo vo dama nduco sahn nunde
chahn. Ama se ne, quenan yah se lado tah cuaco
ye, ne tama se lado tah cueh ye. 34 Covah Dihvo vo:

—~Chida man, cuenchahco ne yahn ihyan sih, te
nde hua devano ye deh che redin ye.

Sandado chahn ne, din se sortear tino yahn
ye, cha sahn quendah yahn se che co yahn se
queri ama. 35 Thyan yan chahn ne, vatendi ye,
rendihchero ye. Sahn intiyahn ne, riyon nan se
Dihvo vo, ne rahn se:

—Tama ca ihyan ne, ndedevahn se. Ndete che
sahn tih che a va cade che dechuh Dendiohs,
ndedevahn se ihyan iyehnse ne, ;dehco che hua
ndedevahn man se sahn?

36 Namin redin duche yahn sandado chahn
ihyan, recah se vinagre, cuh ye, 37 ne rahn se ri se
ihyan:

—Ndete che di che rey yahn nacién yahn Israel
ne, cuendedevahn man di.

38Tin cruz ne, ndirun ndudo griego man, ndudo
latin man, ndudo hebreo man, tuhca: “Nga Rey
yahn nacién yahn Israel.”

39 Ama cha sahn nunde chahn che quenan yah
se ne, riyon nan se ihyan, ne rahn se:

—Ndete a di ihyan che a va cade che chi ye,
ndedevahn ye ihyan iyehnse ne, cuendedevahn
man di man, cuendedevahn nuhn man.

40 Ate sahn che tama me ne, rahva se nduco vih,
ne rahn se:

—Namin di, ;a hua vah Dendiohs, andahre que-
nan yah nduhca che quenan yah ye? 41 Uvo ne,
a redin yahn che rechuhrihn vo, te renedihvo vo
nunde yuhn vo. Ate ihyan cuh ne, nde ama nunde
hua quendihco ye.

42 Tuhme rahn se ri se Dihvo vo:

—Cuahn che a va ne, rihquentiyon ne ne,
cuenecahco ne u, ne conan vahino ne u.

43 Ndahconan Dihvo vo yahn se:

—Cuaco rahn ri di te nde a man ro cuh conen
nduco vahchetero.

Nduhca che chih Dihvo vo Jesucristo

44 Ura che a chi mahn yahn ne, ama chi man
numachahte iyehnse nde nan rahco ino a chino,
45 te chih yahn. Tino che quendihco chete yaco
chahte ne, nde, ndo o ndi. 46 Tuhme cah Dihvo vo:

—~Chida man, ndahco chedave yahn tah ne.

Chihno rahn ye tihca ne, chih ye.

47 Nducote ndihchero sahn ndinan yahn
sandado che tihca chi ne, ndeva se yavenan
Dendiohs, ne rahn se:

—~Cuaco niyon te ihyan tih ne, metah nde ama
nunde yahn ye.

48 Nducoyaca ihyan che chenun ye min, ndi-
hchero ye che tihca chi ne, yah ri ye, ne conahn
ye, rahn ye ticua ye. 49 Ate nducoyaca ihyan che
a rendihche ye Dihvo vo man, ihyan ndahta che
chinduco ye Dihvo vo nde estado yahn Galilea
man ne, yahn no chahtendi ye, ndihchero ye che
tihca chi.

50 Ama ihyan yan Arimatea, estado yahn Judea,
che duche ye José che nduco ye van ihyan ndinan
yahn nacion yahn Israel ne, ndah ihyan ye nan

Dendiohs man, nan ihyan man. 51 Namin que-
nan rino ye che conahn vederihquentiyon yahn
Dendiohs. Thyan min ne, hua chi dama ndudo
yahn ye nduco combiero yahn ye, chih nunde se
yahn Dihvo vo. 52 Chahn ihyan min nan Pilato,
ne chica ye sahn che cah yune se che cuhche ye
Dihvo vo. 53 Tuhme chahn ye, ndedevah ye ihyan.
Chahcotuma ye ama tino ihyan, ne chacondihte ye
ihyan chete ama yayan ra, che ndindah nan ama
yava. >4Ro min ne, vispera yahn ro yudo, a cuanan
ro che rahte tuhno ihyan.

>5Thyan ndahta chahn che chica ye estado yahn
Galilea nduco Dihvo vo ne, chahn nduco ye, ne
ndihcheroye nanvayayanman, taca chacondihte
ye Dihvo vo man. 56 Cuahn che ndaconan ihyan
ndahta chahn ne, ca ye yunedan man, nunedan
man, ne nducote a canan ro che rahte tuhno ihyan
ne, chahte tuhno ye nduhca che a va cade.

24

Ntuche Dihvo vo Jesucristo van tenahn

1 Ama vatiyan dahca, ro che ndeva ndate ne,
cuahn ihyan ndahta chahn nduco tama te o ihyan
ndahta, quenda ye yunedan man, nunedan man,
che a ndihcoyan ye. 2 Cuahn che nda ye nan
yayan me ne, ndihchero ye che a ndavi tu che
ndechendih chende. 3 Chenda ye chete yayan me,
ate hua ntaca ye Dihvo vo. 4 Ama dihya ye chi
chetihca,nenumanahminne, adenan chinanye o
angel, vatendi ye, chenun ye tino che ama diyahn.
5 Tuhme nde tahque dihya ihyan ndahta chahn

chi, ne chendih ye, nde ametah nahn ndonihyon
nan ye che vah ye. Rahn angel chahn nduco ye:

—¢Dehco che van tenahn renuhn nchuhn ama
ihyan che quenduche ye? 6 Metah ye muhn, te a
ntuche ye. Cuenecahco nchuhn cuahn che nduco
ca ne ihyan estado yahn Galilea, nduhca che rahn
yeriyenchuhn: 7“U che rinduc6 nducoyaca ihyan
ne, va che necah se u tah sahn nunde cava che
nahn yah se u. Ate cuihno ino ro ne, ntuché.”

8 Tuhme nta tin ihyan ndahta chahn che ti-
hca rahn Dihvo vo. 9 Ndaca ye nan yayan me,
conahn ye, ne necah cuande ye ihyan ap0stol che
ndichiama chahn man, ihyan chenahn che nduco
ye man. 10 Maria yahn yan Magdala man, Juana
man, Maria che chaco Jacobo man, nduco ihyan
ndahta chenahn chahn ne, a ihyan chahn che
necah cuande ye ihyan apdstol che tihca chi. 11 Ate
ihyan apdstol chahn ne, hua chitahno ye, ne rahco
ye te co hua va cuaco dave yahn ihyan ndahta
chahn che tihca rahn ye.

12 Tuhme necuan Pedro, cuahn ye rano ye nan
yayan me. Nda ye min ne, ndihchero ye che a
deman tino che chacotuma Dihvo vo quendite
min. Ama cuahn ino ye che tihca, ne conahn ye.

Chihnde ro Dihvo vo Jesucristo nan o ihyan che
cuahn ye yan Emats
13 A ro min no ne, cuahn o ihyan chahn ama
yan lihn che duche Emaus, ri tenduh ndichio
dahno che renda yan Jerusalén. 14 Numanahn
che chenun yune ihyan chahn ne, rente ye nduco
vih yahn nducuahn che chi. 15 Ura min nda man
Dihvo vo nan ihyan chahn, ne cuahn ye dama

nduco vih. 16 Ate hua nchanan ihyan chahnihyan,
te a tihca va cade che hua nchanan ye ihyan.
17Tumerune Dihvo vo ihyan chahn:

—¢Deh che rente nchuhn van man ne nduco vih
che ama ran ne ne?

18 Ama chaihyan chahn che duche ye Cleofas ne,
ndahconan ye:

—¢A deman ndih che tama yan cochi ne, che
hua devano ne dehtenduh che chi yan Jerusalén
ro cuh?

19 Tumerune Dihvo vo:

—¢Deh chi min ne?

Tuhme ndahconan ihyan chahn yahn ye:

—Ama ndeh nan dehtenduh chahno chi Jesus
yahn yan Nazaret. Ihyan min ne, ama ihyan
profeta che quenan cuma ye vederihquentiyon
chahte nan Dendiohs man, nan ihyan man,
che din ye vederihno man, chicuahn ye man.
20 Chidocuyan ndinan man, sahn intiyahn man
ne, chih nunde se yahn ye, ne necah se ihyan tah
sahn che nahn yah se ihyan. 21 Nuhn ne, chenan
inonuhn che aihyan min che ndedevahn ye ihyan
nacion yuhn vo, Israel. Man ne, a chi ino ro che
chihno se ihyan. 22 Avane ne, ama rendedecadino
nuhn, te ama o ihyan ndahta che chinduco ye
nuhn ne, chahn ye nan yayan ura che chi dave,
23 ate hua ntaca ye ihyan min chete yayan me.
Cuahn che ndaconan ye ne, rahn ye te ndihchero
ye angel. Angel chahn ne, rahn ye te a ntuche
ihyan min. 24 Tuhme chahn ama o combiero yahn
nuhn nan yayan me, ne ntaca ye nduhca che rahn
ihyan ndahta chahn, ate hua ndihchero ye ihyan
min.

25 Tuhme rahn Dihvo vo ri ye ihyan chahn:

—ijAma tuntu nchuhn! jTaca che hua renahn
ne nduhca che dirun ihyan profeta! 26 ;A ndiyu
a nihnde cade che ihyan che a va cade che chi
ye, ndedevahn ye ihyan iyehnse ne, chuhrihn ye
dehtenduh che tuhchan man, nda ye vahchetero
man?

27 Tuhme cah cuande ye ihyan chahn Ndudo
yahn Dendiohs, canan ye nde che dirun Moisés
man, che dirun nducoyaca ihyan profeta man,
yahn nduhca che cuahno ye co.

28Nda ihyan chahn yanlihn me, ne din ca Dihvo
vo che nahn chuh dama ye, cahn ye tahque yahn
ca. 29 Ate din ihyan chahn fuerza ihyan che conan
ye min, te a chi chino. Tuhme chenda ye chete
vah, chinduco ye ihyan chahn. 30 Ura che chahte
ye, cheh vino ye ne, chetah Dihvo vo pan, necah
ye nundihve cuahn Dendiohs, ne ndeh ye, cah ye
ihyan chahn. 31 Ura min nchanan ihyan chahn te
a ithyan min che Dihvo vo, ne adenan no chehnan
ihyan chahn ihyan. 32 Tuhme rahn ye nduco vih:

—¢A ndiyu yeno chedave yuhn vo numanahn
cherente ye nduco vo man, ricuahn ye uvo Ndudo
yahn Dendiohs man, cuahn yune?

33 Ndetahno ndaconan ihyan chahn yan
Jerusalén, ne ntaca ye ihyan apostol che
ndichiama chahn che ndi dama ye nduco ihyan
chenahn chahn. 34Thyan che ndi dama ye min ne,
rente ye van man ye nduco vih:

—~Cuaco che ntuche Dihvo vo, te chihnde ro ye
nan Simon.

35 Tuhme necah cuande ihyan che o chahn
nduhca che chahno ye chi cuahn yune man,

nduhca che nchanan ye Dihvo vo ura che ndeh ye
pan man.

Chihnde ro Dihvo vo Jesucristo nanihyan apOstol
yahnye

36 Numanahn che rente ihyan chahn yahn deht-
enduh che tihchan ne, adenan chinan ye Dihvo vo
che nti ye mendahn. Rahn ye ri ye ihyan chahn:

—Dehve rahco nchuhn.

37 Dihya ihyan chahn chi, rahco ye te co ama
vaco ndihchero ye. 38 Ate rahn Dihvo vo ri ye
ihyan:

—¢Dehco che ama vah nchuhn man, ndeh rend-
edecadino ne man? 39 Condihche ne yahvetah
man, cdh man, te a u che nti nan ne. Conahn
tah ne u, ne condihche ne te va yute ydhn man,
va ine ydhn man, ndiyu ama vaco nduhca che

rendedecadino ne. _
40 Chihno rahn ye chemin ne, nahma ye

yahvetah ye man, cah ye man, ihyan chahn.
41 Ate nducote ama cuahn ino ihyan chahn man,
ama yeno ye man ne, nde ametah cotahno ye.
Chemin che tumerune Dihvo vo ihyan chahn:

—¢A va deh che chuh vo muhn ne?

42 Tuhme cah ihyan chahn ama ndi yahca
ndiyuche nduco ama ndivaconedih yahn. 43 Cheh
ye man, chih ye man, nan ihyan chahn. 44 Rahn ye
riye ihyan chahn:

—~Cuahn che nduco ca nchuhn ne, a te cuandé

nchuhn te va che conahn nducuahn che nihnde
cade che cuahno c6, nduhca che a ndirun nan ley

che dirun Moisés man, nduhca che dirun ihyan
profeta man, nduhca che ndirun nan libro yahn
Salmo man.

45 Tuhme din Dihvo vo che chenahn ihyan
chahn Ndudo yahn Dendiohs, 46 ne rahn ye:

—A tihca va che conahn nducé nduhca che a
ndirun nan Ndudo yahn Dendiohs. U che a va
cade che chi, ndedevahn ihyan iyehnse ne, a tihca
nihnde cade che cahno se u nduhca a chi. Namin
a nihnde cade che cuihno ino ro ne, ntuché van
tenahn. 47 Va che dechuh ihyan, cuahndudo ye
muhn yan Jerusalén man, nde nducuahn nacion
man, che nto ino ihyan nunde yahn ye cava che
nchahco Dendiohs yahn ye. 4% A nchuhn che
ndihchero ne nducuahn dehtenduh che tihca chi-
nahn, ne va che cuahndudo ne. 49 Condihche
nchuhn. Nduhca che a te Chida ndudo yahn ye
ne, u dechuh Vaco Ndah yahn ye, conun nchuhn.
Cuahtenan rino nchuhn muhn yan Jerusalén nde
nda ro che cuahtenan cuma ne vederihquentiyon
yahn Vaco Ndah yahn ye.

Conda Dihvo vo Jesucristo vahchetero

50 Cuahn Dihvo vo nduco ihyan chahn nde yan
Betania. Chenihyon tah ye, ne chica ye Den-
diohs cava ihyan chahn. 51 Tuhme chica ye min,
ne conda ye vahchetero. 52 Ndeva ihyan chahn
yavenan Dihvo vo, ne conahn ye yan Jerusalén,
ama yeno ye. 53 Min chete yaco chahtenun ye
ro ro, rendeva ye yavenan Dendiohs numacuahn
vedeyeno. Tihca chi.

